
        
            
                
            
        

    
	Герберт Уэллс

	 

	ЦАГ ҮЕИЙН МАШИН

	(Зөгнөлт тууж)

	 

	“БНМАУ, Ардын Боловсролын Яамны ах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн “Герберт Уэллс: ЦАГ ҮЕИЙН МАШИН” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АГУУ ИХ УРАН СЭТГЭГЧ

	 

	Ирээдүйг зоригтой зөгнөгч, өнгөрснийг гүнзгий сэтгэгч, суут зохиолч Герберт Жорж Уэллс Темзийн хөндий, Ла-Маншийн хоолойн хооронд оршдог Өмнөд Английн Бромли хотод 1866 оны 9 дүгээр сарын 21-нд туслах цэцэрлэгчийн гэрт мэндэлжээ. Угийн сэргэлэн хүү Герберт зургаан настайдаа ном уншиж сураад, хүүхэд ахуй цагаасаа өгүүллэг бичиж, хэвлүүлж эхэлсэн байна. 1887 онд их сургуулийн нэгэн сэтгүүлд хошин шог ч юм шиг, шинжлэх ухааны зөгнөл ч юм шиг «XX зууны тухай өгүүллэг» гэсэн нэгэн сонирхолтой өгүүллэг хэвлүүлжээ.

	1895 онд хэвлэгдсэн «Цаг үеийн машин» тууж нь зөвхөн утга зохиолд ч зохих байр сууриа эзэлсэн төдийгүй хэдэн үе дамжин уншигчдын оюун санаанд хоногшин үлдэж, залуу зохиолчийг тэрхэн даруй алдар цуутай зохиолч болгожээ.

	Нэрт уран сэтгэгч Герберт Уэллс гайхмаар ихийг амжиж бүтээн туурвисан хүн юм. Тэр бээр зуун арав гаруй ном бичиж, гэрэлт хорвоог эргэн тойрон аялахдаа нэрт эрдэмтэд, төрийн зүтгэлтэн хэн бүхэнтэй хүн төрөлхтний ирээдүйн хөгжлийн талаар яриа өдөж, маргаан үүсгэдэг байсан юм. Одоо хүртэл чухамдаа энэ хүн ямар хүн байсныг товлон тодорхойлж чадаагүй байгаа нь учиртай. Ная наслахад сар хүрэхгүй хугацаа үлдээд байхад гэрэлт хорвоогоос хальсан энэ хүн уран зөгнөлт зохиолын сан хөмрөгийг баяжуулахад чамлахааргүй хөдөлмөрлөжээ.

	«Цаг үеийн машин» тууждаа зохиогчийн байж болох зоригтой санаа, цэвэр ариун сэтгэц, ер бишийн гайхмаар аймшигт үйл явдлыг тод томруун уудлан гаргаж, бидний ижил дасал болсон ертөнцийн 802.701 оны алс ирээдүйг зөгнөн бичжээ.

	Уэллсийн зөгнөн төсөөлж хэлсэн алс ирээдүй бол түүний итгэж, тэмцэл хийж байгаа ирээдүйтэй төсөөтэй ч биш, тийм байх тавилантай ч биш ирээдүй юм. Догшин ширүүн ирээдүйгээс бэрхшээл, зүрхшээж сүрдсэн зохиолчийн зарим үзэл санаа дэвшилт үзэлтэй нийцэхгүй боловч, түүний үнэн сэтгэлээсээ ярьж байгаа итгүүлэх итгэлд эргэлзэх зүйлгүй юм.

	Уул туужид гардаг хурц энэ мэтгэл нь өнгөрсөн зууны ерээд оны Английн хөрөнгөтний нийгмийн төрх байдал ингэж урт удаан хугацаагаар үргэлжлэх юм бол юунд ч хүргэж болох тухай шүүн хэлэлцэхэд чиглэгдсэн юм. Олон зуун жилээр үргэлжлэх хөрөнгөтөн нийгмийн энэ хууль аминзүйн амьдралын ийм аймшигт байдалд хүргэж болзошгүй гэдгийг уудлан гаргажээ. Ажилчин ангийн эрт дээр үеийн удам болсон Морлокууд хөөгдөн туугдсаар газрын гүнд амьдралаа зохицуулж, хүний мах цусаар хооллодог шөнийн аймшигт махчид болж хувирчээ. Нөгөө дарлагч ангийн эртний удам угсаатнууд нь Элоичууд нэртэйгээр хөдөлмөрөөс чөлөөлөгдөж арчаагаа алдсан амьтад болсон байна...

	«Цаг үеийн машин»-ыг цоо шинээр хүний ой тойнд ортол ойлгогдохоор, ер бусын хачин үйл явдлаар баяжуулж бичсэнээрээ онцлогтой юм. Нэрт зөгнөлт зохиолчийн бас нэг сонирхолтой өгүүллэгийг энд хамтатган нийтлүүлж байна.

	«Гайхамшгийг бүтээж чадах хүн» гэдэг энэ өгүүллэгт санамсаргүй бодсон бүхэн нь биелэгдэж байгаа ид шид эзэмшсэн хүн эцсийн эцэст юунд ч хүрч болох тухай уран сайхны аргаар өгүүлсэн байдаг юм. Хэзээ ч биелэгдэшгүй боловч иж сонирхолтой ийм өгүүллэгийг уншсан өсвөрийн үеийнхэн өөрийн сонирхсон уран сэтгэмжид хөтлөгдөн, шинжлэх ухаан-техникийн ийм эринд шинийг сэтгэн туурвих агуу их өлзийтэй урт замын нь эхлэл болох болтугай.

	 

	Орчуулагч Б. Лхагважав

	
1. ЗОХИОН БҮТЭЭГЧ

	 

	Эрин Зуунаар Аялагч хэмээх тэр хүн маань бидэнд үнэмшмээргүй зүйл ярьж билээ. Түүний сааралдуу нүднээс оч цацран гэрэлтэн, цонхигор царай нь ягааран туяарч, хөгжөөнтэй болж ирлээ. Задгай галын өнгө тодорч, мөнгөлөг сарнай цэцэгтэй төстэй дэнгийн бүдэг гэрэл хундаганд солонгорон тусна. Зарим талаараа өвөрмөц сандлууд нь биднийг бүүвэйлэх мэт таалж, агаарт үдийн хоолны дараах амгалан орчин эзэгнэнхэн нарийн тодорхой зорилтгүй бодол санаа нэг юмнаас нөгөөд алгуурхан шилжинэ.

	Бид түүний бүтээлийг залхуурсан байдалтай гайхан сонсож суухад тэр бээр нарийхан долоовор хуруугаа хөдөлгөн өөрийн шинэ сонин, гайхмаар хачин санаа бодлынхоо тухай ийнхүү ярьж билээ.

	— Намайг анхааралтай сонсохыг та нараас гуйя. Би та нарын аль хэдийнээ ойлгож ухаарсан хэд хэдэн ухагдахууныг няцаах гэж байна. Жишээ нь, та нарыг сургуульд үзсэн хэмжилзүйн байгуулалтад эндүүрсэн зүйл нэлээд байна...

	— Асуудлыг эндээс эхлэн ярих нь дэндүү өргөн хүрээтэй болох юм биш үү? гэж улаан шаргалдуу үстэй, маргах дуртай Филби хэллээ.

	— Үүнийг ойлгох ухаалаг үндэслэлгүйгээр та нар надтай санаа нийлнэ гэхэд хэцүү юм. Гэвч, та нарыг би хүчээр шахуу албадан өөрийнхөө санаа бодлыг ойлгуулан итгүүлэх болно. Математик шугам бол бодитой оршин байдаггүй, өргөнгүй урт юм гэдгийг та нар эргэлзээгүй мэдэж байгаа. Та нарыг сургуульд бас ингэж л сургаа биз дээ? Тэгэхлээр математикийн хавтгай гэж бас байхгүй байж таарна. Энэ бүгд дан хийсвэр ойлголт юм шүү дээ.

	— Маш зөв гэж Сэтгэлзүйч батлав.

	— Үүнтэй ив ижилхэн бас урт, өндөр, өргөнтэй куб1 гэж бодит юм байхгүй...

	— Харин энэ чинь юу л бол доо, гэж Филби яриагаа цааш нь үргэлжлүүлж

	— Хатуу бие гэж байдаг нь эргэлзээгүй. Харин байгаа бүх эд юмс...

	— Ихэнх хүн тэгж боддог юм. Гэвч түр азна. Цаг хугацааны гадна оршдог куб гэж байж болох уу?

	— Таны яриаг би тун ойлгохгүй байна гэж Филби хэллээ.

	— Түр ч гэсэн байхгүй байгаа зүйлийг үнэхээр оршин буй куб болгон үзэж болох уу?

	Филби бодлогоширно.

	— Үүнээс үндэслэж бодит бие бүхэн урт, өргөн, өндөр болон амьдрах хугацаа гэсэн дөрвөн хэмжигдэхүүнээр илэрхийлэгдэнэ гэж Эрин Зуунаар Аялагч хэллээ. Учир иймээс бидний оюун ухаан төрөлхийн хязгаарлагдмал болохоор бид энэ байдлыг анзаардаггүй юм. Гэхдээ л дөрвөн хэмжигдэхүүн гэж байдаг. Түүний гурвыг бид орон зайн, дөрөв дэхийг цаг хугацааны гэж нэрлэдэг. Үүндээ эхний гурван хэмжигдэхүүнийг дөрөв дэх хэмжигдэхүүнээс ялгах гээд байдаг. Гэвч зөвхөн бидний ухамсар энэхүү сүүлчийн хэмжигдэхүүний ганцхан чиглэлээр бидний амьдралын эхнээс эцэс хүртэл зогсолтгүй урагш тэмүүлдэг аж.

	— Энэ гэж Дэндүү Залуу Эр тамхиа дэнгээс цөхөрсөн байдалтай асаах зуураа:

	— Энэ ... үнээн, юунаас ч тодорхой ойлгомжтой гэж дуугарав.

	— Гэтэл энэ бүхэн бүр таг мартагджээ гэх Эрин Зуунаар Аялагч хоолойгоо хөгжилтэй болгон засаж, цааш нь,

	— Цаг хугацаа гэдэг бол дөрөв дэх хэмжигдэхүүний тухай ойлголт бөгөөд зарим нэг шүүн хэлэлцэгч хүмүүс дөрөв дэх хэмжигдэхүүн гэж чухам юуны тухай ярьж байгааг ч мэддэггүй юм. Энэ бол өөр арга замаар Цаг үеийг үзэж дүгнэсэн хэрэг юм. Цаг үе ба орон зайн гурван хэмжигдэхүүний аль нэг хоёрын хооронд цорын ганц ялгаа нь гэвэл бидний ухамсар түүгээр хөдөлж байдагт оршино.

	Дөрөв дэх хэмжигдэхүүний эсрэг үзэл чухам юунд байгааг та нар бүгдээрээ мэдэж байгаа биз дээ.

	— Би л мэдэхгүй юм байна гэж Нутгийн Захирагч мэдэгдэв.

	— Энэ бол тун хялбархан зүйл. Орон зай гэдгийг манай математикчдын ойлгож байгаагаар бол урт, өргөн, өндөр гэсэн гурван хэмжигдэхүүнтэйгээр төсөөлдөг ба тэдгээрийг бие биедээ тэгш өнцөгтөөр байрласан хавтгайд харьцуулан тодорхойлно. Гэтэл зарим нэг философчирхох дуртай хүмүүс яагаад зөвхөн гуравхан хэмжигдэхүүн байдаг сан билээ? Үлдсэн гуравт тэгш өнцөгтөөр дахиад нэг хэмжээс яагаад байж болдоггүй юм бол оо? гэж өөрөө өөртөө асуулт тавьдаг боллоо. Тэгээд тэд нар дөрвөн хэмжигдэхүүнтэй Геометр гэдгийг бий болгох гэж оролдлоо. Ердөө л сарын өмнөхөн профессор Саймон Ньюком, Нью-Йоркийн математикийн нийгэмлэгт энэ сонирхолтой асуудлаар өөрийн саналаа илэрхийлэв. Хоёр хэмжигдэхүүн бүхий хавтгай гадарга дээр гурван хэмжил бүхий биеийн зургийг үзүүлж болно гэдгийг та нар ойлгож байгаа биз дээ. Үүнтэй ав адилхан гурван хэмжил бүхий загварын тусламжтайгаар хэрэв ямар нэгэн биеийн хэтийн төлөвийг эзэмшиж чаддаг юм бол дөрвөн хэмжигдэхүүнтэй биеийг бас сэтгэлдээ ургуулан бодож болно. Ойлгож байна уу?

	— Бодоход тийм ч юм уу, гэж Нутгийн Захирагч бувтнав. тэр бээр хөмсгөө атируулан, дотроо санаашран, ямар нэгэн ид шидтэй үг давтан хэлж байгаа хүн шиг уруулаа хөдөлгөн сууна.

	Хэсэг хугацаа өнгөрсний дараа түүний нүүр гэрэлтэж;

	— Тийм ч юм уу даа, одоо л би ойлголоо-гэж дуугарав.

	— Би та нарт нэгэн үед дөрвөн хэмжигдэхүүнтэй геометрийг үзэж байсан тухайгаа ярихад сонин боловч, би ерөөс хүсэхгүй байна. Миний зарим дүгнэлт нэлээд сонирхолтой. Жишээ нь, энэ хүний 8 настай байхдаа авхуулсан зураг, 15 настай, мөн 17 настай, дөрөв дэх нь 23 настай гэх мэт авхуулсан зураг нь энэ байна. Үүнээс үзэхэд гурван хэмжлийн төсөөлөл нь бүрэн тодорхой өөрчлөгдөхгүй хэмжээ бүхий түүний дөрвөн хэмжил байдаг бололтой.

	— Цаг үе бол орон зайн зөвхөн онцгой төрөл гэдгийг ойлгож мэдсэн эрдэмтэд гэж хэлснээ, цааш нь яриагаа үргэлжлүүлж, дээр яригдсан бүхнийг бид зүй ёсоор ойлгон сайн эзэмшсэн байх хэрэгтэй гэж Эрин Зуунаар Аялагч дуугарав. Та нарын өмнө цаг агаарын диаграмм байна. Миний хуруугаараа зааж байгаа шугам бол барометрийн заалтын хэлбэлзлийг үзүүлж байна. Өчигдөр өглөө ийм өндөрт байж, орой нь доошилж, өнөө өглөө дахин дээшилж, бага зэрэг дээшилсээр одоохондоо энд хүрч чадаагүй байх юм. Мөнгөн ус энэ шугамын нийтээр хэлж заншсан орон зайн хэмжлийн аль нэгийг тэмдэглээгүй нь эргэлзээгүй. Түүн шиг түүний хэлбэлзэл манай энэ шугамыг тов тодорхой үзүүлж байгаа болохоор эндээс цаг хугацааны дөрөв дэх хэмжигдэхүүнд ийм шугам татагдсан байсан нь маргаангүй болж байна гэдгийг бид тогтоох ёстой.

	Доктор задгай галын цог руу гөлрөн:

	— Гэтэл хэрэв цаг хугацаа үнэндээ зөвхөн орон зайн дөрөв дэх хэмжигдэхүүн юм бол яагаад дандаа, өнөөдрийг хүртэл үүний ялгааг ойлгохгүй байсан юм бэ? Яагаад бид орон зайн бусад бүх хэмжигдэхүүнээр хөдөлж болдгийн ижил цаг хугацаагаар хөдөлж болохгүй байна аа? гэж хэллээ.

	Эрин Зуунаар Аялагч инээв.

	— Та, бид бүхэн орон зайнд чөлөөтэй хөдөлж байна гэдэгт итгэж байна уу? Үнэндээ гэж хэлэхэд бид баруун, зүүн тийшээ, урагшаа хойшоо нэлээд чөлөөтэй хөдөлж чадах ба хүмүүс дандаа л ийм хөдөлгөөн хийж байдаг л даа. Бид, хоёр хэмжигдэхүүнд чөлөөтэй хөдөлгөөн хийдэг гэдгийг би зөвшөөрч байна. Харин дээшээ, доошоо хөдлөх тухайд бол? Таталтын хүч биднийг дээш нь хөдөлгөхгүй л дээ.

	Доктор өлгөн авч:

	— Тийм ч үгүй шүү. Агаарын бөмбөрцөг гэж нэг юм байна шүү дээ.

	— Агаарын бөмбөрцөг хүртэл ч дээ бас л зай байна. Хүмүүс газрын гадарга дээгүүр үсэрч, харайхаас өөр босоо хөдөлгөөн гэж хийх нь бараг үгүй шүү дээ.

	— Ямар ч байсан бид дээшээ, доошоо хөдөлж чадаж байгаа биз дээ гэж Доктор хэллээ.

	— Дээшээ хөдлөхөөсөө доошоо хөдлөх нь хялбар л даа.

	— Гэхдээ л цаг хугацаанд хөдөлнө гэдэг үнэхээр бодол санаанд багтмаар зүйл биш. Та хэзээ ч энэ агшнаас холдож чадахгүй шүү дээ.

	— Миний эрхэм нөхөр, энд л та алдаж байгаа юм. Энд л бүх Дэлхий алдсан юм. Бид нар цаг үргэлж энэ агшнаас чинь холдсоор байна шүү дээ. Бидний оюун санааны амьдрал хэмжигдэхүүн гэж байхгүй, бас материйн мэдлээс хэтэрсэн тул цаг үе гэгдэх орон зайн дөрөв дэх хэмжигдэхүүнээр төрхөөсөө үхэл тийш ижил хурдаар хөдөлж байгаа юм. Яг л ийм маягаар хэрэв бид нар өөрийнхөө амьдралыг газрын гадаргаас дээш тавин миль орчмоос эхэлбэл нэг ижил хурдаар доошоо ойчихсон билээ.

	— Гэвч гол бэрхшээл нь орон зайн аль ч чигт чөлөөтэй хөдөлж болдог авч цаг үеэр тийм ч чөлөөтэй хөдлөхийн аргагүй юм гэж сэтгэлзүйч ярианд оролцов.

	— Үүнд л миний агуу их нээлтийн үр дүн байгаа юм. Та нар цаг үеэр хөдөлж болохгүй юм гэж ярихдаа л алдаа хийж байна. Жишээ нь, хэрэв би ямар нэгэн үйл явдлыг тов тодорхой санаад болж байгаа тэр цаг үе рүү буцаж, та нарын хэлж байгаагаар ухаандаа байхгүй байж болно. Би өнгөрсөн үе рүү түр зуур үсэрч байгаа минь энэ юм. Зэрлэг хүмүүс буюу эсвэл ямар нэгэн амьтан газраас зургаан фут2 ч юм уу зайнд агаарт байхын аргагүйн ижил бид өнгөрсөн цаг хугацаанд ямар нэгэн цаг үеийн хэсэгт үлдэх боломжгүй билээ. Зэрлэг хүмүүсийг бодвол соёл иргэншилт хүмүүс энэ талаар давуу чанартай юм. тэр бээр татах хүчийг сөрж, агаарын бөмбөлгөөр дээшээ хөөрч чадна. Тэгвэл эцсийн бүлэгт тэр бээр цаг үеийн хөдөлгөөнийг зогсоох буюу уртасгах, аль эсвэл эсрэг тал руу нь эргүүлж болно гэдэгт яагаад найдаж болохгүй юм бэ?

	— Ингэж ердөө ч болохгүй... гэж Филбийг хэлэхэд,

	— Яагаад тэр вэ? гэж Эрин Зуунаар Аялагч асуув.

	— Энэ чинь оюун ухаанд харш юм болж байна гэж Филби хариулав.

	— Ямар оюун ухаанд? гэж Эрин Зуунаар Аялагч давтав.

	— Мэдээж, хар цагааны тухайд бол та баталж чадна. Харин энэ талаар та намайг хэзээ ч итгүүлж чадахгүй бол уу, гэж Филби хэллээ.

	— Үгүй байж болох юм. Ямар ч гэсэн энэ асуудлыг дөрвөн хэмжигдэхүүнтэй геометрийн талаас нь авч үзэхийг оролдох уу... Дээр үеэс эхлэн надад... машин бүтээх гэсэн бүүр түүр бодол санаа төрсөн юм гэж Эрин Зуунаар Аялагч өгүүлэв.

	— Цаг үеэр аялах гэж үү? гэж Дэндүү Залуу Эр яриаг нь таслав.

	— Тиймээ, түүнийг жолоодож яваа хүн, орон зай, цаг үеэр санасан зоргоороо дуртай зүг рүүгээ аялахын тулд юм гэв.

	Филби зөвхөн инээмсэглэж. юу ч дуугарсангүй.

	— Би ийм боломжийг сорилт туршлагаар нотолсон юм гэж Эрин Зуунаар Аялагч яриагаа дуусгав.

	— Энэ бүхэн батлагдвал түүхчдэд үнэхээр гайхалтай сонин юм болохгүй юу гэж Сэтгэлзүйч тэмдэглээд цааш нь

	— Жишээ нь өнгөрсөн үе рүү явж, Гастингсын үеийн тулалдааны тухай мэдээжийн тодорхойлон бичсэнийг шалгаж үзэж болох сон билээ.

	— Гэтэл тэр хоёр хоёулаа нийлж, тань руу дайрвал яах вэ? Манай өвөг дээдэс ч цагийн байдалд нийлэмжгүй үзлийг тийм ч аятайхан таашаан хүлээж авахгүй байсан юм гэдэг шүү гэж доктор өгүүлрүүн.

	— Грек хэлийг Хомер юм уу, эсвэл Платоноор шууд заалгаж болох нь ээ гэж Дэндүү Залуу Эр хэлэв.

	— Тэгвэл та шалгалтаа өгч дийлэхгүй дээ. Германы эрдэмтэд эртний грек хэлийг гайхмаар сайжруулсан юм гэнэ билээ!

	— Тийм тохиолдолд ирээдүй тийш зорьсон нь дээр юм байна даа. Харин өөрийнхөө бүх мөнгийг хувьтай нь банкны хадгаламжид хийгээд өөрөө ирээдүйг бодох хэрэгтэй юм гэж Дэндүү Залуу Эр анхааруулав.

	Би яриаг нь таслан,

	— Тэнд нийгэм нь эв хамтын хатуу ёс журам дээр үндэслэгдсэн эсэхийг илрүүлэх юм гэлээ.

	— Энэ бол хамгийн гаж буруу онол! гэж Сэтгэлзүйч анхааруулав.

	— Тийм ээ, надад ч тэгж бодогдсон. Гэхдээ би энэ тухай эдүгээг хүртэл юу ч дуугараагүй шүү дээ...

	— Та үүнийг сорилт туршилтаар нотлоодох! гэж би өлгөж авангаа,

	— Та баталж болно шүү! ... гэлээ.

	— Турших л хэрэгтэй! Тунгаан бодсоор залхааж гүйцлээ гэж Филби хашхирах шахам хэлэв.

	— Энэ бүхэн дэмий юм ч гэсэн, өөрийнхөө хийж байгаа туршилтаа үзүүлээч дээ гэж Сэтгэлзүйч дуугарав.

	Эрин Зуунаар Аялагч маань инээмсэглэснээ, биднийг тойруулан харлаа. Дараа нь мөн л жуумалзсаар халаасандаа гараа хийж өрөөнөөсөө гараад явчихлаа. Бид түүний гутлын чимээгээр, урт хонгилоор явж, сорилт туршилтынхаа лабораторид орохыг нь чих тавин сонсож байлаа.

	Сэтгэлзүйч биднийг харснаа,

	— Яагаад мань эр тийшээ явчхав аа, гайхалтай юм гэхэд нь

	— Бодвол ямар нэгэн илбэ ухаан үзүүлэх нь юм бол уу даа гэж Доктор хэлэв.

	Филби, Барслемд үзсэн илбэчнийхээ хөгтэй явдлын тухай яриа дэлгэж байтал, Эрин Зуунаар Аялагч маань эргэж ирэхэд тэр бээр яриагаа дуусгалгүй зогсов.

	 


2. ЦАГ ҮЕИЙН МАШИН

	 

	Эрин Зуунаар Аялагчийн гартаа барьж байгаа зүйл нь жижигхэн цагийг бодвол арай томоохон агаад, чадамгай урлан хийсэн ямар нэгэн юмыг дуурайлгасан гялалзсан төмөр загвар байлаа. Түүний зарим эд ангийг зааны яс, тунгалаг болроор хийсэн байв. Тэр загвар маш нарийн зохион байгуулалттай учрыг олоход төвөгтэй болохоор би бүх зүйлийг нэгд нэггүй ярихгүй бол болохгүй нь. тэр бээр буланд байсан найман талт явган ширээ авч, хоёр хөлийг нь задгай галын нүүрт тааруулан тавиад дээр нь нөгөө аппаратаа тавилаа. Тэгээд нэг сандал татан, өөрөө дөхөж суув. Ширээн дээр аппаратаас гадна бүрхүүлтэй дэн хурцаар гэрэлтэж, бүтэн толгой лааны хоёр нь задгай галын хүрэл тавиур дээр бусад нь лааны баг тавиур дээр асаж өрөөг саруулхан гэрэлтүүлж байв.

	Би задгай гал, Эрин Зуунаар Аялагч хоёрын хооронд суух гэж түшлэгтэй намхан сандлаа урагш нь болгов. Фильби түүний ард суун, мөрөн дээгүүр нь харж байв. Доктор, Нутгийн Захирагч хоёр түүний баруун талаас нь, Сэтгэлзүйч зүүн талаас нь харж суулаа. Бид бүгдээрээ л түүн рүү анхаарлаа төвлөрүүллээ. Ийм нөхцөлд хамгийн нарийн ажилладаг илбэчин ч биднийг хуурна гэдэгт миний хувьд ямар ч үнэмшил төрөхгүй байлаа.

	Эрин Зуунаар Аялагч маань биднийг харснаа, дараа нь аппарат руугаа ширтлээ.

	— За! гэж Сэтгэлзүйч түүнийг яаруулав.

	— Энэ жижигхэн загвар байгаа юм гэж Эрин Зуунаар Аялагч маань ширээгээ тохойлдон, аппаратын дээхнээ хоёр гараа зөрүүлэн:

	— Миний машины жижигхэн энэ хувилбар бол Цаг үеэр аялах юм. Та нар үүний гайхмаар сайхныг аль хэдийн ажиглаа биз ээ? Жишээ нь, энэ ялтасны өчүүхэн бүүдгэрхэн гадаргууг ажиглахад тэр нь нэг л бодитой биш юм шиг санагдана гээд, тэр бээр загварын нэг эд ангийг хуруугаараа заав.

	— Яг энэ хэсэгт нэг жижигхэн цагаан хөшүүрэг байрлаж, тэнд нөгөө нь байрладаг юм.

	Доктор босож, загварыг ажигласнаа.

	— Гайхамшигтай бүтээжээ гэв.

	— Тиймээ. үүнийг бүтээхэд бүтэн хоёр жил зарсан юм гэж Эрин Зуунаар Аялагч хэлэв. Бид Доктор шиг л бүгдээрээ нүд салгалгүй ажиглацгааж байтал тэр бээр,

	— Та нар үүнийг сайн харж, ойлгож аваасай гэж би хүсэж байна. Энэ хөшүүргийг дарахад машин ирээдүй тийш хөдөлж, хоёр дахийг нь дарахад эргээд, өнгөрсөн тийш аялна. Машины суудал дээр Эрин Зуунаар Аялагч суух ёстой юм. Одоо би энэ хөшүүргийг дарахад машин ирээдүй тийш хөлөглөнө. Машин алга болж, ирээдүй тийш хөлөглөн хурдлангуут бид олж үзэхгүй нь мэдээж. Үүнийг л нүд салгалгүй сайн ажиглагтун! Үүнд ямар нэг илбэ ухааны нууц арга хэрэглэхгүй. Өөрийнхөө бүтээсэн ийм сонирхолтой загварыг үгүй хийж, та нарыг илбэ ухааны аргаар хуурах гэсэн сонирхол надад байхгүй.

	Агшин зуур анир чимээгүй байцгаав. Дараа нь сэтгэлзүйч надад нэг юм хэлэх гэснээ болилоо. Тэр үеэр Эрин Зуунаар Аялагч маань нөгөө хөшүүрэг дарахаар гараа явуулж байгаа үзэгдэнэ.

	— Үгүй, гэж тэр огцом хэлснээ,

	— Аль вэ, хэн нэг нь гараа өг гээд, Сэтгэлзүйч рүү эргэж тохойноос нь бариад, долоовор хуруугаа тэнийлгэ гэв.

	Ийм маягаар Сэтгэлзүйч Цаг үеийн машины загварыг өөрийн гараар удирдан төгсгөлгүй аялал руу заллаа. Тэр загварын хөшүүрэг яаж залагдахыг бид нар нүд цавчилгүй ажиглаж байлаа. Энд биднийг хууран мэхлэх ямар нэгэн ид шид оролцоогүй гэдгийг бид батлан хэлмээр байна. Агаарын урсгал хурдсаж, дэнгийн гэрэл сүүмэлзэнэ. Задгай галын тавиур дээрх лааны нэг нь унтарч, жижигхэн машин үл мэдэг чичгэнэн ганхсаар бидний харж байтал агшин зуур бүдгэрсээр хий үзэгдэлд шилжин хуйларч, зааны ясан мөнгөлөг гадарга нь гялс хийнгээ алга боллоо. Ширээн дээр дэн л үлдлээ.

	Биднийг чимээгүй сууцгааж байтал, Филби хараал тавив. Сэтгэлзүйч гайхахдаа ширээн доогуур бөхийн хайж харав. Эрин Зуунаар Аялагч хөгжилтэй нь аргагүй инээд алдав. Тэр бээр,

	— За! гэж Сэтгэлзүйчийн «за»-г давтан хэлэв. Дараа нь суудлаасаа босож, задгай галын хаалт дээр байсан хайрцагтай тамхиа авч нэрж суув.

	Бид нар гайхан бие биеэ ажигласнаа, Доктор,

	— Сонсооч, нөхөр минь! Үүнийг та үнэн санаанаасаа хийв үү? Үнэхээр ирээдүй тийш Цаг үеэр энэ машиныг аялуулчхав уу?

	— Маргах юу байх вэ гээд миний нөхөр хуйлаатай цаас асаах гэж задгай гал руу тонгойв. Дараа нь тамхиа асааснаа Сэтгэлзүйч рүү харав. Сэтгэлзүйч ичиж байгаагаа мэдэгдэхгүй гэж, янжуур гарган үзүүрийг нь тастаж хаяхаа ч мартаад, тамхиа асаах гэж оролдоно. Гэрийн эзэн,

	— Бүр тэгж ярих юм бол... тэнд гэж хуруугаараа лабораторио зааж, тэнд миний машин бараг угсарч дуусаж байгаа. Тэгээд би өөрөө аялах санаатай байгаа юм гэв. Фильби:

	— Та энэ машиныхаа загварыг ирээдүй тийш хөлөглөсөн гэж бодож байна уу? гэж асуув.

	— Ирээдүй тийш ч юм уу, өнгөрсөн цаг хугацаа руу ч юм уу би лавтай тийм гэж хэлж чадахгүй байна шүү гэхэд нь, Сэтгэлзүйч гайхсан маягаар,

	— Хүлээж байгаарай, Хэрэв тэр машины загвар чинь хаашаа ч хамаагүй явсан гэж үзэж болохоор юм бол зөвхөн ирээдүй тийш явсан байх ёстой. Эрин Зуунаар Аялагч,

	— Яагаад? гэж асуув.

	— Хэрэв машины загвар Орон зайд хөдлөөгүйгээр ирээдүй тийш явсан бол цаг үргэлж л бидэнтэй байж байхгүй юу даа. Бид чинь цаг үргэлж л ирээдүй тийш тэмүүлж яваа юм чинь гэхэд нь би нэмж,

	— Хэрэв тэр машины загвар өнгөрсөн Цаг хугацаа руу явсан бол бид түүнийг өнгөрсөн пүрэв гаригт түүний түрүүчийн пүрэв гаригт гэх мэтээр энд байх үедээ үзэх байсан!

	Нутгийн захирагч, Эрин Зуунаар Аялагч руу анхааралтай эргэн шударга дур үзүүлэн,

	— Үнэхээр итгэмээргүй юм! гэв.

	— Огтхон ч тийм биш гэж тэр бээр Сэтгэлзүйч рүү хандаж,

	— Та нар энэ тухайд бол өөрсдөө амархан тайлбарлаж чадна шүү дээ. Энэ бол ойлгоцын мэдрэгдэж баригдамгүй гаднах уулзалт шүү дээ. Сэтгэлзүйч бидэнд хандаж,

	— Тэгэлгүй яах юм. Энэ бол сэтгэл судлалын талаас бол маш амархан. Би энэ тухай түрүүлж бодох ёстой байсан юм. Энэ бол та нарт хачин сэтгэгдэл төрүүлж болно. Бид нар үнэхээр ар талдаа эргэж байгаа дугуй, эсвэл нисэж яваа сумыг ажиглаж чаддаггүйтэй адил энэ машины загварын хөдөлгөөнийг харж ажиглаж чадахгүй байж болно. Хэрэв бидэнтэй хамт яг түүн шиг машин ирээдүй тийш биднийг бодвол тавь юм уу, зуу дахин хурдтай хөдөлж байвал бидний секундийн хугацаа, тэр Цаг үеийн минуттай тэнцэх юм. Өөрөөр хэлбэл хөдөлгөөний нэгжийг тавь юм уу, зуу хуваасны нэгтэй тэнцэхээр сэтгэгдэл төрүүлнэ. Энэ бол үнэхээр үнэмшилтэй юм...

	Тэр бээр аппарат байсан газрыг хуруугаараа зааж инээмсэглэн,

	— Та нар харж байна уу? гэж асуув.

	Бид минут илүү хугацаанд хоосон ширээнээс хараа салгалгүй суулаа. Дараа нь Эрин Зуунаар Аялагч маань энэ бүх л үзэж харсан зүйлийнхээ талаар ямар сэтгэгдэлтэй байгааг биднээс асуув. Доктор,

	— Энэ бүхэн бол өнөө оройн хувьд үнэнд нэлээд дөхөж очиж болох юм. Гэхдээ маргаашийн саруул ухааныг хүлээмээр санагдана гэж хэлэв. Эрин Зуунаар Аялагч,

	— Та нар Цаг үеийн тэр машин үзэхийг хүсэж байна уу? гэж асуугаад, гэрлээ гартаа барьж, урт хүйтэн хонгилоор биднийг дагуулан лаборатори тийшээ явлаа. Гэрэлд сүүдэртсэн түүний том толгой, бидний биеийн дүрс хонгилын хананд тусаж байсныг би тодорхой санаж байна. Бид түүний араас гайхан, итгэл муутай дагаж явсаар лабораторид орж, бидний нүдний өмнө сураггүй алга болсон жижиг механизмыг томруулсан машины дүрсийг үзлээ. Зарим эд ангийг никельдэж, зарим нь зааны ясаар хийсэн байв. Бас уулын болрыг зүсэж, хөрөөдөн хийсэн эд ангиуд ч үзэгдэж байв. Машины ерөнхий дүр төрх босжээ. Сандал дээрх зургийн дэргэд дуусаагүй хэд хэдэн шилбэн эд ангиуд байлаа. Би түүнийг сонирхон гартаа барьж үзвэл уулын усан болор зүсэж хийсэн бололтой. Доктор ам нээж,

	— Үнэхээр энэ бүхэн чинь бодитой юм болж байна уу? Эсвэл Христосын мэндэлсэн өдрөөр бидэнд үзүүлдэг нөгөө юм биш биз дээ? гэж яриагаа эхлэв. Эрин Зуунаар Аялагч гэрлээ толгой дээрээ өндөр өргөж машинаа гэрэлтүүлэн,

	— Энэ машин дээр би цаг үеийг шинжлэн судлах гэсэн юм. Энэ бүхэн та нарт ойлгогдохгүй байна гэж үү? би үүн шиг үнэмшилтэй ярьж байсангүй.

	Түүний албан ёсны мэдэгдлийг яаж хүлээж авахаа биднийхэн нь ч сайн мэдэхгүй байлаа. Докторын мөрөн дээгүүр миний харц Фильбийн харцтай мөргөлдөж тэр бээр над руу нүдээрээ учиртайхан ирмэлээ.

	 


3. ЭРИН ЗУУНААР АЯЛАГЧ БУЦАЖ ИРЭВ

	 

	Тэр үед Цаг үеийн машинд бидний хэн нь тэгтлээ итгэхгүй байсан санагдана. Хэргийн хамаг учир нь гэвэл, Эрин зуунаар Аялагч маань хэлсэн бүхнийг нь ойлгоход бэрхтэй байсан ухаант хүмүүсийн тоонд багтаж байсан юм.

	Та түүнийг их л нохой хүн гэж үргэлж санадаг байсан биз дээ.

	Түүний жирийн үнэн сэтгэлийн үгийг далд утгатай үг юм уу, ухаалаг арга заль гэж хэзээ ч бодоогүй ба та нар түүнд итгэнэ байх. Хэрэв яг тийм загварыг бидэнд Фильби үзүүлж, түүний хэлсэн бүхнийг давтаж ярьсан сан бол бид түүнд үнэхээр итгэх байсан юм.

	Фильбийн үйлдлийн зарчмыг бид таньж ямар ч хүн түүнийг амархан ойлгож чадах байсан. Гэвч Эрин Зуунаар Аялагч маань өөрийнхөө төрх байдлаар хачин сонин хүн болох учир бид санаа бодлынхоо үүднээс түүнд итгэхэд бэрх байлаа. Түүнийг ухаанаараа арай ч гүйцмээргүй хүмүүсийн хийсэн нээлт бүтээлүүд нь хүний алдар гавьяаны хэрэг болж байхад, хэрэв дээрх бүтээлийг тэр хийсэн байх юм бол түүний хөдөлмөрийг энгийн зүйл гэж үнэлэн тооцдог байв. Өөрийн зорилтод хүрэхэд туйлын хялбархан гэдэг нь том алдаа юм. Эрхэмсэг хүмүүс түүнийг хүндэтгэж, тэд нарыг тоглоом тохуу хийж дэмийрэхгүй гэдэгт хэзээ ч итгэж байсангүй. Тэд нар ухаалаг хүмүүсийн нэр алдар, нялх хүүхдийн гарт байгаа шаазан аяга шиг, түүний гарт байдгийг мэдэрдэг байв.

	Яагаад ч юм минийхээр бол пүрэв гаригаас дараачийн пүрэв гариг хүртэл бүгдэд маргаангүй сонирхогдож байсан асуудал байлаа ч гэсэн бидний хэн нэг нь Цаг үеэр аялах тухай яриа үүдэж үг ч цухуйлгасангүй. Үнэмшилтэй төстэй мөртөө амьдралтай нийцэхгүй нислэг гэж баймааргүй, ийм нөхцөлийг бүрэлдүүлж буй бидний өнгөрсөн бүх амьдралын эмх замбараагүй байдлыг Цаг үеэр нь өөрчлөх боломжийн тухай бүхэн бидний санаа сэтгэлийг эзэмдэж байлаа.

	Миний хувьд гэвэл зөвхөн загвараар хийгдсэн илбийн ухааныг онцгой сонирхож байв. Энэ талаар баасан гаригт Линнеевийн нийгэмлэгт Доктортой уулзаж, мартаж байснаа санаж байна. тэр бээр ийм төсөөтэй үзэгдлийг Тюбингенд үзэж, тэнд бас нэг лаа унтарсныг ихээхэн сонирхож байгаа юм сан. Гэхдээ тэр сорилт туршилтын тухай ямар ч ойлгоц байхгүй байв.

	Дараачийн пүрэв гаригт би дахиад л Ричмонд руу явлаа. Би, Эрин Зуунаар Аялагчийнд тогтмол зочилж очдог хүмүүсийн нэг нь байлаа. Оройтож ирсэн чинь зочны өрөөнд дөрөв таван танил хүн ирчихсэн байсан юм.

	Доктор нэг гартаа бичгийн цаас, нөгөө гартаа цаг барьчихсан задгай галын өмнө зогсож байв. Би бүх хүнийг ажиглангаа Эрин Зуунаар Аялагч байхгүй байхыг мэдлээ. Доктор,

	— Долоо хагас болж байна. Хоолны цаг боллоо гэв.

	— Гэрийн эзэн хаана байна аа? гэж би асуулаа.

	— Аа тийм үү. Та чинь дөнгөж сая ирээ биз дээ? Энд гайхмаар юм болж байна. Бодож үзвэл түүнийг ямар нэгэн юм саатуулав бололтой. Хэрэв тэр ирэхгүй бол биднийг долоон цагт хооллоорой гэсэн бичиг орхисон байна. Саатсан шалтгаанаа ирээд ярьж өгье гэжээ.

	Нэрд гарсан нэг сонины редактор:

	— Хэрэв өдрийн хоол муудахад хүрвэл эвгүй л юм даа? гэв.

	Доктор утасдлаа.

	Түрүүчийн зочин Доктор, бид хоёроос гадна Сэтгэлзүйч байв. Гэхдээ, дээр редактор гэж яригдсан Бленк, нэг сэтгүүлч, бас бүтэн оройжин амнаасаа ганц ч үг унагаагүй дуу цөөнтэй үл таних, сахалтай хүн байв.

	Бид өдрийн хоолны үеэр Эрин Зуунаар Аялагч маань хаана юу хийж яваа бол гэсэн бүх боломжийг тааварлан ярилцлаа. Би тэднийг даажигнан, Цаг үеэр аялах талаар тааварлан ярьж эхэллээ. Редактор гайхан, юу ярьж байгаагийн минь учрыг олох гэж хичээж байгаа бололтой харагдана. Сэтгэлзүйч долоо хоногийн өмнө бидний оролцож, маргаангүй болохыг батлан өгүүлж чадах нөгөө л «хурц ухаалаг илбэ ухааны» тухай сонирхол багатайхан үргэлжлүүлэн ярина.

	Түүний ярианы дунд үед хонгил руу орох үүд анир чимээгүй агаад аажуухан нээгдлээ. Би өөдөөс нь харж суусан болохоор эхлээд л харлаа.

	— Өө! гэж би уулга алдаж:

	— За ашгүй дээ! гэхэд минь хаалга дэлгэгдэж, бид Эрин Зуунаар Аялагчийг олж харлаа.

	Би гайхан хашхирав. Доктор,

	— Ээ зайлуул, та чинь яачих ваа! гэж дуугарав.

	Хүлээж суусан бүх хүн энэ дуунаар цөм үүд рүү харцгаав.

	Түүний төрх байдал үнэхээр аймаар байлаа. Хувцас нь нэл тоосонд дарагдаж, ханцуй дээр нь үл ойлгогдох ногоон толбонууд үзэгдэж байв. Үс нь өрвийж, тоосонд дарагдсанаас бууралтсан ч юм шиг болж, энэ хугацаанд өөрчлөгдөн гандаа юу даа гэмээр надад санагдав. Түүний царай зэвхий үхээнц эрүүн доор нь эдгэрч яваа сорви үзэгдэж, нүдний харц нь төөрөлдөж, нэг л хүнд зовлонд дарагдаж ядарсан хүн шиг харагдана.

	Хурц гэрлээс болж минут орчим хаалганы дэргэд зогсов. Дараа нь доголсоор өрөө рүү явж орлоо. Хөлөө холгосон тэнүүлч л тэгж доголдог байх. Бид бүгдээрээ түүний дуугарахыг сонсох гэж чив чимээгүй байлаа.

	Тэр үг ч дуугарсангүй, хүнд алхаагаар ширээнд дөхөж, шилтэй ундаа руу гараа сарвайв. Редактор хундагыг шампанск дарсаар дүүргэж, түүн рүү түлхэж дөхүүлэв. Тэр нэгэн амьсгаагаар залгиж, дотор нь уужирсан бололтой ширээг гөлрөн ширтсэнээ, түүний нүүрт инээмсэглэл илрэх шиг боллоо. Докторын,

	— Юу болоов? гэсэн асуултыг нь Эрин Зуунаар Аялагч сонсоогүй бололтой,

	— Та нарыг сандаргасныг минь уучилна уу гэж түгдрэнхэн хэлснээ,

	— Түр хүлээцгээгээрэй... гэв.

	Тэр чимээгүй байснаа хундагаа өгч дахин дарс хийлгэж түрүүчийнх шигээ нэгэн амьсгаагаар залгилснаа,

	— Одоо сайхаан! гэж хэлэв.

	Түүний нүд гялалзаж харц нь бага зэрэг туяарав. Тэр биднийг үл мэдэг талархан ажиглаж тохилог, дулаахан өрөөний нэг булангаас нөгөө булан руу хоёр ч удаа алхсанаа... Ярих үгээ арай гэж олсон юм шиг дахин яриагаа үргэлжлүүлэв.

	— Би явж нүүр гараа угаагаад, хувцсаа солиод ирье. Дараа нь юу болсноо ярья. Харин надад хонины мах жаахан үлдээгээрэй. Би мах идэх юм сан гэж үнэн голоосоо хүсэж байна гэв.

	Тэр бээр ховорхон зочилдог Редакторыг ажигласнаа, амар мэндийг нь асууж бөхийв. Редактор нэг юмны тухай асуув.

	— Жаахан хүлээгээч, би танд хариулъя. Намайг ямар байгааг харж байгаа биз дээ. Тэгээд л бүх юм хэвийн болно гэж Эрин Зуунаар Аялагч хэлэв.

	Тэр шилэн аягаа тавьж, хаалга руу чиглэв. Би дахиад л түүний доголох, алхах зөөлөн дууг ажиглаж байлаа. Тасалгаанаас гарах тэр агшинд би суудлаасаа өндөсхийн, түүний хөлийг харж амжив. Урагдаж цус болсон оймсноос өөр юу ч ажигласангүй. Түүнийг гүйцэж очих гэснээ, илүү юманд дурладаг хүнийг үзэн яддагийг нь санаад гэнэт болив. Би хэдэн минут өөрийнхөө бодол санааг төвлөрүүлж ядаж байв.

	— Нэрт эрдэмтний гайхалтай төрх байдал гэж сонины гарчиг унших хэлбэрээр дандаа сэтгэдэг зуршлаараа Редакторын дуугарахыг би сонслоо.

	Үүнийг сонсонгоо би хурц гэрэлтэй хоолны ширээ рүү эргэв. Сэтгүүлч,

	— Юу болоод байна вэ? Тэнүүчлэн-Сонирхогчоор тоглоод байна уу, үгүй юу? Би бүр ойлгохоо болилоо гэв.

	Би Сэтгэлзүйчийн харцтай тулгарч, түүний нүүрийн өнгөнөөс өөрийн бодол санааг ойлголоо. Цаг үеэр аялах тухай, тэр шатаар доголж яваа аялагчийн тухай би бодлоо. Түүний доголохыг надаас өөр хэн ч ажиглаагүй мэт санагдана.!

	Юу юунаас өмнө доктор бодогдов. Эрин Зуунаар Аялагч хооллох үедээ үйлчлэгчээ дэргэдээ байлгахыг хүсдэггүй учир дараачийн хоол авчрахыг утасдаж гуйв. Редактор амандаа бувтнан, хутга сэрээгээ гартаа авахад, Дуугүй Зочин ч түүнийг даган хоолоо идэж гарав. Бид дахиад л хооллох нь тэр. Тэдний яриа нь хэсэг зуур гагцхүү анхаарч гайхсан, тасалдсан маягаар үргэлжлэв. Редакторын сониуч зан нь дээд зэрэгтээ хүрлээ. тэр бээр дахин эхэлж,

	— Бид бүхний нөхөр хариугүй өчүүхэн орлогоо нөхөхгүй юм бол уу? Эсвэл түүнтэй Навуходоносор хаантай тохиолдсон адал явдал таарав уу.

	— Энэ чинь Цаг үеийн машинтай ямар нэгэн холбоотой гэдэгт би итгэж байна гэж миний хэлсний дараа, Сэтгэлзүйч бидний түрүүчийн уулзалтын тухай яриагаа үргэлжлүүлэв. Шинэ зочид ямар ч итгэлгүйгээр сонсож байв. Редактор татгалзсанаа:

	— Цаг үеэр хийх аялал сайхаан! гэж анхааруулснаа:

	— Гэвч өөрийнхөө гаж бурууд төөрөлдөж, ингэж тоос шороонд дарагдаж явдаг хүн гэж байх уу даа, бодоцгоо л доо! Энэ амаргүй ээдрээ бүхий сэтгэцийг олж илрүүлэнгээ, тэр бээр энэхүү адармаатай үйл явдлыг бидэнд өгүүлэн, ойлгуулах гэж оролдож байна.

	— Ирээдүйн цаг үед үнэхээр хаалт гэж байхгүй гэж үү? Сэтгүүлч бас л ийм учир утгагүй зүйлд итгэхэд хэцүү байсан болохоор редактортай санаа нийлж, хөнгөмсөг маягаар хэлхэлдэн, элэг доог хийж зохицсонгүй. Хоёулаа хөгжилтэй, шаламгай залуу хүмүүс болохоор шинэ маягийн сэтгүүлчдийг төлөөлж байв.

	— Манай тусгай сурвалжлагч нөгөөдрөөс мэдээлэхдээ...гэж өндөр дуугаар Сэтгүүлч ярьж байх яг тэр үеэр Эрин Зуунаар Аялагч дахин эргэж орж ирлээ.

	Одоо тэр бээр жирийн хувцас өмсөж төөрөлдсөн харцнаас гадна, намайг тэгж их зовоож байсан түүний нүүрэн дээрх шаналгын ул мөр үлдсэнгүй. Редактор хөгжилтэйгөөр,

	— Энэ тоглоом тохуу хийгчид таныг өнгөрсөн долоо хоногийн дунд үе рүү очсон гэх юм... Та түүнийгээ санаж сэтгэгтүн. Та бидэнд лорд Розбери гуайн тухай ямар нэгэн юм ярьж өгөхгүй юу? Ямар шан хүсэх сэн бол оо? гэнэ.

	Эрин Зуунаар Аялагч нэг ч үг дуугарсангүй, бэлтгэсэн сандал дээр очиж суув. Тэр ерийн тайван инээмсэглэж:

	— Нөгөө хонины мах хаана байна? Түүнийг идвэл мөн сайхнаа! гэхэд нь,

	— Өгүүллэг! гэж Редактор хашхирах шахам хэлэв.

	— Ямар чөтгөрийн чинь өгүүллэг гэж Эрин Зуунаар Аялагч хэлэнгээ,

	— Юм идмээр байна. Бага ч гэсэн махны шүүс амтлахгүйгээр нэг ч үг дуугарах чадал алга...

	— Танд баярлалаа. Аль вэ, давс өгөөч! гэхэд би тэссэнгүй,

	— Танаас ганцхан асуулт асууя. Та, Цаг үеэр аялав уу? Эрин Зуунаар Аялагч амаараа дүүрэн идэх юмтай учир толгойгоо дохингоо,

	— Тийм ээ, гэв.

	— Мөр бүрийг шиллингээр3 бодож үнэлье гэж Редактор хэлэв. Эрин Зуунаар Аялагч, Дуугүй Хүн рүү өөрийн шилэн аягыг түлхэж, хуруугаараа аягаа тогшив. Дуугүй Хүн түүн рүү цоо ширтэн, цочин зог туссанаа дарс хийж өгөв.

	Өдрийн хоол надад нэг удах шиг санагдлаа. Би асуулт асуух гэж тэсэж ядаж байлаа. Миний бусад нөхөд ч ялгаагүй л байсан байх. Сэтгүүлч нийтийн сэтгэл санааг засахыг оролдож, Хетти Поттерийн тухай хөгтэй явдал ярьж өгөв. Гэхдээ Эрин Зуунаар Аялагч маань зөвхөн хоолондоо улайрч, хэзээний тэнүүлч маягаар ховдоглон үмхэлж байв. Доктор нүдээ онийлгон, янжуур татаж, түүний хөдөлгөөнийг ажиглаж байлаа. Дуугүй Хүн хэвийн байдлаасаа ичимтгий нь нэмэгдэх шиг болж, шампан дарсаа сэтгэл нь хөдлөн гоц шийдэмгийгээр ууж байв. Эцэст нь Эрин Зуунаар Аялагч маань тавгаа зайлуулж, биднийг тойруулан харав. Тэгээд

	— Би зөвтгөх хэрэгтэй гэж үзэж байна. Та минь уучлаарай! Би өлсөж үхэх шахлаа. Надад хамгаас гайхалтай сонин үйл явдал тохиолдлоо гэв.

	Тэр гараа сунгаж, янжуур авангаа ишийг нь тастаж хаяад,

	— Тамхины өрөөнд орцгооё. Энд хэдэн тавгийн хажууд яриад ч яах вэ дээ.

	Тэр өрөө рүү явах замдаа утасдаж, биднийг хажуугийн тасалгаа руу дагуулан орлоо. Түшлэгтэй сандалд тухлан суугаад, тэр гурав руу заан, надаас,

	— Бленк, Дэш, Чоуз нарт та миний Машины тухай ярьж өгөв үү? гэж асуув. Редактор,

	— Энэ бол бараг л жирийн зүйл гэж хэлэв.

	— Өнөөдрийн хувьд надад маргах тэнхээ алга байна. Ярьж өгч болно, гэхдээ маргах тэнхээ үнэндээ алга. Та нарыг хүсвэл, би өөртөө тохиолдсон зүйлийг ярьж өгье, харин миний яриаг битгий таслаарай гэж гуймаар байна. Би та нарт бүгдийг нэгд нэггүй ярих хүсэлтэй байна. Миний ярианы ихэнх нь та нарт санаанаасаа зохиосон юм шиг санагдана байх гэдгийг би мэдэж байна. Тийм ч байж болно! Гэхдээ эхнээсээ аваад дуусан дуустлаа энэ бүхэн үнэн юм шүү... Өнөөдөр, өдрийн дөрвөн цагт би лабораторидоо байсан. Энэ мөчөөс эхлээд гурван цагийн дотор би найман хоног өнгөрөөлөө!.... Ийм найм хоногийг ямар ч хүн, ингэж өнгөрөөгөөгүйд учир нь байгаа юм! Би ядаргаанд орж дууссан гэхдээ та нарт үүнийг ярьж дуустлаа би унтахаар хэвтэхгүй. Зөвхөн ийм тохиолдолд унтана. Дахин гуйхад та нар миний яриаг л битгий таслаарай. Ойлгов уу? Редактор;

	— Ойлголоо гэв.

	Бид бүгдээрээ нэгэн зэрэг:

	— Ойлголоо! гэж давтан хэллээ.

	Эрин Зуунаар Аялагч маань ингээд л өөрийнхөө яриагаа эхэлж,

	— Тэр болж өнгөрсөн бүхнийг өгүүлье гэв. Түүнийг түшлэгтэй сандал дээр налан сууж байгааг нь эхлээд харахад дэндүү ядарсан шинжтэй байсан авч дараа нь овоо сэргэж ирлээ. Түүний яриаг давтангаа би үзэг бэхийн хүчээр илэрхийлж чадаагүй, бас хамгийн гол нь түүний ярианы онцлог шинж чанарыг дамжуулах ямар ч чадваргүй гэдгээ ойлгож байлаа. Ямар ч байсан та миний энэ бичсэнийг анхааралтай уншихдаа түүний зэвхийрч ядарсан царайг нь олж харахаас биш түүний гэрэлд тунарсан үнэмшилтэй дуу хоолойн өнгийг олж сонсож чадахгүй байхдаа гэж би харамсаж байна. Ярианы дундуур түүний царай хувиран өөрчлөгдөж байгааг ч мөн үзэж чадахгүй биз ээ. Бидний дийлэнх нь сүүдэр бараадан суусан байв. Тамхины өрөөнд лаа асаагаагүйн дээр„ чийдэнгийн гэрэл зөвхөн Сэтгүүлчийн нүүрэн дээр тусаж, Дуугүй Хүний хөлийг өвдөг хүртэл нь гэрэлтүүлж байв.

	Эхлээд бид анир чимээгүй байснаа удсан ч үгүй бүх юм мартагдаж, Эрин Зуунаар Аялагчийн зүг ширтэцгээж байв.

	 


4. ЦАГ ҮЕИЙН АЯН

	 

	— Би өнгөрсөн пүрэв гаригт та нарын заримд лабораторид хараахан дуусаагүй байгаа Цаг үеийн машинаа үзүүлсэн шүү дээ?! Тэр машин аялалд бага зэргийн гэмтэл олж мөн одоо ч гэсэн тэндээ л бий. Түүний нэг ясан шилбэ хугарч, мөнгөлөг тууз нь нугарч эвдэрсэн ч гэсэн бусад нь янзаараа байж байна.

	Би түүнийг баасан гаригт дуусгах тооцоотой байсан юм. Гэтэл бүгдийг нь угсарсны дараа нэг никель тууз нь бүтэн дюймээр4 дутаж байв. Иймд би түүнийг дахин хийх хэрэгтэй боллоо. Миний Машин ингээд л өнөөдөр бэлэн болж байгаа нь энэ. Өглөөний арван цагт юу юунаас чухал нь Цаг үеийн машин маань аян замд гарахад бэлэн болсон байлаа. Би сүүлчийн удаа үзлэг хийж, эрэг боолтыг нь шалгаж чангалж, болор шилбэ рүү нь тос дусаагаад суудал дээрээ суулаа.

	Нэг гараараа хөдөлгөх хөшүүрэг, нөгөө гараараа зогсоох хөшүүргийг барьж байхад өөрийгөө алах гэж байгаа хүн гар буугаа шанаандаа тулган гохоо дарах үед ямар байдалд ордог шиг тийм аймшиг намайг нөмөрлөө. Би хоромхон зуур нэг дэх хөшүүргээ дарж, тэрхэн даруй хоёр дахь хөшүүргээ эргүүлэв. Би ухаан алдах шахан зайлагдан, аймаар орчинд доошоо унаж байгаа юм шиг санагдлаа. Гэвч нүдээ нээж харвал лабораторидоо саяхан байж байсан шиг бодогдов.

	Ямар нэгэн юм болж уу дээ?... Агшин зуур миний сэтгэсэн бүхэн гэнэт гялс хийн өнгөрч миний бүх онолын тооцоо алдаатай байх шиг бодогдлоо. Би цагаа харлаа. Минутын өмнө гурваас арван минут өнгөрч байсан бол одоо гурав хагас болж байгаа юм шиг санагдлаа.

	Би санаа алдаж, шүдээ зуун, хөшүүргийг хоёр гараараа дарлаа. Би бас өөдөөс юм түлхэхийг мэдэрлээ. Лаборатори маань манан дотор байгаа юм шиг бүдгэрлээ. Уотчет хадагтай орж ирээд, намайг анзаарсангүй шууд л цэцэрлэгийн хаалга руу явлаа.

	Өрөөгөөр өнгөрөхөд минутын хугацаа хэрэгтэй.

	Гэтэл хадагтай маань пуужингийн хурдаар явж өнгөрч байгаа юм шиг надад санагдлаа. Би хөшүүргийг тултал нь эргүүллээ. Гэрэл унтрах мэт харанхуй болсноо дахин гэрэл оров. Улам бүр манан татсаар лаборатори маань ч ялгарч харагдахаа болилоо. Гэнэт шөнө болж. дараа нь өдөр болж, шөнө, өдөр хоёр солигдсоор байлаа. Миний чих шуугьж, доошоо унах гээд байгаа юм шиг санагдлаа.

	Эрин зуунаар аялахад өвөрмөц мэдрэмтгий чанартай болдгийг та нарт ойлгуулж чадахгүй байгаадаа зовж байна. Намайг ойлгохын тулд өөр дээрээ л турших хэрэгтэй юм даа. Тэр нь үнэхээр эвгүй. Ямар ч хажуугийн тусламж үзэхгүйгээр, хаашаа ч юм бүү мэд толгой эргэм хурдаар хурдалж байгаа юм шиг санагдана. Гарцаагүй тун эвгүй унах гээд байгаагаа үргэлж л бодно.

	Ийм маягаар хурдалж байхад өдөр шөнө нүд ирмэх зуур солигдож байлаа. Удсан ч үгүй бүүр түүр санагдаж байсан миний лаборатори гэнэт алга болж, тэнгэрт зүүнээс баруун тийш агшин зуур үсрэлт хийх нар үзэгдэж, шинэ өдөртэй золгож байв. Миний лаборатори тэр аяараа үгүй болж, би гадаа гарчихсан юм шиг бодогдлоо. Чухам энд юу байгааг ажиглахын аргагүй дэндүү хурдан Цаг үеэр явж өнгөрөх шиг санагдана.. Хамгийн удаан хөдөлгөөнтэй дун хорхой хүртэл дэндүү хурдтай болсон мэт надад ажиглагдаж байв.

	Шөнийн харанхуй, өдрийн гэрэл хоёр ээлжлэн гялс гялс хийх нь нүдэнд ядаргаатайг хэлэх үү. Саран секундийн дотор харанхуйд хурдлан өнгөрөхдөө өөрийнхөө бүтэн, хагас, хавирган хэлбэрт шилжиж, сүүмгэнэн гялтганах түг түмэн оддоо араасаа дагуулан өнгөрч байв. Би ингэж улам өсөн нэмэгдэж буй хурдаа үргэлжлүүлэн, өдөр шөнө солигдон явсаар төгсгөлд нь үргэлжилсэн саарал өнгийн орчин болж, тэнгэр нь нэг гайхалтай хөх өнгөтэй болсноо, өглөөний гэгээ орж байгаа юм шиг ялгагдахуйц өнгөөр хувиран, наран нэгэн галт тууз болон, сар мөн л тийм хэлбэртэй боловч арай сулавтар гэрэлтэж зүүнээсээ баруун тийш гялалзан дугуйрч арчигдаж байхыг үзэв. Бусад од ажиглагдахаа больж, энд тэнд тод өнгийн дугуй гэрлүүд тэнгэрийн сааралдуу өнгийг бүслэн зурайна.

	Эргэн тойрны газар нутгийн байдал бүүдгэрхэн манантана. Би толгодын оройд байгаа нэгэн байшингийн тэндэх хадан дээр одоо хүртэл зогсож байх шиг санагдаж толгодын оргил нь миний нүдний өмнө сааралтан үзэгдэнэ. Ой мод босоо утаа мэт өөдөө ургасаар нэг шарлаж, нэг ногоорч өргөжиж байгаа нь үзэгдэж. бас алга болж байхыг хүртэл үзлээ. Аварга том гайхмаар сонин барилга үзэгдэж дахин алга болж, зүүдлэгдээд ч байгаа юм шиг бодогдоно. Газар дэлхийн бүх гадаргуу миний нүдний өмнө өөрчлөгдөж байв. Машины хурдыг харуулах заалтуудын жижиг зүү улам улам хурдлан эргэж байв. Нарыг орлосон зурвас нэг урд зүг рүү нэг хойд зүг рүү ганхаж, зуны нар өвлийн нарны байрлалыг зааж байгааг удахгүй ойлгож, энэ заалтаар нислэг маань минутад жил илүү хугацаа өнгөрч байгаа ба минут бүр дэлхийн гадарга нэг удаа цасаар хучигдаж, нэг удаа хаврын тод ногоон өнгөөр солигдож байна гэдгийг ч ойлголоо.

	Анхны нислэгийн эвгүй байдал ч тэгж их мэдэгдэхээ больжээ. Тэгээд л бахдан гайхах минь ч гайгүй боллоо. Би Машин хачин гуйвж байгааг мэдсэн боловч, үүний учир шалтгааныг ойлгосонгүй. Миний толгой үймэрч гүйцээд, орон гарах ухаангүй байдлаас болж өөрийгөө ирээдүйд бэлэглэв бололтой. Би яаж зогсохоо ч ухаарсангүй тэрхүү шинэ сэрлээс гадна ямар нэгэн юмны тухай ч бодох сүйхээ байсангүй. Удалгүй тэр бүх сэрлүүд маань айж эмээсэн сониуч зангаар солигдов.

	«Миний нүдний өмнүүр гялс хийн өнгөрч байгаа энэ бүүдгэрхэн ертөнцөд түр саатан ажиглаж бидний эх үүсвэрийг нь тавьсан соёл иргэншилтэй харьцуулан үзвэл хүн төрөлхтний ямар агуу гайхамшиг, ямар бахадмаар хөгжил дэвшил миний нүдний өмнө дэлгэгдэн үзэгдэх байсан сан бол оо гэж би бодлоо».

	Бидний амьдарч байсан үеийг бодвол эргэн тойрондоо аварга том гайхамшигт уран барилгын цогцолбор сүндэрлэж, манан доторх усан бөмбөлөг шиг гялтганах тэр барилга урлан нэхсэн хээ хуар шиг үзэгдэхийг харлаа. Миний балартсан ухаанд орчны газар орон гайхмаар үзэсгэлэнтэй юм шиг бодогдож, зогсмоор санагдаад явчихлаа.

	Зогсохын тулд юуны өмнө буух байраа шилж өөртөө болон Машиндаа орон зай олох хэрэгтэй байлаа. Одоохондоо би Цаг үеэр маш их хурдтай явж байгаа болохоор энэ бүхэн минь надад ямар нэгэн зорилгогүй мэт санагдана. Нэгд гэвэл, би уур шиг шингэрүүлсэн байдалд байсан ба тааралдсан биесийнхээ хооронд гулсаж байлаа. Зогсонгуут тэр газар дээр молекул молекулынхаа араас чихэлдэн шахагдаж байгаа мэт боллоо. Миний биеийн атом орчныхоо атомтой ойртон хавиралдаж, тэдний хооронд химийн хүчтэй урвал явагдаж, магадгүй томоохон тэсрэлт болж намайг миний аппаратын хамт бүх боломжийн хэмжил болох үл мэдэгдэх тийш шидчих байсан байх. Энэ зорилтот бодол намайг Машиндаа угсарч байх үед хэд дахин миний толгойд орж ирж байсан боловч, тэр үедээ би үүнийг гарцаагүй тохиолдох учрал юм гэж үзээд, үүнтэй хүн зайлшгүй тулгарах ёстой! гэдэгт итгэж байв. Тэр аюул зайлшгүй тулгарах ёстой гэдэг нь илэрхий болсон одоо үед ч тэр бүхэн надад амархан санагдлаа. Үнэн хэрэгтээ орчны шинэ үзэгдэл, машины ядаргаатай хэлбэлзэл, чичирхийлэл, хамгийн гол нь сав л хийвэл унах гээд байгаа энэ бүхэн миний уур уцаарыг үл мэдэг хүргэж билээ. Дахин зогсож чадахаасаа өнгөрсөн гэж би өөртөө хэлтэл, тэрхэн мөчид гэнэт өөрийн бодлынхоо эсрэг зогсохоор шийдлээ. Тэсвэрлэшгүй тэнэг хүн шиг би хөшүүргэн дээр дарангуут тэрхэн мөчид машин маань онхолдож би шидэгдлээ.

	Миний чихэнд тэнгэр дуугарах шиг сонсогдов. Би минут хэртэй дүлийрчхэв. Дараа нь арай ядан суунгаа, орчноо ажиглав. Эргэн тойронд дуутай бороо орж, цагаан мөндөр бууж байхад би онхолдсон машиныхаа өмнөх зөөлөн зүлгэн дээр сууж байв. Миний эргэн тойрон бүх л юм нойтон юм шиг байв. Удсан ч үгүй чихний шуугиан намдаж, дахин сайн ажиглаж авлаа. Хөх ягаан, хондон улаан цэцэг нь газарт налсан цэцэрлэгийн нэгэн шалбаагт ойчсоноо би мэдлээ. Газарт ойж бүжиглэсэн мөндөр миний Машин дээгүүр харайлгаж, хайлсан ус нь газраар урсаж байв. Агшин зуур би шалба цохиулчихлаа.

	«Олон жилээр давхин одсон хүнийг эгж ирэхэд ингэж угтаж авдаг газрыг чинь юу ч гэхэв дээ» гэж би амандаа бувтнав.

	Нороод ч яах вэ гэж бодоод, би босож, орчноо ажиглав. Мананд ургаа модны цаахна цагаан чулуугаар өөлж хийсэн аварга том юм байхыг үзлээ. Өөр юу ч үзэгдэхгүй байлаа.

	Миний үзсэн бүхнийг дамжуулан хэлэх гэдэг амаргүй л дээ. Мөндөр намдангуут, цагаан дүрс улам ч тодорлоо. Том мөнгөн улиангарын орой түүний зөвхөн мөрөнд хүрэхтэй үгүйтэй байгааг харахад мөн ч аварга том хөшөө болох нь илэрхий байв. Жигүүрт Ховдостой төсөөтэй түүнийг цагаан гантигаар урлажээ. Гэхдээ түүний жигүүр нь биедээ хумигдаагүй, даллаж байгаа юм шиг харагдав. Яг л нисэх гэж байгаа дүртэй юм. Тавиурыг нь хүрлээр хийж зэсийн байван зузаан түрхсэн юм шиг надад санагдсан. Ховдосын нүүр нь над руу харж, түүний хөдөлгөөнгүй харц намайг ширтэн, уруулд нь инээмсэглэл тодорно. Гэсэн ч тэнгэрийн муухайд ямар нэгэн өвчинд баригдсан юм шиг үзэгдэнэ. Би түүнийг хагас минут ч юм уу, бүр хагас цагийн турш ажиглаж зогсов. Тэр орж байгаа мөндрийн их багаас болж дөхөөд ч байгаа юм шиг, холдоод ч байгаа юм шиг санагдсан. Дараа нь түүнээс минут хэртэй хараагаа салгахад мөндөртэй үүл арилж, тэнгэр цэлмээд удахгүй нар гарах гэж байгааг ажиглав. Намайг Ховдосын цагаан дүрс рүү дахиад л хартал, цөхрөнгөө барсан тэрхүү аяллаа гэнэт санав. Энэ борооны мананг бүр арилахад надад чухам юу үзэгдэх юм бол оо? Энэ хугацаанд хүмүүс бүр өөрчлөгдсөн юм биш биз? Хэрэв хүмүүс улам харгис болчихсон байвал яах болж байна? Хэрэв тэд нар энэ урт удаан хугацаа өнгөрөхөд хүн төрхөө бүр алдаж. хүчээр дарангуйлах ёс дэглэмд шилжсэн байвал яана аа? Магадгүй ямар нэгэн аймаар, зүрх шимширмээр, бүр анхны үлэг гүрвэлээс ч долоон дор зэрлэг амьтан тааралдвал яана? Тэр дор нь устгачихмаар хүн дүрст бузар булай, зүүдэнд ормоор зэвүүн тийм амисуудтай учирвал яах вэ?

	Би, эргэн тойрныг ажигласнаа өөр юм, алсад дурайж байгаа гоёмсог хайстай, өндөр баганатай аварга том барилгын дүрсийг олж харлаа. Тэдгээр нь ой модтой толгодын наахан талд өнгөрч байгаа ширүүн бороонд тодрон үзэгдэнэ.

	Гэнэт би учиргүй сандран айв. Цаг үеийн машин руугаа ухаангүй юм шиг харайлгаж. түүнийгээ хэвийн болгох гэж оролдлоо.

	Яг энэ үеэр аадрын үүлний цоорхойгоор нарны гэрлэн баганууд нэвтлэн туслаа. Сааралдуу хөшиг аажимдаа уусаж замхарлаа. Зуны тэнгэрийн өтгөн хөх өнгөнд тунарсан сүүлчийн атгын чинээ аадрын үүлс байснаа сарнин алга болов. Аадрын усаар угаагдаж, хараахан хайлж амжаагүй мөндрөөр цагаан цээж гарган гоёсон аварга том байшин улам тодров.

	Би энэ аймшигт ертөнцөд ямар ч хамгаалалтгүй ганцаардмал хүн болохоо ойлголоо. Агаарт нисэж яваа шувуухай, харцагыг дайрах үед амиа бөөцийлөх санаатай бас над шиг бачимддаг бололтой. Миний айдсыг солиоролтой адилсгаж болох байлаа. Би машинаа босгох гэж бүх хүчээ шавхан, шүдээ зуун гар хөлөөрөө тулж өшиглөлөө. Миний цөхрөнгөө барсан түрэлтээр эргэхдээ эрүү рүү хүчтэй цохиж буулаа. Нэг гараараа суудлаа, нөгөө гараараа хөшүүргээ барьж хүчтэй амьсгаадан зогсож, түүн дээр үсэрч гарахад бэлэн байлаа.

	Гэвч надад хурдан шийдвэрлэх боломж гарч, дахин надад зориг бий боллоо. Ихээхэн сонирхсон мэдрэхүйгээр айхаа багасгаж алс ирээдүйн энэ ертөнцийг олж үзлээ. Ойролцоох байшингийн нуман хаалганы дор цэвэрхэн хувцасласан хэдэн хүн байхыг олж харав. Тэд нар намайг бас л үзэв бололтой, над руу цөмөөрөө л харна.

	Дараа нь би дөхөж яваа хүмүүсийн дуу сонслоо.

	Цагаан Ховдосын арын ширэнгэн дотроос над руу гүйж яваа хүмүүсийн толгой мөр нь үзэгдэж байв. Тэдний нэг нь шалбааг руу орсон явган хүний зам дээр гарч, машиныхаа дэргэд зогсож байгаа над руу дөхөж ирлээ. Энэ бол өндрөөрөө дөрвөн фут орчмын, хондон улаан хувцастай, ширэн бүс бүсэлсэн амисууд байлаа. Хөлдөө шаахай ч юм уу, мухар гутал өмсжээ. Өвдөг нь ил, толгой нь нүцгэн. Ийм хөнгөн хувцасласныг үзээд би энд яасан дулаахан уур амьсгалтай юм гэж анх удаа бодлоо.

	Над дээр хүрч ирсэн тэр гунхсан хүн, гайхалтай сайхан сэтгэгдэл төрүүлсэн боловч, ер бусын хэврэгхэн амис байлаа. Түүний тунгалагхан дориун царайг нь ажиглахад сүрьеэтэй юм бол уу гэж бодогдохоор хүн бүхний дунд үргэлжийн яригдаж байдаг цонхигордуу хүн байлаа. Түүнийг ажиглангуут гэнэт итгэх сэтгэгдэл төрлөө. Би машинаасаа гараа угз татав.

	 


5. АЛТАН ҮЕ

	 

	Дараагийн агшинд алс ирээдүйн энэ хэврэгхэн амисуудтай би нүүр нүүрээрээ учран золголоо. Тэр шууд над дээр зоригтой хүрч ирээд, мэндчилж байгаа маягтай инээмсэглэв. Намайг айлгаж сүрдүүлээгүйд нь нэн баярлалаа. Тэр араасаа дагаж явсан хоёр амис руу эргэж, маш уянгалаг хэлээр ярилаа.

	Тэр үеэр нөгөөдүүл нь хүрч ирлээ. Түдэлгүй намайг найм ч юм уу, арав ч юм уу гэхээр амис хүрээлж зогслоо. Тэд нарын нэг нь надаас юм асууж байгаа бололтой. Яагаад ч юм бүү мэд тэдэнд миний дуу хоолой нэг л бүдүүлэг. хахир дуулдаж байх шиг бодогдлоо. Иймээс ч би зөвхөн толгой дохиж, чих рүүгээ заалаа. Надтай ярьсан амис нэг урагшаа алхалж, тээнэгэлзсэн байдлаар миний гарт хүрлээ. Мөр, нурууг минь тийнхүү эвтэйхнээр илэн таалахыг би мэдрэв.

	Тэд нар намайг жинхэнэ амьд амис мөн болохыг баталж байгаа бололтой. Тэд нар үнэхээр айлгаж сүрдүүлсэнгүй. Харин ч энэ хөөрхөн бяцхан амисууд дур булаам итгэл төрүүлэн, хүүхэд шиг зөөлөн харьцаж байв. Үүний зэрэгцээ, хэрэгцээ тохиолдоход аваад шидчихэж болохоор тийм хэврэгхэн. хариугүй юм шиг санагдана.

	Тэд жижигхэн гараараа Цаг үеийн машинд хүрч, үзэж эхлэхээр нь би болохгүй шүү гэсэн хөдөлгөөн хийж харуулав. Би, Машинаа гэнэт алга болчих вий гэж санаад бөхийн, Машин хөдөлгөдөг жижиг шилбэн хөшүүргийг эрэгдэн авч өвөртлөв. Тэгээд энэ амисуудтай яаж ойртон үгээ ололцохоо бодон, тэдэн рүү дахин эргэж харав.

	Би, тэдний нүүр рүү цоо ширтэн. Дрездений шаазанг санагдуулах үзэмж төгөлдөр царай зүстэйг нь олж харлаа. Тэд бүгд ижилхэн толигор тунгалаг царайтай, бужгар үс нь хүзүүгээ хүрч, чих нь хачин жижигхэн байж билээ. Бүгдээрээ жижгэвтэр тод улаан амтай, нэлээд нимгэн уруултай, богино шовх эрүүтэй байлаа. Нүд нь том бөгөөд дөлгөөн. Гэхдээ. дээрэлхүү гэж битгий бодоорой. Миний бодож байснаар тэд намайг нэг их гайхаж сонирхсонгүй. Тэд нар цаашдаа надтай ярих гэж нэг их оролдсонгүй. Намайг хүрээлэн тойрч, инээлдэн шивэр авир гэлцэн бие биетэйгээ ярилцаж байв. Би эхлээд яриа өдлөө. Эхлээд Цаг үеийн машинаа зааж, дараа нь өөрийгөө заав. Тэгээд Цаг үеийн тухай яаж ойлгуулахаа минут гаруй түдгэлзсэнээ, нар руу заав. Тэдний дотор час улаан дөрвөлжин хээтэй хувцас өмссөн гоолигхон нэг амис миний хөдөлгөөнийг давтаж, тэнгэр дуугарах мэт дуу гарган намайг бүр айлгаж билээ.

	Тэрхүү дохио занаа ойлгомжтой байсан ч гэсэн би хэсэг зуурт сандарч гарав. Хамгийн энгийн мэдлэг үгүй энэ амисуудтай ямар нэг холбоотой юм болов уу? гэдэг бодол надад төрөв. Энэ нь намайг хэрхэн зовоож байсныг та нар ойлгохгүй л дээ. Би найман зуун хоёр мянган жилийн тэртээх хүмүүсийн дунд орчихлоо гэж Машиныхаа тооцоотой санал нийцэж байсан ба шинжлэх ухаан, урлаг бусад бүгд л биднээс зүйрлэшгүй хол явжээ гэж бодогдлоо. Тэдний дундаас нэг нь тэдний оюуны хөгжил манай таван настай хүүхдийн ойлгоцын хэмжээнд байна гэдгийг дохиогоор заан надад ойлгууллаа. Намайг ширүүн борооны үеэр мөндөртэй хамт наран дээрээс ойж ирээгүй биз? гэж бодолтойхон асууж билээ.

	Эдний төрх байдал, үйл хөдөлгөөн, өнгийн хувцас, гунхсан хэврэгхэн бие, нүүрийн өлчирхөн өнгөнөөс тийм балчирхан ойлгоцыг надад төрүүлж байв. Цаг үеийн машинаа бүтээх гэж дэмий ажилласандаа урам хугарч байгаагаа эгшин зуурт мэдрэв.

	Би толгойгоо өөд өргөж нар руу зааснаа, ширүүн бороог дуурайн ойлгуулах гэтэл тэд нар бүгдээрээ надаас холдон алхаж, хоёр алхмын зайд айснаасаа болж суучихлаа.... Тэр дорхноо урам орцгоон, тэдний нэг нь миний огт үзээгүй гайхалтай сайхан цэцгийн хэлхээг гартаа барьж, надад дөхөж ирэнгээ миний хүзүүнд зүүв. Бүгд хөгжилдөн намайг цэцгээр чимэхэд би цэцгийн анхилуун сайхан үнэрт сэтгэл умбан тааллаа.

	Санаанд оромгүй тийм холын урт удаан хугацаанд соёл, ямар гайхамшигт анхилуун үнэрт цэцэг бий болгосныг үзлээ. Тэр цэцгийн тухай та нар яаж төсөөлөх вэ дээ. Тэдний нэг нь намайг ойролцоох нийтийн байранд аваачих санал дэвшүүлж, цаг үргэлж гайхан ширтэж байгаа юм шиг харагдах нөгөө цагаан гантиг Ховдосын дэргэдүүр гарч чулуу нь ан цав гарсан өндөр сааралдуу ордон руу авч оров. Тэдний хамт явж байхдаа, та нарт хэдхэн өдрийн өмнө ирээдүйн үе залгамжлагч нарын ухаалаг үйл ажиллагааны тухай итгэлтэйгээр тааварлан ярьж, хөгжилдөж байснаа би санав.

	Намайг авчирсан байшин нь өндөр хаалгатай аварга том барилга байлаа. Тоо нь улам нэмэгдэж буй жижигхэн наалинхай амисууд, харанхуй нууц хаалга зэргийг би гайхан харав. Эргэн тойрны байгаль орчин, энэ ертөнц тэр чигээрээ унаган төрхөө алдаагүйн дээр үзэмжтэй өтгөн бут цэцгээр хучигдсан ажээ. Би өндөр иштэй, ер бишийн цагаан цэцгийн туяхан дэлбээг үзлээ. Тэр нь өргөнөөрөө футын дайтай, нэвт шаргалтсан өнгөтэй бөгөөд төрөл бүрийн бутны энд тэнд ургаж байгааг тийм ч сайн шинжин ажигласангүй. Миний Цаг үеийн машин ургаа модон дунд ямар ч хяналтгүй тэндээ үлдлээ.

	Байшингийн нуман хаалгыг гайхамшигтайгаар хээлж урласныг сайн харж, амжсан ч үгүй. Намайг доогуур нь өнгөрөхөд хуучин финийн хэлбэрээр сийлсэн авч, цаг үеийн урсгалаар элэгдэн хуучирсан ажээ.

	Уянгалаг дууны цуурай, хөгжилтэй яриан дунд өөрийн арван ес дүгээр зууны бараан өнгийн өмсгөлтэй яваад ортол, үүдэнд нь улам ч тод өнгийн хувцас өмссөн хэдэн амис учран золголоо. Тэдний дунд би гэж үзлийн муухай амьтан байсан гэдэг нь илэрхий байв. Би, амьд цэцгийн хэлхээ дүүрэн зүүсэн үүдэн талын өрөөнд тод эрээн өнгийн хувцастай нүцгэн гар нь гялтганаж, сэтгэл хөдөлгөм уянгалаг дуугаар шивнэлдэн инээмсэглэх амисуудаар хүрээлүүлэн зогсож байв.

	Том хаалганаас цааш явж, хүрэн өнгийн том танхимд орлоо. Түүний дээвэр нь гэрэлгүй бөгөөд өнгийн хурц шилэн цонхоор гэгээ тусаж байв. Танхим нь цагаан өнгийн. маш хатуу төмөр хавтан шалтай бөгөөд зарим газраа үе залгамжлагчдын тоймгүй олон ул мөр үлдээсэн нь хэвийн байдлаа алджээ. Танхимын голоор футээс өндөргүй намхан ширээ зэрэгцүүлэн засаж, дээр нь хэсэг, хэсэг жимс тавилжээ. Зарим нэг нь том том бөөрөлзгөнө, бусад нь амттай жүрж, ихэнх нь миний мэдэхгүй жимс тавилсан байлаа.

	Ширээнүүдийн дунд зөөлөн олбог хэд хэдийг тавьсан байв. Миний газарчлагч нар маань түүн дээр суунгаа, намайг тэнд суу гэж дохиж ойлгууллаа. Тэд жимсийг шууд л гараараа барин идэж, хальс үлдэгдлээ ширээний хажуугийн дугуй нүх рүү хийцгээнэ. Би зөндөө өлсөж цангаж байгаа болохоор нэг их шаардуулсан ч үгүй. Бага зэрэг идэж ундаалсны дараа тэр уужим тасалгааг ажиглаж гарлаа.

	Нэн ялангуяа түүний өгөршсөн байдал анхаарал татлаа. Цонх нь геометрийн дүрстэй. Түүний өнгөтэй шил энд тэндгүй хагарч. тоосонд дарагдсан том хөшиг үзэгдэнэ. Бас миний сууж байсан гантиг ширээний булан элтэрсэн байгааг харав. Хэдий ийм боловч, тэрхүү тасалгаа нь гайхамшигтай баян дэлгэр, үзэмжтэй байв. Энд хоёр зуугаад амис багтаж, ихэнх нь намайг тойрч, шахалдан чихцэлджээ. Тэдний нүд хөгжилтэй гялалзаж, цагаан шүд нь жимсэнд улайран яралзана. Тэд нар бүгдээрээ маш зөөлөн, бөх. торгомсог хувцастай байлаа

	Тэдний үндсэн хоол нь жимс ажээ. Алс ирээдүйн эдгээр амисууд жимс ургамлаар хооллодог, бас чанга дэглэмтэй болохоор тэнд амьдрах хугацаандаа би өөрийнхөө махан хоолыг орхиж өвсөн тэжээлтэй байхаас өөр арга замгүй боллоо. Морь, үхэр, хонь, ямаа, нохой зэргийн амьтад аварга үлэг гүрвэл шиг цаг үеэ дагаад яваандаа сөнөжээ. Гэхдээ жимс. ялангуяа цардуулан гурван талт хальслагтай. (Миний байх хугацаанд нэг улирал үргэлжилж байсан болоод ч тэр үү) нэг төрлийн жимс байсныг гайхмаар. Тэр нь миний гол хоол байв. Тэр гайхамшигтай жимсийг хэн яаж тарьж, үржүүлж байдгийг би мэдэхгүй байсан ч, сүүлдээ ойлгож эхэлсэн юм.

	Алс ирээдүйд хооллож байсан хоол нь ийм л байсан юм даа. Би бага зэрэг тэнхэрч аваад тэрхүү шинэ амисуудын хэл яриаг сурахаар шийдлээ. Энэ нь нэн чухал байсан гэдэг нь тодорхой. Жимснээс эхлэх нь надад хялбар байсан учир нэг жимс авч түүнийгээ хэсэг дохио занаагаар асууж үзлээ. Ойлгож авах гэж их л хөдөлмөр гаргаж байв. Эхлээд миний үг, дохио занаанд тэд гайхаж. үе үе инээдэм болж байтал, гэнэт нэг цайвар үстэй амис намайг ойлгов бололтой нэг үгийг хэд дахин давтав. Тэд хоорондоо ярилцаж байснаа, бүгдээрээ бие биеэсээ өрсөлдөн над хэл зааж эхлэв. Гэвч үгийн дэндүү богино үе. авиаг хэлэх гэсэн миний анхны оролдлого тэдний инээдийг үнэхээр хүргэх ажээ. Хэдий тэд нараар хичээл заалгаж байгаа ч гэсэн сургуулийн сурагчдын дунд байгаа багш шиг над санагдлаа. Хичээнгүйлэн эхэлснээс хойш удалгүй хорь шахам нэр үг, дараа нь заах төлөөний үг болон «идэх» гэдэг үйл үг хүртэл сурлаа. Тэд хурдан уйдаж, миний асуусныг хайхрахгүй байсан нь надад цаашид суралцахад их хүнд боллоо. Иймээс тэдний хүссэнээр хичээлээ бага багаар заалгаж байх болов. Тэдний өгч байгаа хичээл нь дэндүү бага байсныг би ойлгов. Би тийм амарлингуй тэгээд амархан ядардаг хүмүүстэй хэзээ ч тааралдаж байгаагүй юм.

	 


6. ХҮН ТӨРӨЛХТНИЙ ДОРОЙТОЛ

	 

	Энэ шинэ ертөнцөд амисуудын сониуч зан гэж бараг байдаггүй нь юу юунаас илүү надад сонин байв. Тэд нар хүүхдүүд шиг ганхан хашхирсаар над дээр хүрч ирээд, намайг хурдхан ажигласнаа эргээд дахин ямар нэг шинэ тоглоом хайгаад явчих юм. Өдрийн хоолоо идээд, миний асуулт дууссаны дараа намайг хүрээлж байсан амисуудаас нэг нь ч алга байхыг ажиглалаа. Би ч бас, энэ жижигхэн амисуудад хайхрамжгүй хандаж байгаагаа ойлгож, хачин сэтгэгдэл төрлөө. Өлсөх гайгүй болж, гол хаалгаар нарны хурц гэрэлд гарав. Надтай газар сайгүй ийм жижигхэн ирээдүйн хүмүүс амис таарч байв. Тэд хэсэгхэн зуур намайг дагаж инээж хөгжилдөн ярилцаж явснаа инээхээ больж өөрсдийгөө надад танилцуулж байв.

	Намайг уужим тасалгаанаас гартал, агаар оройн нам гүмд умбан, эргэн тойрны байгаль жаргаж байгаа нарны дулаахан туяагаар гэрэлтэж байв. Энд юм бүхэн гайхалтай сонин үзэгдэнэ. Намайг хүрээлэн буй бүхэн, цэцэг нь хүртэл миний мэддэг ертөнцөөс шал өөр юм. Миний гарч ирсэн нүсэр барилга том голын хөндийд байлаа. Харин Темза гол урсгалаа өөрчилсөн бололтой. Би надаас бүтэн хагас милийн зайд харагдах толгодын оройд гарч, миний машины тооцоогоор заасан 802701 оны өндөрлөгөөс манай гаригийг ажиглахаар шийдвэрлэв.

	Би замдаа энэ ирсэн ертөнцийнхөө тансаг сайхныг сүйтгэсэн байдлыг тайлбарлаж чадахуйц ямар нэгэн шалтгааныг олж илрүүлэх хэрэгтэй байв. Толгод өөд жаахан дээшээ явтал хөнгөн цагаан бүслүүрээр бэхэлсэн. овоолсон боржин, аварга том учир нь олдомгүй эгц хана, буталсан чулууны хооронд гайхалтай ургамал өтгөн ургажээ. Энэ ургамал халгай ч юм уу гэлтэй, навч нь гайхалтай хүрэн өнгөтэй мөртөө манайх шиг түлдэггүй халгай байв. Түүний ойролцоо юунд ч зориулагдсан байсныг бүү мэд, аварга том барилга байсан бололтой эвдэрхий ором тааралдав. Энд би нэг гайхамшигтай нээлт хийснээ, та нарт дараа ярьж өгөмз.

	Толгодын хажуу бараадан сууж, багахан амраад эргэн тойрныг ажиглатал хаана ч жижигхэн байшин үзэгдсэнгүй. Бодоход хувийн байшин, хувийн аж ахуй бүрмөсөн устжээ. Ногоон бүс дунд ордонтой төстэй аварга том барилга байгууламж энд тэндгүй үзэгдэхээс биш, одоогийн Английн байгаль, байшин барилга хаана ч үзэгдэхгүй байв.

	Би өөрөө өөртөө «коммунизм» гэж хэллээ.

	Энэ бодол санааны дараа өөр юм бодогдов.

	Миний араас дагаж яваа жижигхэн амисуудыг ажиглав. Бүгд ижил хувцасласан ч гэсэн янз бүрийн өнгө төрхтэй, бүгдээрээ сахалгүй нүүртэй, охидын дугуй царайтай байхыг би гэнэт ажиглав. Намайг хүрээлсэн эргэн тойрон тийм ер бишийн байсныг би үүнээс өмнө ажигласангүй болохоор хачин санагдав. Одоо харин энэ бүхэн миний нүдний өмнө тодорлоо... Ирээдүйн тэр эрэгтэй, эмэгтэй хүмүүс өмссөн хувцас, бие төрх байдлаараа нэг үгээр хэлэхэд одоогийнх шиг хүн ялгахын аргагүй байв. Хүүхдүүд нь ч гэсэн өөрийн төрлөө дагаад бичил хэлбэртэй байлаа. Иймээс энэ цаг үеийн хүүхдүүд хар нялхаасаа дор хаяад л биеийн байдал нь хөгжсөн байх юм байна гэж би бодсон ба энэ миний бодол дараа дараачийн олон арван баримтаар нотлогдох юм.

	Тэр үеийн хүмүүсийн элбэг дэлбэг, аюулгүй амьдрал, хүйсийн ялгаа арилсан нь надад бүрэн ойлгогдож байв. Эрэгтэйчүүдийн хүч чадал. эмэгтэйчүүдийн танхил наалинхай, гэр бүл ба хөдөлмөр хуваарилалт нь биеийн хүчинд ноёлуулж байсан эрин зууны зайлшгүй нөлөөлөл байжээ. Гэхдээ ард олон амьдралын тэнцүүрт хүрч хөгжиж, хүч хэрэглэх шаардагдахгүй хөдөлмөрийн харилцаа ноёлох үед үр ач нарыг улс анхаарч, гэр бүлийн ялгаа арилахад хүрнэ. Үүний хамт амьдрал, хүүхдээ хүмүүжүүлэх шаардлагаас хүйсийн ялгаа гарцаагүй арилах юм.

	Энэ үйл ажиллагааны эхлэл нь одоо ч гэсэн илэрч байгаа ба тэр алс ирээдүйд төгсгөл нь үзэгдэх юм. Миний тэр үеийн дүгнэлт ийм л байлаа. Энэ бүхэн нь үнэн байдлаас ямар хол байгааг би сүүлд ойлгосон юм.

	Энэ тухай бодоод, би бөмбөгөр оройтой худагтай төстэй тэр жижигхэн байгууламжийг өөрийн эрхгүй харлаа.

	Надад агшин зуур, одоо хүртэл ийм худаг байж байдаг ямар гайхалтай юм бэ гэж бодсоноо дахин сэтгэж эхэллээ. Толгодын оройд хүрэх замд минь ямар нэгэн том барилга таарсангүй. явсаар байтал хамт явж байсан хүмүүс намайг гүйцэхээ больж удалгүй ганцаар үлдэв. Чөлөөтэй ганцаараа, ер бишийн байдлаар явсаар толгодын орой тийш чиглэв.

	Оройд нь гартал би ямар нэгэн шар өнгийн үл танигдах төмрөөр хийсэн сандал байхыг харав. Зарим газраа улаан зэвд идэгдэж тасарсан, тал нь зөөлөн хөвдөд далд орж, тас шувууны толгойг дуурайлган хийсэн бариул нь эвдэрсэн харагдана. Би суунгаа, халуу шатсан өдрийн туяаран гэрэлтэх эргэн тойрныг ажиж эхлэв.

	Орчны зураглал давтагдашгүй үзэмжтэй байв. Нар тэнгэрийн хаяанд дөнгөж жаргаж, баруун талд үдшийн алтан туяа тунарч тэнгэрийн хаяагаар хүрэн өнгийн шүрэн улаан тууз татсан харагдана. Тээр дор хөндий даган гялалзах ган урсгалыг дуурайн дугуйрч Темза мөрөн урсана. Хуучин нүсэр орд харш миний түрүүчийн хэлдгээр ногоон орчинд энд тэндгүй үзэгдэж, зарим нь нурж заримд нь амис амьдарч байгаа бололтой. Цэцэрлэгийн үргэлжилсэн талбайд энд тэндгүй цагаан мөнгөлөг баримлууд. энд тэндгүй эгц дээшээ багана хөшөө сүндэрлэн үзэгдэнэ. Хаана ч хувийн аж ахуйн хашаа хороо, газар тариалан үзэгдэхгүй, газар нь нэлдээ нэг том цэцэрлэг мэт үзэгдэнэ.

	Ингэж харж харж, тэр орой өөрийн бодол санааг яг байснаар нь төсөөлж, өөртөө тайлбарлав (Энэ бүхэн нэг талаас үнэний хувьтай байсан гэдгийг би сүүлд ойлгосон юм)

	Хүн төрөлхтөн мөхөх эринд оччихож гэж надад бодогдов. Жаргах нарны улбархан туяа нь хүн төрөлхтөн мөхөж буйг бодогдуулав. Энд манай үеийн нийгмийн харьцааны гаргасан тэр санамсаргүй үр дүнг би анх удаа үзлээ. Одоо би энэ бүхэн бүрэн зүй тогтолтой уршиг байсан болохыг батлах гэж оролдъё. Хүч гэдэг бол санамсаргүйн үр дүн болохоор аюулгүй бүхэн сулруулах чиг рүү хөтөлдөг. Амьдралын нөхцөлийг сайжруулах тэмүүлэл нь бидний амьдрах нөхцөлийн ихээхэн аюулгүй байдлыг хангах соёл иргэншлийн бодит дэвшил бөгөөд гарцаагүй өөрийн гэсэн төгсгөлийн үр дүнд хүргэх ёстой билээ. Нэгдмэл хүн төрөлхтөн үеэс үедээ байгалийг эзэмшиж буй өөрсдийн ялалтдаа баярлаж байдаг учиртай. Манай үед дан мөрөөдөл байсан юмс чадамгай болж, боловсруулсан төсөл болон хувирчээ. Энэ арвин олз ямар байж таарах вэ!

	Орчин үеийн хүн төрөлхтний эрүүлжүүлэлт, цаг үеийн газар тариалан дөнгөж үүсвэрийн байдалтай байна. Манай үеийн шинжлэх ухаан хүн төрөлхтний гай гамшгийн өчүүхэн хэсэг хувьд нь дайн зарласан ч гэсэн нэлээд хэсгийг нь өөрчилж, өөрийн ажлыг туйлбартай үргэлжлүүлж байна. Тариаланчид, цэцэрлэгжүүлэгчид энд тэндгүй хог ургамлыг устгаж, өчүүхэн төдий ашигтай ургамал ургуулж, бусдад өөрсдийн амьдрах хугацаанд яаж тэмцэл хийх боломж олгоно. Бид өөрсдөө таалагдсан цөөхөн тооны шилмэл ургамал, амьтныг түүвэрлэн авч, улам сайжруулан, шинэ төрлийн тоор, усан үзэм ургуулж, сайхан үнэртэй том цэцэг тарьж, илүү ашигтай мал үржүүлж байна. Бид түүнийг аажмаар сайжруулж, зарим үед үр дүн багатай байдгийн учир нь бид бодитой боловсруулах арга ажиллагааг гүйцэд эзэмшээгүй, сорилт туршилтаар батлагддаг ба бидний мэдлэгийн хүрээ хязгаарлагдмал болохын зэрэгцээ байгаль маань өөрөө зүрхшээж, бидний гарын аясыг даахгүй байгаа юм.

	Хэзээ нэгэн цагт энэ бүхнийг арай дээр зохиох юм. Цаг үеийн урсгал нь өөрийн түлхэлт. таталтыг харгалзахгүйгээр цаг үргэлж урагшаа тэмүүлж байдаг. Дэлхийн хүн ард маань тэр чигээрээ хэзээ нэгэн цагт ухаалаг, боловсролтой, хамтач хөдөлмөртэй болоод ирэхийн цагт байгаль эхийг түргэн хугацаанд эрхшээлдээ оруулж авах юм. Эцсийн эцэст бид хүний хувийн хэрэгцээнд амьтан, ургамлын амьдралыг үнэхээр өөрчилж, тэнцүүлэн зохицуулж чадах болно.

	Энэ төгсгөлийн зохицох нөхцөл нь миний машины хурдалж өнгөрсөн цаг үеийн хооронд болж өнгөрчээ. Агаар мандал шумуул, дэлэнч ялаанаас, харин газар шороо, хог ургамал, хөгцөөс чөлөөлөгджээ. Энд тэндгүй амтлаг шүүст жимс урган, дур булаамаар анхилуун цэцэгс дамжин өнгө үзэмжтэй эрвээхэй нисдэг боллоо. Урьдчилан сэргийлэх зорилт амжилтад хүрчээ. Өвчин үүсгэгч нянгууд устаж үгүй болжээ. Тэнд байх хугацаандаа халдварт өвчний ул мөрийг ч ажигласангүй. Энэ бүх өөрчлөлтөөс болж ялзрах, эвдэрч сүйрэх хүртэл шал өөр төрхтэй болжээ.

	Нийгмийн харьцаанд хүртэл том өөрчлөлт гарчээ. Би хүмүүсийг гайхамшигтай орд харшид амьдарч, хээнцэр тансаг хувцаслаж, аливаа хөдөлмөрөөс чөлөөлөгдсөнийг үзлээ. Улс төрийн болон нийгмийн ямар ч тэмцэл гэж байхгүй байв. Үйлдвэр худалдаа болон манай улсын амьдралын үндсийг бүрэлдүүлдэг бүхэн энэ Ирээдүйн ертөнцөөс үгүй болжээ.

	Тэр нэгэн алтан өнгөөр жаргах нарны гэрлийг, мөн өөрийн эрхгүй намайг хүрээлсэн орчныг би нийгмийн эрхшээлтэй зүйрлэсэн нь бодитой зүйл байлаа. Хүн ам хэт олшрох нь зогслоо. Гэхдээ цаг үеэ дагаж ийм өөрчлөлт хийгдэх нь зүйн хэрэг. Биологи хэмжээ хязгааргүй төөрөгдөл биш байсан бол хүний оюун ба биеийн хүчийг сэргээх шалтаг нь юу болох вэ?

	Зөвхөн эрх чөлөө ба хөдөлмөр хоёр, мөн оролдлоготой, хүчтэй, арга мэхтэй нь сул биетнээ давамгайлж, сул биетэн нь өөрийнхөө амьдралын замд тааралдах бэрхшээлийн ханан хаалтыг нэвтрэхгүйгээс болж ирээдүйд хүрч чадахгүй, авьяаслаг хүмүүсийн шударга холбоо нь дийлж, тэсвэртэй бодлоготой байж өөрийгөө авч явж чадсан нь нөхцөлийг хангаж үлддэг ёстой юм байна.

	Гэр бүл, тэнд үүсэх янз бүрийн үзэгдэл. тэнэгээр хардах, ур удамдаа уяхан сэтгэлээр хандах, төрөл төрөгсдийн амин харилцаа зэрэг нь залуу үеийнхнийг гарцаагүй тохиолдох аюулаас урьдчилан сэргийлж, өөрийгөө зөвтгөх шалтаг олгодог. Гэтэл энэ аюул хаана байна вэ?

	Одоо тэр бүхний илрэл зөвхөн хань нөхрийн хардлагын эсрэг, эхийн харьцангуй хайрын эсрэг, байж болох тачаалдлын эсрэг тэмцэж байгаагаар эхэлж байгаа ба цаашид ч улам ихсэх юм. Энэ бүх хайрын мэдрэхүй одоо ч гэсэн чухал биш гэдэг нь ойлгомжтойгоос гадна хүй нэгдлийн үеийн зэрлэг хүмүүст үзэл санааны үлдэгдэл биднийг золгүй байдалд оруулдаг болохоор тааламжтай цамаан амьдралтай хутгалдах хэрэггүй юм.

	Би жижиг хүмүүсийн биеийн сул хөгжлийн талаар, тэдний оюуны мөхөс байдлын талаар, эргэн тойрон нурсан байшин барилгын талаар бодох нь ээ, тэдний өмнөх үеийнхэн байгалийг бүрэн дүүрэн эзэмшиж чадсан тухай миний урьдчилан тааварлаж бодсоныг бататгаж байв. Тэмцлийн дараа тайвшрал эхэлжээ.

	Хүн төрөлхтөн хүч чадалтай, мэдлэгтэй байсан ба хүмүүс шинээр бий болсон нөхцөлийг өөрчлөхийн тулд өөрсдийн хүч чадлаа хайргүй заржээ. Тэдний өөрчилсөн нөхцөл нь эргээд тэдний үе залгамжлагч нар өөрийнхөө нөлөөллийг үзүүлжээ.

	Бидний үед дэндүү чинээлэг амьдрал, тайван биш эрчим хүчээр хангагдсан шинэ нөхцөлд хүч чадал суларч эхэлнэ. Манай энэ өдрүүдэд ч гэсэн хүн хэлбэрээ хадгалахад чухал зарим авьяас хүсэл зориг нь түүний мөхөх уг сурвалж ч болдог. Биеийн зориг, дайчин чадвар нь ч нэмэргүй болж, харин ч соёл иргэншилт хүний амьдралд саад болно. Биеийн тэнцүүр, хангамжид үндэслэгдсэн улс оронд биесийн буюу оюуны хөдөлмөрийн аль нэг нь давамгайлж байх нь зохицолдохгүй юм. Ингээд хэмжээлшгүй олон жилийн туршид газар дээр дайны аюул, хүч хэрэглэх аюул, зэрлэг араатны аюул, өвчин тараах нянгуудын аюул гэж байсангүй болохоор хөдөлмөрлөх хэрэгцээгүй болж дээ гэдэг дүгнэлтэд би хүрлээ.

	Энэ амьдралд бидний сул биетэн гэж нэрлэж байгаа бүхэн тэр үедээ чийрэг биетэн шиг л яг тэгж зохицож байсан ба тэр үедээ сул биетэн ч биш байлаа. Тэд нар юунаас ч илүү орчиндоо зохицсон байсан ба хөдөлмөрт эрчим хүч зарцуулдаггүйгээс тэдний булчин шөрмөс суларсан байв. Миний үзсэн гайхалтай гоё барилга бол «Амьдралын бүх хүчний бүтэх нийцэлд хүрэхийн өмнө хүн төрөлхтний эрчим хүчний сүүлчийн шавхагдаж буй хүчээр бүтсэн гэдэг нь батлагдсан ертөнцийн төгсгөлийг багтаан харуулсан тэр ялалтын сүүлчийн хураангуйлж зурсан зураг байсан гэдэгт нь эргэлзэх зүйлгүй байв.

	Ямар ч эрчим хүчин тийм л гарцаагүй хувь тавилантай юм. Өөрийн эцсийн зорилгод хүрэнгээ тэр нь урлаг, хайр сэтгэлд бас ч аврагдах боломжийг хайдаг авч, сүүлдээ хүч нь суларч уналтад ордог байна.

	Тэр ч байтугай бүр уран чадамгай болон ёс суртахууны тэмүүлэл нь бараг миний тэнд байх цаг үед зогсонги байдалд орж эцсийн эцэст бүр замхрав. Уран чадамгай авьяас талаас нь өөрийгөө цэцгээр гоёх, нарны гэрэлд бүжин, дуулах зэргүүд л үлджээ. Энэ ч гэсэн эцсийн эцэст доройтож хувирсаар үйлчлэхээ болих юм. Бидний бүх мэдрэхүй, чадвар нь зөвхөн хөдөлмөр ба зайлшгүй зүйлийн элдүүрээр элдэгдэн хурцлагдаж байсан бол энэ элдүүр нь эцэстээ эвдэрчээ.

	Намайг харанхуйн дунд зогсож байхад энэ хялбархан тайлбарыг тайлж, ертөнцийн эцсийн зорилтыг шийдвэрлэж, энэ гайхам сайхан ард олны бүх нууцыг ойлгосон юм шиг надад бодогдлоо.

	Хүн амын өсөлтийг хязгаарлах арга нь амжилтад хүрч, хүний тоо тогтмол байхаасаа хорогдож байгаагаар тайлбарлаж болох юм. Энэ нь хэчнээн олон эзгүй орд харш байгаагаар тайлбарлагдана... Бусад ихэнх хуурмаг онолыг бодвол миний онол нэлээд тодорхой, мэдээжийн үнэмшилтэй байлаа.

	 


7. ГЭНЭТИЙН ЦОХИЛТ

	 

	Хүний тэрхүү сайхан баяр баясгаланг хүндэтгэн бодоод, би зогсож байтал зүүн хойд мөнгөлөг туузын цаанаас шар өнгийн товгор бүтэн сар цухуйн гарч ирлээ. Баярлаж хөөрсөн тэр жижиг хүмүүс доогуур явах нь зогсож, бас шөнийн хүйтэнд би даарч эхэллээ. Би толгодын оройгоос бууж. хонох газар эрэхээр явлаа.

	Би нөгөө танил байшинг эрж, эргэн харлаа. Миний нүд хүрэл тавиур дээр байгаа цагаан Ховдосын дүрсэн дээр тусаж, мандаж буй сарны гэрэлд түүний дүрс улам тодорч харагдав. Түүний дэргэд байгаа мөнгөлөг улиангар бүүрч тодхон харагдлаа. Тэр битүү ширэнгэ сарны гэрэлд харлан харагдаж, энд бас жижигхэн ойн цоорхой байна. Түүн тийш би бас дахин харлаа. Миний санаанд аймаар совин төрлөө.

	«Үгүй, энэ чинь түрүүчийн ойн цоорхой биш байна гэж өөртөө шийдэмгий хэллээ». Гэхдээ энэ бол тэр цоорхой мөн. Хамар ам нь хонхойсон Ховдосын зэвхий нүүр түүн рүү харсан байв. Та нар бодоод үз л дээ. Би сайн ажигласнаа: Цаг үеийн машин минь! алга болсныг мэдэрлээ.

	Би яг нүүр рүүгээ ташуурдуулсан юм шиг, өөрийн амьдардаг зууныг хэзээ ч эргэж үзэх боломжгүй болж, үл ойлгогдох энэ шинэ ертөнцөд ямар ч тусламж үзэхгүйгээр үлдэх тухайн бодол надад төрж намайг сандраав. Энэ бодол надад бие сэтгэлийн зовуурь авчирлаа. Миний хоолой яаж шахагдаж, амьсгаа зогсохыг би мэдэрлээ. Дараачийн агшинд аймаар аюул намайг хөмөрч, би хэвгий газрыг хол хол харайн доошоо гүйлээ. Нэг удаа унаж нүүрээ шалбалаад, цусаа тогтоох гэж цаг нөхцөөсөнгүй, хөл дээрээ босож цааш гүйж явахад хацар даган бүлээн цус урсана. Би гүйж явахдаа «Тэд нар түүнийг замаас зайлуулж. ширэнгэд далдалсан байлгүй» гэж өөртөө хэлж явлаа. Гэлээ ч гэсэн юу боловч бүх хүчээ шавхан гүйлээ.

	 Заримдаа хамгийн хэцүү аймшгаас хааяа төрдөг үнэмшлээр миний ухаалаг бишээр бодож байсныг энэ хугацаанд би мэдэж: Машиныг хаанаас ч олохооргүй өөр тийш нь аваачсан гэдгийг зөнгөөрөө ойлголоо. Би хүчээр амьсгаа авлаа. Толгодын оройгоос ойн цоорхой хүртэлх хоёр миль5 зайг арваадхан минутад туулжээ. Би чинь залуу хүн биш шүү дээ. Хурдан гүйж, намайг машинаа үлдээх гэсэн бодлогогүйгээ зүхэж явахад миний амьсгаа улам давхцаж байв. Чанга хашхирч ч үзлээ. Хэн ч хариу дуугарсангүй. Газарт буусан сарны гэрэлд ганц ч амьтай амис хөдлөхгүй байгаа юм шиг санагдав.

	Ойн цоорхойд гүйж очтол, миний муугаар бодож байсан бүхэн батлагдаж, Машины маань ул мөр ч үзэгдэхгүй болсон байв. Зүрх рүү хүйт оргиж, ширэнгийн хар хонхорхойн дундах хоосон газрыг нэгжиж, хурдан тойрч хараад Машиныг нуусан байж болох юм гэж бодоод аль нэг булан тохой газарт үзээд толгойгоо барин гэнэт зогслоо.

	Хүрэл тавиур дээр сүндэрлэх Ховдос миний дээрээс урдын адил хонх ёнх болсон юмс зэвхий царайлан, мандах сарны гэрэлд тодхон гэрэлтэнэ. Намайг харж дооглонгуй инээмсэглэж байх шиг үзэгдэнэ. Хэрэв тэдний биеийн ба оюуны чадваргүйд итгэхгүй байсан бол жижигхэн олон түмэн Машиныг ямар нэгэн юманд нуусан гэдэгт би өөрийгөө тайтгаруулж чадах байсан юм. Үгүй, надад эдүгээг хүртэл мэдэгдээгүй ямар нэгэн шинэ хүч илэрч, миний нээлтийг олзолсон гэдэг ойлголт намайг айлгаж эхлэв. Хэрэв өөр аль нэг зуун яг ийм багаж бүтээгээгүй бол миний Машин надгүйгээр Цаг үеэр аялах ямар ч боломжгүй гэдэг ганцхан үзэлд би итгэж байлаа. Би сүүлд та нарт ямар нэгэн хүн аялах гээд түүнийг ашиглаж чадахгүй болон яаж хөшүүргийг бэхлэх аргыг зааж өгнө. Үүний зэрэгцээ хөшүүрэг надад байгаа юм чинь. Машиныг минь ямар нэгэн Орон зайд аваачиж нуусан байлаа. Чухам хаана нуусан байх вэ?

	Би бүрмөсөн ухаан алдлаа. Сарны гэрэлд үзэгдэх ширэнгэн дунд урагш хойшоо гиюүрч, Ховдосыг тойрч холхиж байсныг болон сарны сүүмгэр гэрэлд жижиг биетэй марал ч юм уу гэлтэй нэгэн цагаан өнгийн амьтан намайг яаж сочоосныг хүртэл санаж байна. Мөн, тэрчлэн шөнө дунд би хугарсан мөчирт гараа шалбалж цус нөж болтол нь ширэнгэ рүү гараа зангидан нүдэж байснаа санаж байна. Дараа нь цурхиран, арга барагдаж, үнэхээр тамирдав. Том чулуун барилга чиглэн арай ядаж доошлон, шалан дээр халтирч золтой л хөлөө хугалчихсангүй, ногоолин ширээний нэгэн дээр унаж, чүдэнз асаагаад та нарт ярьж байсан нөгөө тоосонд дарагдсан хөшигний хажуугаар гарч явлаа.

	Тэнд, цааш хоёр дахь том танхимын шалан дээр дэвссэн зөөлөн олбог дээр хорь орчим жижиг хүмүүс унтаж байв. Хоёр дахь удаагаа миний үзэгдэхэд тэд маш гайхсан нь маргаангүй. Би шөнийн анир чимээгүйд тэдний өмнө гэнэт гарч ирж, ойлгомжгүй цөхөн хашхирч, гартаа чүдэнз асаачихсан зогссон байв. Энэ үеэр чүдэнз мартагдсан байж таараа.

	«Миний Цаг үеийн машин хаана байна вэ?» гэж би уурласан хүүхэд шиг байдгаараа орилов. Би тэднийг олбогтой нь хамт тэвэрч, нойрон дунд нь сэгсчив. Ийнхүү тэднийг маш цочирдуулсан бололтой. Зарим нь инээж ихэнх нь ихээхэн айсан мэт харагдана. Намайг хүрээлэн зогсож айчихсан байхад нь тэд нарыг би үзээд тэднийг айлгаж, хамгийн эвгүй байдлаар аашилж байгаагаа ойлгов. Тэдний өдрийн төрх байдлыг санаж, ийм мэдрэхүй тэдэнд бүрмөсөн мартагджээ гэж би бүрэн хэлж чадна.

	Чүдэнзээ хаяж, замдаа хөлд таарсан нэгийг нь унагаж, би дахиад л сохроор тэмтчин, өдрийн хоол идсэн өрөөг дамжин өнгөрөөд сарны гэрэлд гарлаа. Миний араас аймаар хашхиралдана. Гүйж, мөргөлдөж байгаа жижиг хөлийн чимээ сонсонгоо энэ бүхний учир шалтгааныг би ойлгосонгүй. Сарны гэрэлд тэр үед би юу хийсэн бүхнээ санахгүй байв. Гэнэтийн гарздал намайг галзууруулах шахлаа. Би тэгээд л өөрийн Орчин цагийн хүмүүсээс ямар ч найдваргүй таслагдаж үл мэдэгдэх ертөнцийн нэг л хачин амьтад дунд үлдлээ гэдгээ ойлгож байв. Би тэсгэл алдан тал бүр тийшээ орилон зүтгэж, бурхан тэнгэр, хувь заяагаа хараан зүхэж байлаа. Цөхрөнгөө барсан энэ урт шөнө яаж ядарч, сэтгэлд үл нийцэх тэр газрыг яаж үзсэн, сарны гэрэлд нурж хонхойсон газар, харанхуй буланд аймаар цагаан амисуудтай тааралдаж яаж тэмтрэн гэтэлсэн, эцэстээ Ховдосын хажуу газарт цөхрөнгөө барж унасан зэргийг би санаж байна. Хүч чадал барагдахын зэрэгцээ ямар ч бодлогогүй Машинаа орхисон хор шар хамт алга боллоо... Би өөрийнхөө хувь заяагүйг ойлгон өөр юуг ч мэдэхгүй байлаа. Дараа нь үл мэдэг үүрэглэж сэрсэн чинь бүр өдөр болчихсон, гар сарвайн хүрэх хэмжээнд зүлгэн дээгүүр хоёр болжмор айх ч үгүй хөгжилтэй нь аргагүй дэвхэрч байгааг үзлээ.

	Би өглөөний сэрүүнд сууж, яаж энд ирсэн яагаад миний бүх гол учир утга цөхрөнгөө барж, ганцаарчлагдсан байгааг эргэн саналаа. Гэнэт би тохиолдсон бүхний талаар эргэн саналаа. Гэхдээ өдрийн гэрэлд шинэ байдлыг аажуухан ажиглах хүч эрмэлзэл бас ч байлаа. Би өчигдрийнхөө ухаалаг биш бүх үйл ажиллагааг бодож өөрөө өөртөө дүгнэлт хийлээ.

	«Хамгийн муугаар гэж бодоход, Машиныг бүрмөсөн устгаж үгүй хийсэн» гэж бодъё. Ийм нөхцөлд би тэвчээртэй тайван байж энэ хүмүүсийн амьдралын хэлбэрийг судлах, алга болсон юмныхаа шалтгааны тухай мэдэх надад хэрэгцээтэй материал, багаж олдох эсэхийг мэдэх, эцсийн эцэст шинэ Машин хийх боломжийг судлах хэрэгтэй байв. Энэ бол маш найдвар муутай ч гэсэн миний ганц найдлага байсан ба ямар ч байсан цөхрөнгөөс найдвар нь хавьгүй дээр шүү дээ. Ямар ч байсан би сонирхол татсан, сайхан ертөнцөд байж байлаа.

	Миний машиныг хааш нь ч хамаагүй нуучихсан, байхаас маргаангүй. Иймээс би тайван байж нуусан газрыг нь олохын тулд хүч зориг, самбаа, арга мэх хийх хэрэгтэй юм даа» гэж би өөртөө хэллээ.

	Тийм ч бодолтойгоор би босож, усанд хаана орчхож болохыг эргэн тойрондоо ажиглав. Би бүр ядарчхаж бас миний бие хөшиж бадайрч нэлээд заваарсан байлаа. Өглөөний сэрүүнд биеэ арчлан цэвэрлэх хүсэл төрөв. Сандарсандаа би бүр зовж гүйцлээ. Би өөрийнхөө байдлыг цэгнэж үзээд, тэгж их сандарснаа гайхлаа.

	Би ойн жижигхэн цоорхой газрын хөрсийг нарийвчлан үзлээ. Би хажуугаараа өнгөрч байгаа тэр жижиг хүмүүсээс юм асууж цагаа нэлээд гарзадлаа. Миний дохио занааг хэн ч ойлгохгүй, зарим нь тоглоом тохуу хийж инээмсэглэнэ. Тэдний зэвүүн инээмсэглэлийг би хараад нүүрэн дундуур нь шалба ороолгомоор байсан ч гэсэн ер бишийн тэвчээрээр өөрийгөө барьж байв. Ухаалаг биш санаачилга юм! Гэвч миний дотор бодогдох аймшигт шулам, сохор цочроолтыг тайвшруулах аргагүй байсан ба намайг хөөргөсөн хэвээр байв.

	Газарт өтгөн ургасан ногоо надад их дэмжлэг боллоо. Ховдосын тавиур, миний хөлийн мөр хоёрын хоорондох замын хагаст онхолдсон Машинтайгаа ноцолдож байсан тэр газраас дугуйн шинэ мөр олдлоо. Мөн энд ч залхуу хүмүүсийнх шаг хачин нарийн мөр, бусад ул мөр ч үзэгдэж байв. Энэ бүхэн нь тэр тавиурыг нэлээд нарийн судалж үзэхийг анхааруулав. Би тэр тавиурыг хүрлээр хийсэн байсан гэдгийг дээр хэлсэн байх аа. Цул шавраар хийгдээгүй харин хоёр талаасаа гайхамшигтай чимж хийсэн хавтангаар таглагдсан байв. Би хүрч очоод л тогшлоо. Тавиур хөндий хоосон байлаа. Хажуугийн хавтанг сайн үзвээс тавиурын их биеэс салангид болох нь мэдэгдлээ Түүн дээр харин ямар ч модон бариуд, түлхүүрийн нүх ч байхгүй байсан ба харин дотроосоо дотогшоо онгойдог байж болох талтай. Ямар ч байсан Цаг үеийн машин тавиурын дотор байна гэдэг ойлголт надад төрлөө. Харин түүнийг яаж энд хийсэн нь таавар хэвээрээ байв.

	Би ширэнгэ, цэцэглэн буй алимын мод хоёрын хоорондуур улбар шар өнгийн хувцастай хоёр хүний толгой цухуйж, над руу харж байхыг үзлээ. Инээсээр тэдэн рүү эргэж, гараараа даллан дуудлаа. Над дээр хүрч ирэхэд нь би тэдэнд хүрэл тавиурыг зааж түүнийг онгойлгох талаар удаан тайлбарлав. Тавиур руу намайг заангуут тэд нар маш хачин байдалтай боллоо. Би та нарт тэдний нүүрийн өнгө ямар болж хувирсныг ойлгуулж чадах бол уу даа мэдэхгүй. Хэрэв та овоо соёлтой, эмэгтэйн өмнө эвгүй хөдөлгөөн үзүүлбэл, тэр бээр яаж дургүйцэн харахтай адилтгаж болох юм. Тэд нар доромжлуулсан юм шиг мөн л тийм царай гарган яваад өгсөн. Дараа нь би цагаан хувцастай дориун царайлаг амисыг дуудаж ойлгуулахыг оролдсон боловч, мөн л нүүр өгсөнгүй. Би бүр ичиж гүйцлээ. Гэхдээ надад Цаг үеийн машин нэн чухал байсан болохоор би дахин шинэ оролдлого хийлээ. Гурав дахь нь бас л нөгөөдүүл шигээ надаас дургүйцсэн байдалтай нүүрээ буруулан өнгөрлөө. Би яах ч аргаа олохоо болилоо. Би гурав харайгаад түүний дэргэд очиж, цамцаар нь хүзүүг нь ороож Ховдосын чигт чирлээ. Гэвч түүний царай аймаар зэвүүрхсэн болохоор нь би тэр даруй явууллаа.

	Гэхдээ би бас ч бууж өгсөнгүй. Би хүрэл хавтан руу гараа зангидан нүдэж гарлаа. Дотор нь юм хөдлөөд ч байгаа юм шиг хи хи гэсэн дуу ч гараад байх шиг санагдаад байв. Голын эргээс бөөрөнхий чулуу авчирч гоёлыг нь бутарч унатал нүдлээ.

	Наалинхай жаахан тэд миний нүдэх аймаар дууг милийн зайнд хаанаас ч сонсож чадах атал, таг чиг л байлаа. Толгодын хажууд бөөн хүн цуглачихсан, намайг сэм сэмхэн харж байв. Уур хүрч, ядраад доошоо газарт бууж нэг газраа удаан суухад хэцүү байв. Бас тодорхойгүй хугацаагаар хүлээнэ гэдэг амаргүй байлаа. Би ямар нэгэн асуудлыг шийдвэрлэхийн тулд жилээр сууж хөдөлмөрлөхөд бэлэн байсан ч гэсэн, хорин дөрвөн цагаар юу ч хийхгүй сууна гэдэг бол миний хүчнээс давсан хүнд асуудал байлаа. Би удалгүй тэндээсээ босож, ямар ч зорилгогүй бут сөөгөөр дэмий тэнүүчлэв. Тэгээд толгодыг чиглэн явлаа.

	«Тэвчээр хэрэгтэй» Хэрэв чи машинаа дахин эргүүлж авах гэж байгаа бол Ховдосыг тайван байлга. Хэрэв ямар нэгэн хүн түүнийг чамаас авах гэж байгаа бол Ховдосын хүрэл хавтанг сүйтгэснээр чамд ямар ч ашиг олдохгүй. Түүний уур хилэн хүрээгүй үед л яаж ийж эвий нь олбол, чи түүнээ эргүүлэн авах юм. Чамд тэр чигээрээ танигдаагүй юмсын дунд ямар ч зорилгогүй сэлгүүцвэл шинэ бэрхшээл бүрийн өмнө юуг ч шийдэж чадахгүй мухардах болно. Энэ бол солиорол тийш одох шулуун зам мөн. Өөрийнхөө эргэн тойрныг сайтар ажигласан нь дээр. Энэ ертөнцийн ааш занг судалж, түүнийг сайн ажиглаж, дэндүү яаруу дүгнэлт хийхээс зайлсхий! Эцсийн эцэст чи бүх юмны нууцыг тайлан түлхүүрийг олно» гэж би өөртөө шивнэв.

	Энэхүү адал явдлын инээдэмтэй тал нь надад бас тодорхой үзэгдэж, би ирээдүйд очиж судлах ажлаа жилээр тооцоолж байсан ба одоо болоход аль болох хурдан эндээс зайлахын хүслэн болж, тэвчээр алдаж байгаагаа түүнтэй харьцуулж үзэв. Би хэзээ нэгэн цагт хүмүүсийн хийж болох хамгийн төвөгтэй, хамгийн найдваргүй урхи өөрийн гараар бэлтгэлээ. Өөрийгөө өөрөө шоолж инээхээс өөр аргагүй байсан учир тэвчиж чадсангүй гайгүй чангаар хөхөрч үзлээ.

	Том ордны танхимд оронгуут жаахан хүмүүс надаас зугтаж байхыг үзлээ. Надаас тэдний хөндийрөх гол шалтгаан нь хүрэл хаалгыг эвдэх гэсэн оролдлоготой холбоотой ч байж магад гэж бодогдоно. Тэд надаас зугтаж байгаа нь илт боловч, түүнийгээ мэдэгдэхгүй санаатай болохоор нь би ч тэдэнтэй ярихыг хүссэнгүй. Нэг хоёр өдрийн дараа бүх юм хэвдээ орсон. Болох бүтэхээрээ би тэдний яриаг сурч, дээр нь нэмэн шинжилгээгээ байсхийгээд л явуулж байв. Тэдний хэл яриа дэндүү энгийн хялбар болоод ч тэр үү, аль эсвэл би ямар нэгэн нарийн ялгааг нь ойлгоогүйгээс ч тэр үү голдуу дан нэр үг, үйл үгнээс бүтсэн юм шиг бодогдоод байсан шүү. Хийсвэр нэр томьёо гэж бараг байхгүй, уран дүрслэлтэй хэллэг шиг л юм. Хэллэг нь жирийн, төвөгтэй биш, өгүүлбэр нь зөвхөн хоёр үгнээс бүтдэг байв. Би жирийн асуулт хариулт төдийхөн ойлголцдог байв. Миний Цаг үеийн машины тухай, Ховдосын хүрэл хаалганы нууцын тухай бодлоос би холдож, одоохондоо мэдлэг хуримтлагдаж, аяндаа түүнд хүрэх зам нээгдэнэ гэж бодогдоно. Гэвч та нарт ойлгомжтой, эргэлзээ төрүүлэхээргүйгээр, ямар нэгэн мэдрэхүй намайг цаг үргэлж ирсэн газраас холдуулахгүйгээр саатуулж байв.

	 


8. БҮГД ИЛЭРХИЙ БОЛНО

	 

	Темзийн хөндийд намайг цочирдуулсан тэр л элбэг, дэлбэг хээнцэр тансаг байдал хүрээлэн байгаа орчин дээр тусаж байна гэж надад бодогдоно. Шинэ толгод бүрийн оройгоос янз бүрийн хэлбэр дүрсийн өөр материалаар баригдсан барилга байшин, энд тэнд мөнх ногоорох ургамал, цэцэглэн байгаа жимсний мод, өндөр өндөр сал модыг би үзэж байв. Хаа сайгүй мөнгөлөг толин тусгалт усан мандал үзэгдэж, толгодын долгионт давхарга алсад цэнхэртэн туузлан, үргэлжилж, тунаран хөхрөх агаарт замхарна.

	Миний сонирхлыг анх татаж байсан дугуй худгуудын олонх нь маш гүн юм шиг мөртөө, жигтэй гайхмаар онцлогтой газар орон байлаа. Тэдгээрийн нэг нь миний зугаалж яваад, толгодын оройд гарах замд таарсан худаг билээ. Бусад худгийн адил ирмэгийг нь хүрэл нунтгаар аятайхан өнгөлж, борооноос бөмбөгөр нөмрөгөөр хамгаалсан аж. Энэ худгуудын дэргэд сууж, доошоо харахад хав харанхуй нүх, харин чүдэнзээ зурахад усны мандлаас ойсон гэрэл гэгээ ч үзэгдэхгүй байлаа. Тэр бүхнээс «Түг, түг, түг» гэх ямар нэгэн аварга машин дүнгэнэх шиг дуун сонсогдоно. Чүдэнзний дөлний байдлыг ажиглахад худгийн ёроол руу эрүүл агаарын урсгал тогтмол орж байв. Дараа нь бид тэдний нэгэнд цаасны тасархай хаясан чинь аажуухан доошлох ёстой атлаа, хурдлан одож алга болов.

	Удалгүй би, энэ худаг, өндөр цамхгуудын хооронд толгодын бэлээр холбоотой болохыг мэдлээ. Худгийн дээрх агаарын хэлбэлзлийг үзэхэд, аагим халуун өдөр далайн эрэг дээр байхад ажиглагддаг агаарын хэлбэлзлийг санагдуулахаар байв. Энэ бүхнийг холбон үзээд эцэст нь худгийн цамхгууд нийлээд газар доорх салхивчийн үл ойлгогдох төхөөрөмжүүд ажиллаж байна гэдэг дүгнэлтэд хүрлээ. Эхлээд би түүнийг ариун цэврийн зориулалттай гэж ойлгож байв. Энэ дүгнэлт өөрийн эрхгүй миний толгойд орж ирсэн ч гэсэн сүүлдээ буруу байлаа.

	Энэ бодит ирээдүйд хүрч ирээд би усан хангамж, харилцаа холбоо, зам тээвэр зэрэг амьдралын хангамжийн асуудлын талаар маш бага ойлголт авснаа хүлээх хэрэгтэй. Эдүгээг хүртэл ирээдүйн цаг үеийн тухай миний уншсан үл гүйцэлдэх бодол бүхий өгүүллэгүүд дотор би барилга, нийгмийн байгуулалт болон бусад зүйлд хамаатай юмыг олж мэддэг байлаа. Зөвхөн зохиогчдын толгойд бүх ертөнцийг багтааж байгаа цагт хэчнээн ч эд юмсыг санааныхаа зоргоор бий болгож болох ба харин үнэн байдалтай танилцаагүй над шиг аялагчид энэ богино хугацаанд бүхнийг танин мэдэх ямар ч арга байхгүй юм.

	Төв Африкаас нэг хар арьстан Лондонд иржээ гэж бодоод үз л дээ. тэр бээр эргээд өөрийнхөн дээрээ очихоороо юу гэж ярих вэ? тэр бээр төмөр замын нэгдлийн тухай, нийгмийн хөдөлгөөний тухай, утсан ба цахилгаан харилцааны тухай, тээврийн байгууллага болон шуудан харилцааны тухай юу мэдэх юм? Бид түүнд тайлбарлаж өгөхгүй бол юу ч мэдэхгүй шүү дээ. Бидний ярианаас тэр ойлгосон бүхнээ, аялан явж үзээгүй нөхдөдөө яаж ойлгуулан дамжуулах юм бэ? Тэд нар нь хэдий чинээ түүний яриаг ойлгож үнэмших вэ? Гэхдээ орчин үеийн цагаан арьстан хар арьстан хоёрыг бодвол Алтан зууны үеийн энэ хүмүүс бидний хоорондох зай тоймгүй хол шүү дээ. Би, мэдэгдээгүй байгаа олон зүйлийн талаар нэлээд юмыг харалгүй өнгөрүүлсэн юм. Ямар нэгэн автомат үйлчилгээтэй байгууллагын тухай нийтлэг сэтгэгдлээс гадна би та нарт харамсалтай нь тун бага юм ярьж өгч болох юм.

	Би, хүүр шатаадаг юм уу, эсвэл үхлийн тухай асуудлыг яаж шийдвэрлэдгийг олж үзсэнгүй. Харин миний тэнэж явсан газраас цаана ямар нэгэн (хүүр шатаадаг) оршуулгын газар байсан байж болох юм. Энэ бол миний өмнө тулгарсан нэг асуудал бөгөөд би очсон даруйдаа шийдэж чадахгүй байсан юм. Оршуулгын газар ойр хавьд алга байгаа нь намайг улам ч зовоож байсан ба ирээдүйн тэр хүмүүсийн дунд настай, өтөлж ядарсан хүн ер үзэгдэхгүй байв.

	Соёл иргэншлийн автомат үйлчилгээний тухай, хүн төрөлхтөн уналтад орж байгаа тухай миний анхны онол намайг удаан ийм ойлгоцтой байлгаж чадаагүй гэдгийг би хүлээх ёстой. Гэхдээ би өөрөөр яаж ч сэтгэж чадсангүй. Миний судалж үзсэн тэр том том ордон бүгд л нийтийн хоолны газар, унтлагын газар байсан учир надад бэрхшээлтэй байв. Би ямар ч машин техник бусад тааврын хэрэгсэл хаана ч үзсэнгүй. Гэтэл энэ хүмүүс цаг үедээ тааруулан маш уран гоё нэхсэн хувцас, эвтэйхэн шаахай өмсөж, элдэв гоёл чимэглэлгүй ч гэсэн үзэмжтэй, нарийн хийцтэй металл эдлэл хэрэглэж байв. Юу ч байлаа гэсэн энэ бүхнийг хийж бүтээх л хэрэгтэй байв. Жаахан хүмүүс ямар ч бүтээлч ажиллагааг харуулахгүй байв. Тэд нарт үйлчлэх дэлгүүр мухлаг, засварын газар, мөн бараа тээвэрлэх ямар ч ул мөр харагдахгүй байв. Тэдний амьдралын хүрээ нь тоглож наадах, голын усанд орох хоорондоо сэртэнтсэн болж, мөн идэх уухаар хязгаарлагдаж байв. Иймэрхүү нийгмийн байгуулал чухам юунд тулгуурлаж байгааг би ойлгохгүй байлаа.

	Цаг үеийн машиныг ч гэсэн Цагаан Ховдосын хоосон тавиур дотор надад олдохгүйгээр нуужээ. Яагаад тэр билээ? Энэ асуудалд би хариулт өгч чадахгүй байлаа. Харьцангуйгаар усгүй худгууд, амсар дээр нь агаар хуйларсан цамхгууд бас сонин шүү. Оньсого мэт эдгээр зүйлийг би бас тайлбарлаж чадахгүйгээ мэдэж байв. Үүнийг би та нарт яаж тайлбарлахаа бас ойлгож... байв. Та нар англиар сайн бичсэн, тусдаа утга бүхий бичиг олсон гэж бод л доо. Гэтэл энэ өгүүлбэр чинь таны мэдэхгүй өөр өгүүлбэрийн үг үсэгтэй хутгалдчихсан гэж үү. Миний ирснээс хойших гурав дахь өдөр 802701-р оны ертөнц надад яг ийм маягаар ойлгогдож байлаа.

	Энэ өдөр би өөртөө нэг нөхөр олж авлаа. Жижигхэн хэсэг хүмүүсийг голын усанд орж байгааг харж байтал нэг нь шөрмөс нь татсан бололтой, усанд урсаад яваад өглөө. Энэ хавиар голын урсгал нэлээд ширүүн байсан боловч дунд зэргийн усчин ч түүнийг сэлж гарахад төвөггүй байв. Би та нарт, эдгээр хүмүүсийн гайхалтай тайван сэтгэлийг ойлгуулахын тулд тэр нүдний өмнө живж сандарч байгаа хөөрхийлөлтэй тэр эмэгтэйг аврах гэсэн өчүүхэн ч санаа оролдлого тэдэнд байсангүйг хэлэх хэрэгтэй юм. Тэр эмэгтэйг би үзэнгээ хувцсаа хурдан тайлж урсгалын дагуу гүйж, усанд оронгоо түүний гараас нь чангааж, уснаас гаргалаа. Бага зэрэг илж барихад, тэр бээр ухаан орж харин намайг орхиж явахаас өмнө хэвийн байдалд орсныг харахад аятай байлаа. Тэр эмэгтэйн тухай над тийм ч өндөр сэтгэгдэл төрөөгүй болохоор, түүнээс ямар ч хариу талархал үзүүлнэ гэдэгт итгэсэнгүй. Гэвч би энэ удаа алджээ.

	Энэ бүхэн өглөө болсон юм. Үдээс хойш шинжилгээний ажлаасаа буцаж яваад, би дахиад л нөгөө жаахан эмэгтэйтэйгээ уулзлаа. тэр бээр баярлан хашхирсаар над дээр хүрч ирээд, зориуд надад өгөхөөр бэлтгэсэн бололтой том гэгчийн цэцгийн баглаа барилаа.

	Энэ жаахан хүн намайг их сонирхов. Би өөрийгөө дэндүү ганцаардмал гэдгээ ойлгосон ч байж болох юм. Гэсэн ч түүнийг бэлэг өгсөнд нь би хариу талархал чадах чинээгээрээ илэрхийлэв. Хоёулаа ихэнхдээ инээмсэглэж баярласан утгаар илэрхийлэгдэх яриа дэлгэн жижиг чулуун сүүдрэвчинд сууж байв. Надад хүүхэд адил хандах тэр жаахан хүнд би баярлаж байлаа. Бид хоёр харилцан цэцэг солилцож, тэр эмэгтэй миний гарыг таалж байв. Би ч бас зүгээргүй л байлаа. Би түүний нэрийг ямар утгатай үг болохыг мэдэхгүй ч гэсэн, Уина гэдгийг мэдлээ. Ямар ч гэсэн тэр эмэгтэй, түүний нэр хоёрын хооронд ямар нэгэн харьцаа байгааг ойлголоо. Бидний ер бишийн нөхөрлөл долоо хоног үргэлжлэхдээ ингэж л эхэлсэн юм даа. Харин энэ бүхэн яаж дууссаныг та нарт дараа хэлж өгөмз!

	Уина бүр хүүхдээрээ юм. Тэр дандаа л надтай хамт байхыг хүсэж байв. Тэр эмэгтэй миний хаана л явсан газар намайг дагаад байхаар нь маргааш нь түүнийг бүр ядрааж, түүний өрөвдмөөр дууг ойшоолгүй ганцаарыг нь орхих хачин санаа надад төрж билээ.

	Эвлэрэх асуудал шийдэгдэх ёстой гэж би бодлоо. Би ч бага зэрэг сэртэнтэх гэж Ирээдүйг зориогүй гэдгээ өөрөө өөртөө хэлэв. Гэвч тэр эмэгтэй цөхрөнгөө барж, харин надаас хоцрох үедээ гомдож тэсгэлгүй уурлана. Түүний тийнхүү дотно болсонд миний сэтгэл хөдөлж, би түүн дээр эргэж очсон юм. Ийнхүү хэчнээн хайр халамж тавихын хэрээр төчнөөн баяр хөөр надад авчрах боллоо. Гэвч би түүгээр их зугаацдаг байлаа.

	Эхлээд надад тэр эмэгтэй жирийн нэг л хүүхдийн харьцаатай юм шиг бодогддог байснаа сүүлдээ түүнд яаж хандах ёстой байсан, тэр надад хэн болох ёстой байсныг дэндүү хожуу мэдлээ. Энэ жаахан тоглоомон хүн нэг л байдлаар хайр халамжаа надад ойлгуулахыг оролдож, Цагаан Ховдосын орчинд ирэхдээ гэртээ эргэн ирж байгаа сэтгэгдэл төрүүлдэг байсан ба толгодын оройд гарах бүрийд л би алтаар эмжээрлэсэн цагаан өнгөтэй хувцас өмссөн жижиг дүрсийг нүдээрээ хайдаг байлаа.

	Энэ ертөнцөд бас ч айхын мэдрэхүй хараахан устаагүй юм байна гэдгийг би бас тэр эмэгтэйгээс мэдэж авлаа. тэр бээр өдөр нь юунаас ч айхгүй байсан ба надад хамгийн сэтгэл хөдлөх итгэлээр хандаж байв. Нэг удаа надад, түүнийг аюултай ярвайж айлгах гэсэн тэнэг хүсэл төрөхөд тэр бээр хөгжилтэй инээв. Тэр эмэгтэй зөвхөн харанхуй, хар сүүдэр, хар юмнаас айдаг байв. тэр бээр харанхуйд учиргүй айдаг байлаа. Харанхуй түүнд тийнхүү хүчтэй нөлөөлж, байсан болохоор би бас анхаарч бодохгүй бол болохгүй байлаа. Харанхуй болуут л энэ жаахан хүмүүс том танхимд бөөгнөрч бүгдээрээ хамт унтдаг болохыг би мэдлээ. Шөнө дөлөөр тэднийг унтаж байхад орвол айж сандарсан бачимдсан байдал илт харагдана. Шөнө болонгуут тэднийг цэвэр агаарт гарах юм уу, эсвэл гадаа ганц нэгээрээ унтаж байгаа амисыг би ер үзсэнгүй. Намайг нийтийн байранд унтахгүй, ганцаараа унтлаа гэж Уинаг дургүйцээд байсныг би анзаарахгүй тэнэглэж байж билээ. Энэ бүхэн эхлээд тэр эмэгтэйг сүрхий сандаргасан боловч сүүлдээ надтай холбоотой байсан болохоор овоо дээрдэж бидний танилцсан таван шөнийн хамгийн сүүлчийн шөнө миний мөрөн дээр толгойгоо тавин унтлаа. Би тэр эмэгтэйн тухай ярьсаар ярианыхаа гол сэдвээс яльгүй хазайсанд уучлаарай.

	Тэр эмэгтэйг аврахын өмнө шөнө, би үүрийн гэгээгээр сэрлээ. Би тэр шөнө эвгүй зүүд зүүдлэн, далайд живж, далайн амьтад намайг зөөлөн тэмтрүүлээрээ илэн таалж, миний нүүрийг шүргэж байх шиг санагдаж билээ. Цочин сэртэл сааралдуу өнгийн амьтан тасалгаанаас гулсан гарч байгаа юм шиг санагдав. Би дахиад унтах гэсэн боловч нэг л унтаж чадсангүй.

	Энэ бол алсын бараа харагдах хэр нь юм бүхэн бүдэг харанхуйгаас гарч өнгөгүй нэг л ер бишийн үзэгдэх тийм үе байлаа. Би босож том танхимд орж, хавтан шалан дээгүүр явсаар ордны өмнө гадаа гарлаа. Ийм тохиолдолд ямар нэгэн ашигтай юм олж үзэх санаатай нар мандахыг хүлээлээ.

	Сар жаргаж байв. Түүний сүүлчийн туяа өдрийн анхны цайвар гэрэлтэй хутгалдан, нэг л бүдэгхэн үзэгдэнэ. Бут сөөг бараантан газар хар сааралдуу, тэнгэр өнгөгүй, манантай харагдана. Толгодын оройд надад сүүмгэр юм үзэгдэх шиг болов. Түүний хажуугаар өөдөө гарч явахдаа би ямар нэгэн цагаан дүрс гурван удаа ажиглав. Хоёр ч удаа надад ижил цагаан өнгийн сармагчинтай төсөөтэй амис гүйн хурдалсаар толгодын оргилд гарч яваа юм шиг үзэгдэж нэг удаа нурсан барилгын ойролцоо ямар нэгэн хар юм авч яваа хэсэг амисыг би үзлээ. Хурдан хөдөлж байгаа болохоороо чухам тэдний хаашаа явсныг ажиглаж амжсангүй. Тэд нар бут сөөг дотор далд орж, алга болсон юм шиг санагдлаа. Эргэн тойрны бүх юм тодорхойгүй байлаа. Тэгээд та нарын магадтай мэдэх үүр цайхын өмнөхөн бага зэрэг даарч билээ. Би нүдэндээ итгэхгүй эргэлзэж эхлэв.

	Дорнодоос үүр туяарч өдрийн гэгээ бүх дэлхийг хэвийн өнгөөр гэрэлтүүлж эхлэхэд би орчноо дахин сайн шинжлээ. Гэвч нөгөө цагаан юмны ул мөр хаана ч үзэгдэхгүй байв. Энэ бүхэн ердөө л сүүдэр байсан бололтой. Энэ бол хий үзэгдэл байсан байх гэж би өөрөө өөртөө хэллээ. Ямар цаг үеэр... ийм байхыг мэдэх юм сан гэж бодлоо...»

	Хэрэв үхэж байгаа хүн бүхэн хойч үедээ хий үзэгдэл үлдээдэг сэн бол эцсийн эцэст бүх дэлхий ийм юмаар дүүрчихгүй юү гэсэн Грант-Аллены хөгийн гаж яриаг санаж би үүнийг ярилаа. Энэ онолоор бол өнгөрсөн найман зуун мянган жилд тэр хий үзэгдэл хэмжээгүй ихээр бөөгнөрч, тэр аяараа гайхагдахаа болих байсан ба би тэр дорхноо тэднээс дөрвийг нь үзлээ. Энэ инээдмийн бодол намайг тайвшруулсан ч үгүй. Уина харагдаж, миний толгойноос нөгөө цагаан дүрсүүдийн тухай бодлыг арчтал өглөөнөөс аваад л би тийнхүү бодсоор байв. Би галзуурсан юм шиг анх Машинаа эрж байхдаа айлгасан тэр цагаан амьтантай үүнийг холбох гэж үзсэн. Уинагийн тэр хүмүүс хэсэг хугацаанд миний анхаарлыг татсан боловч удсан ч үгүй цагаан дүрсүүд бүгдээрээ миний санаа бодлыг эзэмдлээ.

	Алтан Зууны цаг уур манай үеийг бодвол хавьгүй дулаахан юм гэдгийг би ярьсан. Түүний шалтгааныг би тайлбарлах юу сан билээ. Магад ч үгүй нар улам илчтэй болсон ч байж болох юм. Эсвэл дэлхий маань наранд ойртсон байж ч бодох юм. Нарыг бол яваандаа хөрж байгаа гэж үздэг. Бага Дарвиных шиг шинжлэх ухааны зарим онолтой танилцаагүй хүмүүс, эцсийн эцэст гаригууд хойно хойноосоо нар руу дөхсөөр сүүлдээ түүн дээрээ ойх юм гэдгийг мартдаг. Ийм сүйрэл гарах бүрийд Нар шинэ эрчим хүчээр гэрэлтэн байх онолтой болохоор энэ үе бол яг тэр дотор талын нэг гаригийн ээлж таарсан байж болох юм. Гэвч ямар ч шалтгаан байлаа гэсэн баримт бол баримт болохоор Нар одоогийнхоосоо хавьгүй хүчтэй халааж байгаа юм.

	Нэг жигтэй халуун өглөө, ирсний минь дараачийн дөрөв дэх өдөр байх, халуунаас, нарны хурц гэрлээс зугтаах санаатай тэр аварга том нурсан барилга дотор (миний унтаж хооллож байсан том барилгын хажууд байгаа) надад аймшигт явдал тохиолдлоо. Чулуун овоо хооронд авчирч яваад би шавар чулуунд цонхнууд нь дарагдсан нарийхан гудамлаг олж нээлээ.. Нүд сохлом өдрийн хурц гэрлийн дараа гудамлаг надад хав харанхуй байлаа. Би тэмтэрсээр түүн рүү ороход гэрлээс болж харанхуйд миний нүдний өмнө өнгийн толбонууд урсан юу ч үзэхийн аргагүй байв.

	Би гэнэт зоогдсон юм шиг зогслоо. Над руу харанхуйгаас гудамлагт тусаж ойсон өдрийн гэрлээс хоёр нүд ширтэн гялалзаж байв.

	Зэрлэг амьтдаас сүрддэг хуучин зөнгөөрөө би айж эхэллээ. Би гараа зангидан, гэрэлтэн байгаа нүд рүү тавьж орхилоо. Би ар тийшээ эргэхээсээ айж байлаа. Тэр хүн төрөлхтний амьдралын ямар ч аюулгүйн тухай бодол гэнэт миний толгойд орж ирлээ. Тэгснээ түүний гайхмаар айхавтар аюулыг харанхуйд нэхэн саналаа...

	Бага зэрэг зориг орон би урагшаа нэг алхаад ярьж гарлаа. Миний дуу хоолой ууртай, сөөнгөтөн дуугарсан байж таарна. Би гараа урагш нь сарвайнгаа нэг зөөлхөн юманд хүрлээ. Энэ агшинд гялалзан байсан нүд хажуу тийшээ үсэрч, нэгэн цагаан юм миний хажуугаар гүйн өнгөрөв. Цочсондоо би эргэн хартал ер бишийн жижигхэн, сармагчинтай төстэй амис толгойгоо доош бөхийлгөн эвгүйхэн гүйж, миний арын гэрэлтэн орон зайгаар өнгөрөв. тэр бээр гантиг хавтан дээгүүр үсрэн хажуу тийшээ хөлбөрч нэгэн агшинд хар сүүдэрт орж бөөн чулуунд нуугдав бололтой.

	Түүний тухай миний ойлголт мэдээж бүрэн биш байв. Тэр амьтан бүдэг саарал өнгөтэй, гайхмаар том улаан нүдтэй, түүний толгой, нуруу нь цайвардуу үсээр хучигдсан байхыг би ажиглаж амжлаа. Тэр амьтан дэндүү хурдан гүйдэг болохыг түрүүнд ч дурдаж байсан ба харин надад нарийн ажиглалт хийх боломж хараахан олдсонгүй. Тэр дөрвөн хөлөөрөө гүйж байсан юм уу, аль эсвэл урд хоёр гар нь газар шүргэхээр тийм урт байсан юм уу. Минут хэртэй сандарснаа би түүний араас хөөн, бөөн чулуу руу орлоо. Эхлээд би түүнийг олсонгүй. Удсан ч үгүй түрүүн ярьсан дугуй худаг маягийн нүхэнд тулж очтол унасан багана хагасыг нь тагласан байв. Уг амис энэ худаг руу орчхоогүй байгаа даа гэж миний толгойд нэгэн бодол орж ирэв.

	Би чүдэнз зурж, доош хартал гялалзсан том нүдтэй жаахан цагаан амьтан ухран хөдөлж, над руу сүрхий сайн харж байв. Тэр амьтныг хараад миний дотор зарсхийв. Энэ бол хүн дүрстэй аалз шиг юм байлаа. Худгийн ханаар дамжин, түүний доошлон байгааг харангаа, би гар хөл тавьж буух шат маягийн тавиуруудыг ажиглалаа. Яг энэ үеэр чүдэнзний мод шатаж дуусаад, хурууг минь түлэх шахан унтрахад чүдэнзээ дахиад асаасан чинь тэр жижиг аймшигт амьтан алга болсон байв.

	Худгийн гүнийг ажиглан хэчнээн ч сууснаа мэдэхгүй байна. Ямар ч байсан дүгнэлт хийхийн тулд багагүй хугацаа өнгөрч, миний үзсэн амьтан бас л хүн дүрстэй хоёр хөлтэй байсан юм. Миний өмнө үнэн бага багаар нээгдсээр байв. Яг энэ үед хүн хоёр өөр төрөлд шилжсэнийг би ойлгов. Дээд ертөнцийн уран гоо хүүхдүүд манай үе залгамжилсан цорын ганц удам угсаа биш байлаа. Нөгөө миний хажуугаар зугтан өнгөрдөг тэрхүү зэвхий даасан, дур гутмаар шөнийн амис бол бас л өнгөрсөн зууны удам угсааных байжээ.

	Худгийн дэргэдэх агаарын урсгал мөн газар доорх салхивчийн тухай өөрийнхөө бодож байсныг би чухам юунд зориулсныг эргэлзэж эхэллээ.

	Хүн төрөлхтний зохион байгуулалтыг төгс тогтоох миний төсөлд энэ гайхал ямар үүрэгтэй байх вэ? гэдгийг би мэдэхийг хүсэж байлаа. Тэдний харилцаа Дээд ертөнцийн арчаагүй, амарлингуй энх тунх сайхан юм шиг амьдрагчидтай ямар харьцаатай байна вэ? гэдгийг мэдэх хэрэгтэй. Энэ нүхний гүнд чухам юу нуугдаж байна вэ?...

	Би худгийн ирмэг дээр суугаад, надад ямар ч байсан газар доорх энэ амьтдаас болгоомжлох хэрэг юу байна гэж өөртөө хэлээд, доошоо бууж, үзэх хэрэгтэй гэж бодов. Үүний зэрэгцээ худгийн тэнд байхад над ямар нэгэн айдас төрлөө!

	Намайг эргэлзэн суутал газар дээр оршин суух хоёр амьтан хайр сэтгэлээ бие биедээ илэрхийлэн хажуугаар минь өнгөрч гэрэлтэй орон зайнаас сүүдэр тийш явлаа. Эрэгтэй нь эмэгтэйнхээ араас цэцэг шидэн гүйж харагдана.

	Намайг унасан багана түшиж, худаг руу өнгийхийг тэр хоёр ажиглаад, аймаар харамсаж байгаа бололтой. Уг нь энэ нүхийг анхаарах ёсгүй гэдгийг би дээр дурдсан шүү дээ. Би түүн рүү зааж, тэдний хэлээр нь юм асуух гэсэн боловч, тэд нарын аягүйрхэх нь улам илэрхий болж, надаас нүүрээ буруулчхав. Гэвч миний чүдэнзийг сонирхохоор нь хэд хэдийг асаан үзүүлж тэднийг түр саатуулав. Би худгийн талаар мэдэх санаатай  дахин оролдсон боловч, ямар ч нэмэргүй байв. Тэгээд тэднийг орхин, би Уина руугаа эргэж, түүнээс ямар нэгэн юм мэдэхээр явлаа.

	Шинэ ертөнцийн тухай миний бүх ойлголт эргэж өөр боллоо. Надад зөвхөн тэр хүрэл хаалганы тухай, Цаг үеийн машины тухай ч биш, харин энэ худгуудын чухлыг мөн салхивчийн цамхаг болон миний нууцлагдсан сүүмгэр үзэгдлийг тайлах түлхүүр нь надад олдлоо. Үүнтэй хамт одоо хүртэл намайг төөрөгдүүлж байгаа эдийн засгийн асуудлыг шийдвэрлэх боломжийн тухай надад бүүр түүр совин төрж эхэллээ. Миний шинэ үзэл ямар байсан гэж бодно. Энэ хоёр дахь төрлийн хүмүүс газар дор амьдардаг ойлгомжтой. Гурван янзын шалтгаан намайг тийм дүгнэлт хийхэд хүргэсэн юм. Тэд нарын газар дээр ховорхон үзэгддэг нь газар дор удаан амьдарч дадсаных биз. Ер нь амьдралаа харанхуйд өнгөрүүлдэг, жишээлэхэд кентуккийн агуйн цагаан загас зэрэг ихэнх амьтад ийм зэвхий саарал өнгөтэй байдаг. Гэрэл цацруулж байдаг том нүд бол шөнийн цагаар амьдардаг муур, шар шувуу мэтийн амьтанд байдаг шүү дээ. Эцэст нь өдрийн гэрэлд аргагүй л сандран, юм мөргөж, харанхуй руу болхидуухан нуугдаж, нүүрээ гэрлээс нууж газар руу толгойгоо шагайх зэрэг нь бүгд л тэдний нүдний тор бүрхэвч хэтэрхий мэдрэмтгий болох тухай миний онолыг бататгаж байлаа.

	Тийнхүү миний хөлийн дор энд тэндгүй хонгил байх бөгөөд энэ нь шинэ хүмүүсийн сууц юм. Голын хөндийгөөс бусад газар, толгодын хажуугаар салхивчийн цамхгууд, худгууд дүүрэн үзэгдэж байгаа нь тэрхүү хонгилууд хаа сайгүй байгааг гэрчилж байв. Газар доорх зохиомол ертөнцийнхөн, өдөр харагддаг цагаан арьстнуудын сайн сайхан амьдралд гарцаагүй шаардлагатай ажил эрхэлж байна гэдэг нь бодитой биш гэж үү?

	Энэ санаа бодол тун үнэмшилтэй байсан учир би тэрхэн дороо түүнийг сайшааж, хүмүүсийн төрөл хоёрдсоны шалтгааныг эрж олохоор цааш явав. Та нарыг миний энэ онолд итгэхгүй гэдэг санаа зовж байгаа ч гэсэн, миний хувьд гэвэл энэ бүхэн үнэнд ямар ойрхон байсан гэдэгт би асар удалгүй итгэсэн.

	Хөрөнгөтөн, ажилчин хоёрын хоорондох орчин үеийн нийгмийн ялгавар аажим аажмаар тэлсээр, юм бүхний шинэ байдлыг өөрчлөх түлхүүр нь болжээ гэдэг нь надад өдөр шиг тодорхой санагдсан. Энэ бүхэн та нарт эргэлзээгүй инээдтэй, итгэмээргүй зүйл мэт боловч, тийм үр дагавар боломжийн юм гэдгийг заах төрх байдал бий болжээ. Одоо ч гэсэн газар доорх орон зайг гоёл чимэглэлийн ховор ажил шаардлагагүйг бодолцон, соёл иргэншилд ашиглах санаа төрж, Лондонд газрын доогуур цахилгаан зам тавьж галт тэрэг явж газар дор засварын болон зуушны газар байгуулах ажил улам нэмэгдсээр байна. Газрын гадарга дээрээс бүх хүнд үйлдвэрүүдийг газрын гүн рүү оруулах хүртэл газар доорх ажил өргөжин өссөөр байх нь маргаангүй гэж би бодлоо. Тэгээд тэр бээр газрын гүн рүү орж, газар доорх засварын ажилчид улам удаан цагаар тэндээ ажиллан байсаар, эцэстээ...

	Одоо ч гэсэн Лондоны аль нэг ажилчин төрөлх газрынхаа хөрснөөс тасарч, тийм зохиомол нөхцөлд амьдрахгүй байна гэж үү?

	Үүний дараачийн энэ явцуу санаа нь амьдралын өсөх эрэлтийн үр дүнд бий болсон нэлээд баян хүмүүсийн давхарга, ядуучуудыг бүдүүлгээр доромжлох тэр хоёрын хоорондох эрс тэс ялгааг ихэсгэж, тэр нь эцсийн эцэст бас л дээд язгууртан нар газрын ихэнх хэсгийг эзэмшилдээ авч, аажмаар тэлж өргөжсөн хэрэг. Сүүлдээ тэд газрыг бүхэлд нь эзэмшинэ. Лондон хотын ойролцоо ч, өөр том хотууд ч хамгийн үзэсгэлэнтэй байгаль орчны бараг тэн хагас нь хувийн эзэмшилд багтдаг шүү дээ!

	Энэ мэтчилэн баян ядуугийн хоорондын эрс тэс ялгааг улам ихэсгэсээр, үргэлжлэх өндөр боловсролын зардлын үнэ, баячуудын нарийн дадлын хөнгөмсөг амьдралаас болж, ангийн хоорондох зайг ойртуулах найдваргүй болгох гэж үү? Үүний үр дүнд хоёр ангийн хооронд ойртох гэр бүлийн харилцаа үгүй болж, одоо удаашралтай байгаа хүний омог хоёр тусгаар төрөлд хуваагдсан ч ирээдүйд улам улам ховордох тохиолдол болох юм. Эцсийн эцэст газар дээр өөрийнхөө амьдралын жаргал цэнгэл, гуа сайхны хойноос хөөцөлддөг эрхтэй дархтан нь үлдэж үгээгүй ядуус газар доорх нөхцөлд өөрийнхөө хөдөлмөрийг зохицуулсан ажилчид байх юм. Тэд нэгэнт газар дор амьдардгаас хойш маргаангүй орон байраа агаар салхиар хангуулж байгаагийн хувьд газар дээр эрхтэн дархтан нарт үнэ хөлс өгөх ёстой Хэрэв тэд нар хөлс өгөхгүй гэвэл агаарын өлсгөлөнд нэрвэгдэж багтарч үхэхэд хүрнэ. Тэд нарын аль нэг нь хэрэв тийм нөхцөлд зохицож чадаагүй буюу ёсыг дагахгүй бол үхэж далд орно. Бага багаар ч гэсэн ийм байдалд тогтмол тэнцэтгэлээр амьдралын зохилдлого хийж, үгээгүй ядуучууд мөн л Дээд ертөнцийнхөн шиг л өөртөө тохирсон, аз жаргалтай амьдрахад зохицжээ. Ийм маягаар нэг нь улам гуа сайхан, нөгөө нь зэвхий саарал өнгөтэй болж өөрчлөгдсөн нь мэдээж.

	Миний хүсэж мөрөөдөж байсан хүн төрөлхтний төгс ялалт миний нүдний өмнө бүр өөрөөр харагдлаа.

	Энэ бол миний бодож байсан сэтгэл санааны хөгжил болон нийгмийн хамтач хөдөлмөрийн ялгуулсан тэр баяр биш байлаа. Түүний оронд төгс мэдлэгээр зэвсэглэсэн жинхэнэ язгууртан тогтмол бэлтгэгдэж, орчин үеийн хүнд үйлдвэржүүлэлтийн системийг зүй тогтоолтой хөтлөн оролдлоготой хөдөлмөрлөж байв. Тэдний ялалт бол зөвхөн байгалийг бүрэн эзэмшсэн ялалт ч биш мөн ахан дүүсийгээ ч ялсан ялалт байлаа.

	Миний онол ийм л байсан юм даа. Миний үл гүйцэлдэх сэтгэл санаанд хөтөч-тайлбарлагч гэж байсангүй. Миний тайлбар үндсээрээ буруу ч байж мэдэх юм. Гэвч ямар ч байсан би одоо хүртэл түүнийг хамгийн үнэмшилтэй онол гэж үздэг. Энэ ч гэсэн өөрийнхөөрөө дууссан соёл иргэншил аль хэдийн оргилдоо хүрч, уналтад орох замдаа явж байв. Дээд ертөнцийнхний хэрээс хэтэрсэн хангамж нь аажимдаа тэднийг зэрэмдэг болгож, нийтээр нь хүний хүч оюуны өндөр чадварыг зэвхийтүүлжээ. Энэ бүхнийг би үнэхээр тодорхой харж чадаж байв. Газар доорх амьдрагчидтай юу тохиолдсоныг би тухайлан үзсэнгүй, харин Дээд ертөнцийнхний нэр өгсөн тэр Морлокууд нь орчин үеийн хүнтэй төстэй миний хамт байсан газар дээр амьдардаг үзэмж төгөлдөр арьстан «Элои»-ийг бодвол өөрийн хөгжлөөр улам холджээ гэдгийг ойлголоо.

	Би тун болгоомжилж байлаа. Ямар учраас Морлокуудад миний Цаг үеийн машин хэрэгтэй болов оо? Би одоо тэд нар л миний машиныг хулгайлсан гэдэгт итгэж байв. Элоичууд хэрэв дарангуйлагчид байсан бол яагаад тэрийг надад эргүүлж өгдөггүй байна вэ? Яагаад тэд нар харанхуйгаас тэгтлээ их айдаг байв? Би газар доорх ертөнцийн тухай Уинагаас асууж лавлахад миний урмыг дахин хугалав. Эхлээд тэр миний асуултыг ойлгосонгүй. Дараа нь айхын ихээр айж хариулахаасаа татгалзав. тэр бээр ингэж ярихаас айж эмээсэндээ сандарч байв. Магад ч үгүй намайг ширүүхэн шаардсанаас ч юм уу тэр учиргүй уйлж гарав. Энэ бол Алтан зуунд байх хугацаандаа миний үзсэн анхны нулимс байлаа. Тэгэхдээ би нэг удаа уйлсан юм. Би тэрхэн даруйд Морлокийн тухай асуун зовоохоо больж, хүний гарлын энэ ул мөрийг түүний нүднээс арчин үгүй хийхийг хичээж билээ. Минут өнгөрөнгүүт түүний өмнө ёсорхуу зогсож чүдэнз асаахад, тэр инээж алгаа ташин баясаж байв.

	 


9. МОРЛОКУУД

	 

	Миний дөнгөж нээсэн, үзтэл зохих энэ чиглэлээр хайгуулын ажлаа үргэлжлүүлэхээс өмнө өнгөрсөн хоёр хоног та нарт хачин сонин байж ч магадгүй. Би энэ зэвхийрч цайрсан дүрсүүдээс нэг л айгаад байлаа. Тэд амьтан судлалын музейд спиртэд хадгалагдаж байдаг өнгөө алдсан өт ба бусад бэлдмэл шиг адил өнгөтэй байв. Би түүнд гараар хүрч үзэхэд нэг л хүйтэн санагдав! Элиокуудад сэтгэл татагдаж тэдний морлокуудад дургүйцэх нь бас надад ч нөлөөлснөөс болж би тийнхүү айсан байж болох юм.

	Маргааш нь бүхэл шөнөжин би маш муу унтав. Миний биеийн байдал тавгүйтсэнээс болсон байх. Сэтгэл зовж, болгоомжилж байсан маань намайг бүр зовоож орхив. Би айгаад байсныхаа учрыг олж чадахгүй байлаа. Би аяархан алхсаар тэдний унтаж байгаа гэрэлтэй том танхимд орсноо санаж байна. Тэнд Уина унтаж байв. Тэдний байгаа нь намайг тайвшруулж байсныг би санаж байна. Тэр үед хэд хоноод сарын сүүлчээр сар харагдах нь багасаж, дараа нь хав харанхуй шөнө болоход энэ цагаан, үхээнц сармагчнууд олширч, хуучныхаа оронд шинэ төрлийн өт, шавж бий болох юм.

	Сүүлчийн хоёр өдрийн турш намайг үүргээ гарцаагүй гүйцэтгэхээс зайлсхийсэн хүний жирийн шалгуур болсон түгшүүртэй мэдрэхүй санааг минь зовоож байв. Би газар доорх Ертөнцийн нууц руу зоригтойхон нэвтэрч чадвал, Цаг үеийн машинаа эргүүлж авч чадна. Гэвч би энэ нууцыг тайлбарлахын тулд тэдэнтэй хэн нүүр учрахаа ч шийдээгүй байв. Хэрэв би тэдний нэгтэй нөхөрлөдөг байсан бол, өөр байх сан. Гэвч би аймаар ганцаардаж, гүн харанхуй худаг руу орно гэж бодохоос л зүрх алдаж байв. Миний араас аймшигтай аюул нөмөрч байна гэдэг нь намайг үргэлж зовоож байсныг та нар ойлгох бол уу даа мэдэхгүй юм.

	Тийнхүү санаа зовон аюулыг мэдэрч, хайгуулын ажлаа цааш үргэлжлүүлсээр байв. Энэ одоогийн Комб-Вудын газар юм даа, баруун урагшаа өндөр газар руу явсаар би тэртээ холын XIX зууны Ванстид хотхон, одоо хүртэл үзээгүй ямар ч барилгатай төсөөгүй асар том ногоон өнгийн барилга байхыг ажиглалаа. Миний төсөөлснөөр тэр барилга хамгийн аварга том нь юм. Түүний нүүрэн тал нь дорно зүгийн шинж төрхтэй байв. Хөх ногоон туяатай зэвхий ногоон өнгөөр будсаныг үзвэл хятад маягийн шаазангаар урласан ордон гэлтэй. Гадна талаараа тийм ялгаатай болохоор онцгой зориулалтын ордон юм уу даа гэж өөрийн эрхгүй бодоод, юу юунаас өмнө очиж үзэх нь чухал гэж шийдлээ. Тийнхүү зовж зүдэрч урт удаан явсны эцэст энэ газар орныг үзэж байгаа бөгөөд нэгэнт орой болсон тул аяллаа маргааш нь үргэлжлүүлэхээр шийдэж, жаахан Уина руугаа буцлаа.

	Маргааш өглөө нь миний нээсэн Ногоон шаазан ордон газрын доорх ертөнцийг судлах явдлаа нэг өдөр хойшлуулах гэж намайг айлгасан боловч, би онцгой үзэгдэл байсан болохыг тодорхой ойлгов. Тэр өглөө би аль нэг худаг руу орж үзэхээр шийдээд боржин, хөнгөн цагааны материал бүхий нурсан барилгын дэргэдэх, бусдаасаа арай ойр байгаа худаг дээр яаравчлан ирлээ Жаахан Уина минь учрыг үл ойлгон миний дэргэд гүйнэ. Тэр бүжиглэж явсаар намайг худаг хүргэж, доошоо харахад минь учиргүй айж билээ.

	Би түүнийг үнсээд, «Баяртай, жаахан Уина минь ээ» гэж хэлэв.

	Түүнийг дахин газар тавьж, саадыг үсрэн гарч худаг руу ордог дамжуурга шатыг тэмтрэн үзэв. Миний бодсон санаа намайг таягдан хаях нь лавтай! гэж айснаасаа болоод энэ бүхнийг маш яаруу урлан хийснээ хүлээхгүй байхын аргагүй юм. Уина эхлээд намайг гайхаж харлаа. Дараа нь гомдсон дуугаар хашхиран над руу хүрч ирээд, бяцхан гараараа намайг татаж байв. Түүний дургүйцэх нь намайг улам зоригжуулж байх шиг санагдав. Би түүний гарыг ширүүхэн түлхэж, худаг руу бууж эхлэв. Дээшээ харвал, худгийн ирмэг тус газар Уинагийн айсан царайг би хараад түүнийг тайвшруулах санаатай инээмсэглэв. Гэвч тэрхэн даруй өөрийнхөө бүх анхаарлыг аран ядан дааж хөдөлж байгаа гишгүүр рүү хандууллаа. Би хоёр зуун ярдын6 гүнд хүрэх ёстой байсан байж магад. Жижиг амисуудад зориулсан ган мушгиа гишгүүрээр бууж, дорхноо ядарлаа. Гишгүүрийг худгийн хананд бэхэлжээ. Зөвхөн ядарсан ч биш, бас айж л байлаа. Нэг гишгүүр нь намайг даасангүй гулзайж, би золтой л доошоо хав харанхуй руу нисчихсэнгүй. Өрөөсөн гараараа минут орчим дүүжлэгдэн тогтлоо.

	Тэгээд л би дахин зогсохыг зориглосонгүй. Хэдийгээр гар, хуруу тэсвэрлэшгүй өвдөж байсан хэр нь аль болох хурдан бууж ирлээ. Дээшээ харахад худгийн ирмэг жижигхэн хөх дугуй, тэнгэрт ганц од шиг юм үзэгдэх нь Уинагийн толгой мөн бөгөөд тэнгэрийн мандалд дугуй хар толбо болон харагдлаа. Доод талд машины нүргээнт дуу улам хүчтэй сонсогдоно. Дээдэх тэр жижиг дугаригаас өөр юу ч харагдахгүй байв. Намайг дээшээ хартал Уина аль хэдийнээ алга болжээ.

	Би учиргүй сандарч гарав. Газрын доорх Ертөнцийг хөндөхгүй амгалан орхиж, дээшээ авирч гармаар санагдлаа. Гэсэн ч би доошоо л буугаад байлаа. Эцэст нь хэчнээн ч хугацаа өнгөрснийг бүү мэд, нэг мэдэх нь ээ худгийн хананд баруун гар талдаа жижигхэн нүх байхыг харав. Тэр нүхээр оронгоо би нарийхан хонгил болохыг ойлгож, тэнд хэвтэж амарч болох юм гэж бодлоо. Миний гар янгинаж, нуруу шархиран, уначих байх гэж айснаас бие минь тэр аяараа чичирч байв. Бас түүнээс гадна үл нэвтрэх харанхуйд миний нүд тун эвгүй болж билээ. Гүн рүү агаар шахаж буй машины дүнгэнэх, пиржигнэх дуун тэр орчноор тархан хадаж байлаа.

	Би хэчнээн хугацаанд хэвтсэнээ мэдэхгүй байна. Хэн нэгний гар миний нүүрийг зөөлөн илбэхэд би ухаан орлоо.. Харанхуйд цочин босож чүдэнзээ тэмтрэн олж зуртал, газар дээрх нурсан барилгын тэнд тааралдсан амис шиг гурван бөгтөр дүрсийг үзлээ. Тэд гал үзээд түргэн гэгч ухарлаа. Морлокууд миний ярьж байснаар, амьдралаа шөнийн цагаар явуулдаг болохоороо тэдний нүд хэвийн хэмжээнээс хавьгүй том байлаа. Тэд миний чүдэнзний гэрлийг, далайн гүн дэх загасны хүүхэн хараа шигээр ойлгож байлаа. Тэд нар энэ гүн харанхуйд намайг хэдийнээ ажиглаж байснаа, харин миний гаргасан гэрлээс айсан гэдэгт би эргэлзэхгүй байлаа. Тэднийг үзэх санаатай дахин чүдэнзээ зуртал, тэд тэрхэн даруй зугтаж, харанхуй хонгилд орж нуугдан, тэндээс зөвхөн тэдний гялалзах нүд л үзэгдэж байв.

	Би тэдэнтэй ярих гэсэн чинь тэдний яриа газар дээр амьдардаг амисуудынхаас өөр байсан тул зөвхөн хүчиндээ л итгэхээс өөр аргагүй болов. Бүх шинжилгээ судалгаагаа орхиж, зугтмаар санагдлаа. Гэхдээ би «Чи одоохон бүгдийг дуусгах ёстой» гэж өөрөө өөртөө хэллээ.

	Хонгилын дагуу тэмтрэн явж, алхах бүрийдээ машины дуу улам чангарч байхыг сонсож явлаа. Гэнэт миний өмнө хана цуу үсрэх шиг болж, би ил газар гарч ирээд, чүдэнзээ дахин асаахад уужим хүнхгэр агуйд байж байлаа. Миний чүдэнзний бүдэгхэн гэрэлд эргэн тойрноо тэрхэн зуур арай чүү харж амжлаа.

	Хүрээлж буй орчноо би тун муу гадарлаж байлаа. Харанхуйгаас шидэгдсэн гайхалтай хар сүүдэр шиг том машинуудын дүр дурайж байснаа миний чүдэнзний гэрэлд сүүмгэр үзэгдэх Морлокууд нуугдан алга болов.

	Маш бүгчим байсан бөгөөд агаараар дамжин шинэхэн цусны үнэр ханхалж байв. Арай цаахна агуйн гол дунд цагаан төмрөөр хийсэн ширээн дээр үмх шинэ мах үзэгдэж байв. Морлокууд дан өвс, ногоогоор хооллодоггүй гэдэг нь илэрхий боллоо! Ямар амьтан тэднийг ийм үмх улаан махаар хангаж байсныг тэр үед гайхан бодож сууснаа, би санаж байна. Эргэн тойрон содон үнэр, бүдэг том сүүдрүүд, харанхуйд нуугдан байгаад над руу довтлох гэсэн ой гутмаар дүрсүүд! Энэ бүгд тодорхойгүй байлаа. Чүдэнзний мод шатаж дуусангаа миний хурууг түлж, харанхуйн дунд газар унахдаа улаан толбо болон гэрэлтэж билээ. Тэр үеэс би тийм шинжилгээг хийхэд биеэ муу бэлтгэжээ гэдгээ дахин бодлоо. Цаг үеийн машинаар аялах үедээ би, Ирээдүйн хүмүүс биднээс бүх талаараа илүү байна гэдэгт учир утгагүй итгэсэн юм. Би тэднийд зочлохдоо ямар ч зэвсэггүй, ямар ч эм авч яваагүй, харин тамхигүй хүрч очоод, үе үе тамхи татмаар санагдаж байлаа. Би бас чүдэнз хангалттай авч гарсангүй. Фото аппаратаа ч авч гарсан болоосой! Энэ газар доорх Ертөнцийн зургийг авч, завдаа түүнийг энд үзэж болох байсан. Над зөвхөн байгаль эхээс заяасан өөрийн гар, хөл, шүд зэрэг зэвсэгтэйгээс гадна даанч үлдсэн дөрвөн чүдэнзнээс өөр юмгүй байлаа.

	Би цаашаа харанхуйд машин дундуур явж зүрхэлсэнгүй. Харин чүдэнзнийхээ гэрэлд чүдэнзний хайрцаг хоосорсныг харлаа. Энэ мөчийг хүртэл миний толгойд чүдэнзээ гамнах тухай ч санаа төрсөнгүй. Газар дээр амьдрагчдад гал нэг л хачин жигтэй санагдсан болохоор тэдэнд гайхуулж бараг хагас хайрцаг чүдэнзээ дэмий зурж дуусгасан байв. Одоо надад дөрөвхөн ширхэг чүдэнз үлдсэн тул хав харанхуйд зогсохоос өөр аргагүй байв. Энэ үед дахиад л хэн нэгний нь нарийхан хуруу миний нүүрийг илэн таалж, нэг л эвгүй үнэр намайг цочирдуулав. Энэ аймаар жаахан амисууд намайг тойрон бүсэлж байгааг би амьсгаагаар нь сонсож ойлголоо. Хэн нэг нь миний гараас хайрцагтай чүдэнзийг минь болгоомжтой авах гэж, бас бусад нь араас хувцсыг минь чангааж татаж байгааг би мэдэрч байв. Тэр үзэгдэхгүй амьтдын дунд над тун эвгүй байлаа. Энэ харанхуйд тэдний санаа тавьж оролдоод байгааг нь ойлгож мэдлээ. Би тэдний зүг байдаг чадлаараа орилов. Тэд ухарснаа, тэрхэн даруй дахин дөхөж ирж байгаа бололтой. Энэ удаа тэд намайг зоригтойхон барьж авч, гайхмаар дуугаар өөр хоорондоо шивнэлдлээ. Би тэр чигээрээ чичирч, түрүүчийнхээсээ бүр чанга хашхирлаа. Гэвч тэд нар энэ удаа нэг их сандарсангүй, намуухан инээлдэн шивнэлдэж надад бүр ойртлоо.

	Би сүнсээ зайлтал айснаа хүлээх ёстой. Би дахин чүдэнз зурж тэр гэрэлд нь гүйхээр шийдлээ. Ингээд өврөөсөө хэсэг цаас гарган асаагаад түрүүчийн нарийн хонгил руу орж амжлаа. Гэвч дөнгөж тэр хонгил руу ортол миний гал салхинд унтарч, харанхуй болов. Тэр харанхуйд Морлокууд миний араас яаж яарч гүйж байгаа нь хонгилд салхинд навч сэрчигнэж байгаа юм шиг сонсогдлоо. Тэдний алхам борооны дусал шиг тор тор хийнэ.

	Тэрхэн зуур хэд хэдэн гар намайг зэрэг барьж авлаа. Морлокууд намайг эргүүлэн оруулах гэнэ. Би дахин чүдэнз зурж, тэдний нүүрэн дээгүүр займчин гэрэлтүүллээ. Энэ зэвүүн, зэвхий, царайтай том улаан сааралдуу нүдтэй амисуудыг та нар сэтгэлдээ ургуулан бодоод үз л дээ! Тийм муухай амьтдыг тэгэх тусмаа би удаан ажиглаж харж чадсангүй, тийм боломж ч үгүй байлаа. Би хоёр дахь чүдэнзээ асаж дуусангуут, гурав дахийг нь асааж дахих ухарч холдов. Намайг худгийн амсарт хүрэхэд чүдэнз маань бараг асаж дууслаа. Доод талын аварга соруурын дэржгэнэх дуунаар миний толгой эргэж байсан учир би түүний захад хэвтлээ. Дараа нь хажуу хананаас гишгүүрийг тэмтрэн олж, барьтал миний хөлөөс хүчээр угзарч буцаан татлаа. Би сүүлчийн чүдэнзээ зурсан чинь... тэрхэн даруйд унтарлаа. Гишгүүрээсээ хүчлэн чангааж, хөлөөрөө хүчтэй тийчин өшиглөсөөр Морлокуудын зуурсан гараас гарч, худгийн ханаар яаравчлан өөдөө мацлаа. Тэд нар нүдээ цавчилсаар доор хоцрон намайг ширтэж нэг жаахан амьтан миний араас мөрдөж золтой л миний шаахайг олзлон авч үлдсэнгүй.

	Дээшээ өгссөн чинь надад хязгааргүй хол юм шиг санагдаж байв. Сүүлчийн хорь гучин фут үлдээд байхад миний дотор эвгүйтэж, бөөлжис хутгав. Толгой эргэж байснаа жаахан гайгүй болов. Сүүлчийн хэдхэн ярд үлдээд байхад би бүр хачин ядрав. Бүх хүч тэнхээ барагджээ. Миний толгой хэд дахин эргэж гарцаагүй ухаан алдаж унах гэж байгаагаа мэдлээ. Чухам яаж худгийн амсарт хүрч очсоноо би өөрөө мэдэхгүй юм. Ганхсаар нурсан байшингийнхаа хажууд нүд сохлом нарны хурц гэрэлд дахин гарлаа. Би нүүрээрээ газарт унав. Газрын хөрс ямар тансаг сайхан санагдсан гэж санана. Уина миний гар, нүүрийг илэн таалж, миний эргэн тойрон бусад Элойн дуу бүдэгхэн сонсогдож байсныг би санаж байна. Ингээд л дахин ухаан алдчихлаа.

	 


10. ШӨНӨ БОЛЖ ЭХЛЭВ

	 

	Энэ бүх үйл явдлын дараагаар би өмнөх байдлаасаа улам ч доройтов. Хэрэв Цаг үеийн машинаа алдсан тэр шөнийг эс тооцвол, одоо хүртэл зугтаах боломжтой байгаагаа ойлгож явлаа. Гэвч энэ шинэ нээлтүүд миний найдварыг алдагдууллаа. Одоо хүртэл би, энэ жижиг хүмүүсийн хүүхдэрхүү энгийн байдал надад саад болж байгааг мэдэж байсан ба түүнийг давах ямар нэгэн хүчийг би олох хэрэгтэй юм шиг байв. Одоо түүний оронд бүр шинэ, хүн гэхийн аргагүй, дайсагнасан, жигшүүртэй морлокууд бий боллоо Би тэднийг зөнгөөрөө үзэн ядаж байв. Юуны өмнө би газрын гүнд нүхэнд орсон, түүнээс яаж гарсан тухайгаа бодож байв. Одоо би өөрийгөө урхинд орсон амьтан шиг бодож дайсанд хариугүй баригдах гэж байгаа юм шиг санагдана.

	Миний ярьж байгаа дайсан санамсаргүй юм шиг санагдах авч, энэ нь сар шинийн харанхуй юм. Уина надад эхлээд харанхуй шөнийн аюулын тухай хэд хэдэн үл мэдэгдэх зүйлээр ойлгуулахыг оролдлоо. Одоо Харанхуй шөнө дөхөж байгааг тааварлаж байлаа. Сар хорогдон, шөнө уртсаж байв. Одоо Дээд ертөнцийн бяцхан амьдрагчдад Харанхуй нь аймаар байдгийн шалтгааныг ойлголоо. Саргүй шөнийн цагаар Морлокууд ямар жигшүүртэй, бузар булай юм хийж байдгийг өөрөө өөрөөсөө асуув. Морлокуудыг Элончууд дарангуйлж байдаг гэж таамаглаж байсан минь ор үндэсгүй байсан гэдэгт би бүрэн итгэлээ. Эрт урьдын цагт Дээд ертөнцийн амьдрагчид эрх ямбатай язгууртан, Морлокууд тэдний ажилчин зарц байсан гэдэг мэдээж хэрэг. Нийгмийн улирах хувьслыг дагаад хоёр өөр төрлийн хүмүүс өөр хоорондоо эрс шинэ харьцаанд шилжлээ. Каролины хаад шиг Элончууд шалихгүй амьтан болтлоо хувиран өөрчлөгдсөн аж. Тэд хуучин заншлаараа газрын гадаргыг эзэмшсэн чигтээ үлдэж, олон зуун үе дамжин газрын доор амьдарсан Морлокууд харанхуйд дассаар өдрийн гэрэл тэсвэрлэх аргагүй болжээ.

	Морлокууд тэдэнд хувцас хийж, тэдний жирийн хэрэгцээг хангаж, мөн л хуучин заншлаараа тэдний төлөө ажилласаар байна. Тэд нар, адуу туурайгаараа газар цавчдаг шиг, анчин хүн олзондоо яаж баярладаг шиг санаандгүй хийж ирсэн бөгөөд аль хэдийнээ алга болсон харьцаа, хуучин зуршил нь хүний бие мах бодод ул мөрөө үлдээсэн хэвээр аж. Гэвч энэ хоёр арьстны эхний үеийн харьцаа нь одоо болохоор эргэчихсэн байгаа нь ойлгомжтой. Хатуу сэтгэлтэй Немезида эрх танхи аз жаргалтнуудад чимээгүйхэн дөхөж байлаа. Хэдэн зууны өмнө, мянган үеийн тэртээд хүн ойр дөтийн хангалуун байдал, нарны гэрлээс салж холджээ. Гэтэл одоо болохоор тэр ойр бүхэн нь эргэн буцаж өөрчлөгджээ! Элончууд амьдралын анхны сургуульд суралцаж эхлэв. Тэд нар аймшгийн мэдрэхүйтэй танилцаж байв. Газар доорх ертөнцөд байхдаа харсан махны тухай би гэнэт саналаа. Яагаад тийнхүү миний толгойд орж ирсэн юм бүү мэд энэ нь миний санаанаас гарч ирээгүй, зөвхөн хажуу талаас асуулт маягаар орж ирэв. Би ямаршуу мах байсныг саналаа. Тэгэхэд нэг л танил мах шиг бүүр түүрхэн ойлгож байсан боловч чухам юуны мах байсан гэдгийг би хэлж чадахгүй байна.

	Аймшиг учруулагч хэнээс ч хамгаалах ямар нэгэн арга ухаан гэж тэдэнд байсангүй. Гэвч би тэдний дэргэд бүр өөр хүн билээ. Би бол үндэстний бүрэн цэцэглэлтийн үе дэх өөрийн зууны хүн байсан ба аймшигт бүхэн хүний мэдрэхүйгээс ангижирч, бүдүүлэг байдал ид шидээ алджээ. Ямар ч тохиолдолд би хамгаалах чадвар төгс байв. Цаашдаа яаравчлан өөртөө зэвсэг бэлтгэж, хоноглох аюулгүй газар эрж олох хэрэг гарлаа. Ийм хоргодох газартай байж шөнө дунд намайг ямар амис зовоож байсныг мэдэж аваад би миний мэдэхээ байсан хуучин итгэлийн өчүүхэн хэсгээр энэ үл мэдэгдэх ертөнцтэй харьцаж чадах байлаа. Тэднээс хамгаалагдсан тийм нөхцөлд би унтаж чадна гэдгээ мэдэж байв. Тэд нар нэг биш удаа намайг сонирхсон гэдгийг бодохлоороо л айдас хүрч дотор зарс хийв.

	Би өдөржин Темза мөрний хөндийгөөр тэнүүчлэн,  тэд нарын олж очихооргүй хоргодох таатай газар олсонгүй. Бүх барилга, модны хаана ч нуугдсан худгийн ханаар авирч бууцгаадаг морлокуудаас нуугдахын аргагүй байв. Тэгээд би өндөр цамхаг болон Ногоон шаазан ордны өнгөлж гялтганасан ханын тухай дахин санав. Тэр оройгоо Уинагаа жаахан хүүхэд шиг мөрөн дээрээ суулгаж аваад, би баруун урд харагдах толгод өөд авирлаа. Ногоон шаазан ордон хүртэл минийхээр бол долоо, найман миль орчим зайтай байсан боловч, маргаангүй арван найм орчим байлаа. Би анх удаа энэ газрыг их манантай өдөр харсан болохоор хоорондын зай нь мэдэгдэхүйц ойрхон юм шиг харагджээ. Харин одоо өөрөө биеэрээ уг замыг туулж байгаа болохоор бусад бүх юмнаас гадна, ядахдаа гэр зуураа өмсдөг байсан гутлын минь өсгий мултарч хадаас нь хөл рүү шигжээ. Би доголж явлаа. Нар жаргасны дараа хэчнээн ч хугацаа өнгөрөв дөө, эцэст нь Ордон өнгөгүй шаргалтах тэнгэрийн наахна бараантаж харагдлаа.

	Би түүнийг мөрөн дээрээ үүрч явахад, Уинагийн сэтгэл ер бишийн хөөр хөгжөөнтэй байсан ба дараа нь өөрөө бууж миний хажууханд гүйж хоёр талд ээлжлэн гарч цэцэг түүн, халаасанд минь хийж явна. Уина миний халаасыг их гайхдаг байсан ба түүнийг цэцгийн сав болгон ашигладаг боллоо. Ямар ч л гэсэн энэ зориулалтаар ашиглагддаг боллоо. Тиймээ! энэ бүхэн надад ингэж л санагдаж байв!... Би хувцсаа сольж, халаасаа уудлах бүрий...

	(Цаг үеэр Аялагч хэсэг дуугүй байснаа, гараа халаасандаа хийж бидний өмнөх жижиг ширээн дээр, маш том цагаан өнгийн замба цэцгийг санагдуулах хоёр ширхэг хагдарсан цэцэг гаргаж тавилаа. Дараа нь яриагаа дахин үргэлжлүүлэв).

	Газар орчин оройн нам гүнд автан, бид толгодын оройг дамжин Уимблдоны чигт алхсаар байлаа. Уина их ядарч, саарал чулуун барилга руу эргэх хүсэлтэй байв. Гэвч би алсад сүүдгэнэн үзэгдэх Ногоон шаазан ордныг зааж, тэнд бид хоргодох газар олдоно гэж ойлгуулахыг оролдлоо. Гэгээ тасрахын өмнөх энэхүү нам гүм байдлыг та мэдэх биз ээ? Бүр салхи ч модны навчийг үл хөдөлгөнө. Надад бол энэ үдшийн анир чимээгүй байдал ямар нэг юм болох гэж буйг зөгнөдөг билээ. Тэнгэр цэв цэлмэг агаад алслан харагдана, харин нар жаргасан тэр хэсэгт хэсэг хэвтээ үүлсийн тууз үзэгдэнэ. Гэвч миний сая ярьсан тэрхүү болох гэж буй зүйлтэй аймшигт явдал үе үе хутгалдаж эхэллээ. Энэ үдшийн нам гүмд миний мэдрэхүй ер бишийн сэргэсэн юм шиг санагдлаа. Миний хөл доорх газар хоосон юм шиг надад бодогдож, газрын хөрс нэвт ширтэж морлокууд газар доорх үүрэндээ харанхуй болохыг хүлээж, шоргоолж мэт язганалдахыг харж болох байв. Дайн зарлаж, нүх рүү нь халдан дайрсныг минь тэд хүлээн зөвшөөрсөн юм шиг надад санагдлаа. Тэгээд л тэд нар миний Цаг үеийн машиныг яах гэж авсан юм бол?

	Бид үдшийн анир чимээгүйд явсаар байгаад шөнө боллоо. Алсад хөхрөх тод гэгээ алгуурхан арилж, одод ээлжлэн тодорч эхлэв. Хөлийн доорх газар ялгагдахаа больж, модод харлаж харагдана. Уина үнэхээр айж ядарсан харагдана. Би түүнийг тайвшруулах гэж эрхлүүлэн, гар дээрээ авч явлаа. Харанхуй болох тутам тэр бээр нүүрээ миний мөрөнд улам наана...

	Толгойн хажуугаар явсаар бид хоёр хөндийг уруудан, би харанхуйд золтой л горхины усанд ойччихсонгүй. Түүнийг гармаар туулж, хөндийн нөгөө талын хажуу өөд авирч, унтлагын зөндөө олон байр, харин толгойгүй хөшөө баримлын хажуугаар өнгөрлөө. Энд бас хуайс ургажээ. Энэ хүртэл би морлокуудыг үзсэнгүй. Гэвч дөнгөж шөнө эхэлж, сар мандахын өмнөх хамгийн харанхуй цаг хараахан эхлэх болоогүй байсан юм.

	Дараах толгойн орой дээрээс өргөн хар тууз татсан юм шиг тогоо хэлбэртэй ойг үзлээ. Би тээнэгэлзэн зогслоо. Энэ ойн зах зүүн, баруун тийшээ үзэгдэхгүй үргэлжилж байлаа. Би ихэд ядарч, юуны өмнө хөл минь өвдөж байгааг мэдэрч, мөрөн дээрээсээ Уинаг эвтэйхэн буулгаж газар тавилаа. Над Ногоон шаазан ордон дайралдсангүй, хаашаа чиг баримжаа авахаа мэдэхээ болив. Тогоо хэлбэрт ойг үзэнгээ, энэ хотгорт юу нуусан байдаг бол гэж өөрийн эрхгүй бодлоо. Модны мөчир сүлжилдсэн энэ бутны ёроолоос одод харагдахгүй байв. Хэрэв тэнд надад аюул учрах юм байхгүй байлаа ч гэсэн өөрийнхөө толгойноос аюулын тухай тэр бодлыг арчлаа ч гэсэн модны үндсэнд тээглэн, хожуулд бүдэрч духаа цоолж ч болох байв. Үүний зэрэгцээ би өдрийн сэтгэл догдлолоос маш их ядарсан байсан учир тийшээ явахгүйгээр шийдэж харин энэ ил газар энэ шөнийг өнгөрүүлэхээр шийдэв.

	Би, Уинагийн бөх унтсанд баярлаж байв. Түүнийг богино дээлдээ ороож, хажууд нь суугаад сар гарахыг хүлээв. Толгойн бэлд тайван байсан хэр нь ойн харанхуйгаас амьд амьтны сүрчигнэх чимээ үе үе сонсогдоно. Шөнийн тэнгэр цэлмэг байсан болохоор миний дээр одод гялалзаж, бас ч намайг тайвшруулж байв. Тэнгэрт хуучин оддын орд хэдийнээ байхгүй болж, тэд хэдэн зуун хүн дараалан нас барах хугацаанд мэдэгдэх оддын удаан хөдөлгөөний нөлөөгөөр шинэ хэлбэр төрх олно. Ганцхан тэнгэрийн заадасны оддын тоосонцрын хэсэгхэн урсгал манай үеийнх шиг үлдсэн мэт санагдав. Өмнө зүгт манай Хөхдэй мэргэн одноос ч хурц, миний үл мэдэх нэгэн улаан өнгийн од гялалзаж байв. Энэ бүх сүүмэлзэн гэрэлтэх цэгийн дунд нэгэн том гариг гялалзаж байгаа нь тайванхан мишээж байгаа танил нөхрийн царай шиг үзэгдэнэ. Оддын гэрэлд газрын амьдралын аж байдал, гаслан зовлон өчүүхэн юм шиг санагдаж байв. Би өдөр, шөнө тэнцэж ирэх тухай бодонгоо, энэ нь газрын тэнхлэгийг оддын хооронд том дугуй эргэлт хийлгэдэг билээ. Миний аялсан найман зуун мянган жилд энэ эргэлт зөвхөн дөч дахин давтагджээ. Энэ хэдэн эргэлтийн турш амьдралын бүх үйл ажиллагаа, бүх уламжлал, зохион байгуулалтын төвөгтэй бүхэн, үндэстэн, хэл яриа, уран зохиол, зорилт, тэр ч байтугай миний мэдэж байсан хүний тухай дурсамж хүртэл амьдралаас арчигдан алга болжээ. Үүний оронд энэ ертөнцөд өндөр ухамсарт эртний хөгжлөө умартсан хэврэг амьтад бий болж, намайг айлгаж байгаа энэхүү цайвардуу өнгийн амис амьдрах болсон байх юм. Хүн төрөлхтнийг хоёр ондоо удамшил болгон хуваасан Их аймшгийн тухай би бодож, газар доорх ертөнцөд зовлого мах үзэж дотор зарсхийснээ санаад бүхнийг тодорхой ойлголоо. Энэ бүхэн бол дэндүү аймаар юм байв! Миний дэргэд одот тэнгэрийн доор тайван нойрсон байгаа бяцхан Уина тийш би эргэж бяцхан од шиг гэрэлтэх, нүүрийг нь өхөөрдөн харангуут тэр аймшигт бодол миний санаанаас таягдан алга боллоо.

	Энэ урт шөнийн турш Морлокуудын тухай бодохгүйг хичээн, тэрхүү үй олон оддын дунд хуучин оддын ордын ул мөрийг хайж, цаг нөхцөөхийг бодож байлаа. Хэдэн сэмжин үүлийг эс тооцвол, шөнийн тэнгэр гэдэг чинь цэв цэлмэг байв. Би үе үе зүүрмэглэж байв. Хэсэг сэрүүн байх гэж өөрийгөө зовоосоор байтал дорнын тэнгэрийн хаяанаас түймрийн туяатай төстэй гэрэл гарч, араас нь хурц үзүүртэй хадуур маягийн сар мандлаа. Үүрийн анхны туяа сарны гэрлийг уусгах мэт сулхан гэрэлтсээр гялсхийн, дараа нь аранзал улаан өнгө тодорч, дулааны элч авчирч байгаа нь мэдэгдэнэ. Нэг ч морлок бидэнд ойртож ирсэнгүй. Энэ шөнөжин толгодоор тэнүүчлэн яваа нь нэгээхэн ч үзэгдсэнгүй.

	Ирж байгаа өдрийн гэрэл гэгээтэй хамт миний шөнийн турш айж сандарсан бүхэн бараг инээд хүрмээр санагдах аж. Би босож өсгийгүй шаахайтай хөлийнхөө шагайгаар хавдсан байсныг үзэж өсгий минь өвдөж байхыг мэдлээ. Би эргэж газар суугаад, шаахайгаа тайлж, хол шидлээ.

	Уинаг сэрээж, хоёулаа доош буув. Биднийг мод руу ороход, нөгөө шөнийн бараантан харагдаж байсан мод нүдэнд дулаахан ногоон өнгөөр угтлаа. Ойгоос түүсэн жимсээр өглөөний хоол хийж, дараа энэ ертөнц дээр хэзээ ч шөнө болдоггүй юм шиг нарны гэрэлд бүжин баясан байгаа газрын хэдэн сайхан хүүхэдтэй тааралдлаа. Гэвч морлокуудын байранд үзсэн зовлого махны тухай энд дахин санав. Одоо бодох нь ээ тэр юун зовлого мах байсан гэдэг нь тодорхой болж, дээр үеийн хүн төрөлхтний хүчирхэг урсгалаас газар дээр үлдсэн өчүүхэн горхи мэт амьдрал үлдсэнийг бодоод бүх сэтгэл санаанаасаа харуусаж билээ. Олон зууны өмнө морлокуудын хоол хүнс хомсдон барагдсан гэдэг тодорхой байв. Дараачийн тодорхой үед шилжихдээ тэд харх мэтийн бузар булай амьтдаар хооллож байсан ч байж болох юм. Одоо ч гэсэн хүн, эрт үеийн ямар ч сармагчныг бодвол хоол хүнснийхээ зүйлийг сонгон авах чадвараар илүү байгаа нь тодорхой шүү дээ. Хүний мах идэхээс сэжиглэх нь тийм ч сайн заншсан зуршил биш байлаа.

	Гэтэл одоо хүний удам болсон хүн гэхээргүй амисууд юу хийж байгаа нь энэ вэ?...

	Би энэ бүхнийг шинжлэх ухааны үүднээс харж үзэхийг оролдлоо. Ямар ч байсан морлокуудад хүнтэй төстэй юм гэж бага болсон ба биднээс холдон, гурав, дөрвөн мянган жилийн өмнөх манай элэнц хуланц шиг болжээ. Тэр их өндөр оюуны чадвар нь юмны уг байдлыг үнэнхүү ийм тамлалд хүргэж хэдийн алга болжээ. «Намайг юу зовоож байна вэ?» гэж би бодлоо. Шоргоолж хэлбэрийн Морлокуудад энэ Элоичууд мал шиг тэжээвэр амьтад нь болон хувирч, хэрэгцээтэй үед нь идшинд бэлтгэгдэж Элоичууд сайн тэжээгдэж байгааг ч тэд нар ажиглан байсан нь магадтай...» Энэ үеэр Уина намайг тойрон бүжиж байв.

	Би эвгүй байдлаас гарахын тулд хүний аминч үзлийг ширүүнээр шийтгэсэн юмны уг байдал юу байсныг олох гэж хичээлээ.

	Хүмүүс тансаг сайхан амьдрах гарцаагүй шаардлагатай гэдгийг зөвтгөн, өөрийн ахан дүүс болсон нөгөө хэсэг хүмүүсийн хүнд хөдөлмөрөөр цэнгэл жаргал эдэлж байсан нь эцсийн бүлэгт тэд нарыг эсрэг тал руу нь бүх юмыг гарцаагүй эргүүлжээ. Би хүртэл, Карлейль шиг энэ өрөвдмөөр язгууртан нарын уналтын үеийг жигших гэж оролдлоо. Гэвч тэдний оюун санааны уналт их биш ч гэсэн, ямар ч байсан доромжлол, аймшигт өөрийн эрхгүй намайг оролцуулахгүй, миний сэтгэлийг хөдөлгөхгүйн тулд Элоичууд гадаад үзэмжээрээ хүнтэй олон талаар төстэй байлаа.

	Тийм нөхцөлийн үед юу хийх хэрэгтэй вэ? гэдгийг би бас л мэдсэнгүй. Юуны өмнө би ямар нэг хоргодох газар олж аваад, төмөр эсвэл модон зэвсэг зэхэх хэрэгтэй. Энэ бол хойшлуулшгүй чухал зүйл байлаа. Дараа нь гал гаргах юм олж бамбар асааж чадвал Морлокуудыг айлгах нэн чухал юм болно гэдгийг би ойлгож байв. Би бас Цагаан Ховдосны хүрэл хаалгыг эвдлэх ямар нэгэн арга хайж байлаа. Би хаалгыг хооронд нь мөргүүлж эвдэхээр шийдлээ. Хэрэв энэ хаалгаар бамбар асаан нэвтэрч орвол тэнд Цаг үеийн машинаа олж, энэ Ирээдүйн цаг үеэс мултарч, түүнийг орхин явж чадна гэдэгт би өөртөө итгэж байв. Миний машиныг холдуулан хөдөлгөж чадах тийм их хүч тэдэнд байгаа гэж би итгэхгүй байв. Уинаг би манай Цаг үе рүү хамт авч явахаар шийдвэрлэв.

	Энэ бүх төлөвлөгөөг сайтар боловсруулж, сууцаа болгохоор санаандаа сонгон авсан тэр барилгыг чиглэн явсаар байлаа.

	 


11. НОГООН ОРДОН

	 

	Бид явсаар, үд дундын орчимд Ногоон шаазан ордонд хүрч очтол, эвдэрч хов хоосон байв. Цонхонд хагарсан шилний хэлтэрхий үлдэж, зэвэрсэн төмөр хүрээнээс ховхорсон өнгөлгөөний том ногоон хавтан үзэгдэнэ. Тэр нь дэндүү өндөрлөг газарт зүүн хойд зүгт харсан байх ба булан ч юм уу гэмээр, далайн салааг хараад манай Вондсворт болон Баттерсийн нутаг байна гэж гайхлаа. Тэгээд далайн гүнд амьдардаг амьд амисуудтай надтай тохиолдсон одоо юу болж байгаа тухай миний толгойд гайхмаар юм орж ирж байсан боловч, би цааш нь нэг их лавшруулж бодсонгүй.

	Ордныг үнэхээр шаазангаар хийжээ. Түүний нүүрэн талд бидний мэдэхгүй хэлээр бичсэн хаяг үзэгдэнэ. Миний толгойд Уина маань учрыг олоход туслах байх гэсэн дэмий бодол орж ирсэн боловч, энэ бичгийн тухай тэр бээр огтхон ч бодохгүй байв. Тэр маань надтай хүн шиг л харьцаж байдаг болоод ч тэр үү байж байгаагаасаа бүр ондоо, хүнээс ч илүү юм шиг надад бодогддог.

	Тэр том далавчтай эвдэрхий хаалганы цаана жирийн танхимын оронд үргэлжилсэн цонхтой урт гудамлаг байхыг үзлээ. Би эхлээд түүнийг музей гэж ойлголоо. Царсан шал зузаан тоосонд дарагдаж, янз бүрийн гайхмаар юмс энд тэндгүй хөглөрч, мөн л тийм саарал тоосонд дарагдсан аж. Танхимын голд доод талаараа араг яс болсон хатангир, аймаар юм харлаа. Түүний майга хөлөөр энэ нь мегатерний төрлийн үхэж сөнөсөн амьтны нэг гэж би тодорхойлов. Хажууд нь толгой, биеийн дээд хэсгийн яс зузаан тоосонд дарагдсан байх ба нэг хэсэг газар дээврийн цоорхойгоор борооны ус дусалсаар яс нь бүр өгөршжээ. Бас тэнд бронтозаврын аварга том хэлхээ яс байлаа. Музей гэж миний бодож байсан батлагдлаа. Музейн ханаар налуулж байрлуулсан тавиурын зузаан тоосыг арчингаа энэ нь манай үеийн танил, үзмэрийн цонх болохыг танилаа. Тэр дотор хэвээрээ хадгалагдсан зүйлийг үзээд битүү саванд сайн таглаж дээ гэж бодлоо.

	Бид аль эртний Өмнөд-Кенсингтонтой төстэй аварга том музейн нурсан барилга дунд зогсож байгаа нь тодорхой болов. Энд эртний Шим ертөнцийн тасаг, малтмалын гайхамшигт цуглуулга байсан ба хорт нян, мөөгөнцрийг устгасны үр дүнд хэсэг хугацаанд зохиомлоор түр сэргээсэн задралын гарцаагүй явц өөрийн хүчний аравны есийг алдаж ямар ч байсан задрах ажиллагааг аажмаар үргэлжлүүлж байв. Энд тэндгүй л жижигхэн хүмүүсийн мөр үлдэж, үүгээр түүгээр тэдний эвдэлж хэмхэлсэн ховор малтмалыг нишингээр хэлхэн холбоод өлгөжээ. Зарим газраа үзмэрийн цонхыг буулгажээ. Үүнийг морлокууд л хийсэн гэж би бодлоо.

	Тэр орчин аглаг газар байв. Өтгөн тунарсан тоосонд бидний алхаа бараг дуулдахгүй байв. Би эргэн тойрноо гайхан харж явтал далайн зарааг цонхны налуу шилээр гулсуулан тоглож явсан Уина хүрч ирэв. тэр бээр миний гараас сэмхэн хөтөлж, надтай зэрэгцэн явна. Хүний амьдралын өндөр оюун ухааны хөгжлийн үед бүтээсэн энэ эвдэрсэн хөшөө дурсгалыг би үзээд тэндээс сугалан авах тэр ашгийг ч бодохооргүй тэгж их гайхлаа. Харин ч хэсэг хугацаанд Машины тухай миний бодол толгойноос алга болсон байв.

	Ногоон шаазан ордны хэмжээ, багтаамж нь энд зөвхөн Шим ертөнцийн музей төдийгүй бас түүхийн тасаг, мөн номын сан ч байсан бололтой. Энэ байдал нь надад алслагдсан зууны хайгуулын төрх байдлаас хэмжээлшгүй сонирхол татаж байв. Цаашид шинжлэн сонирхсоор би анхныхыг огтлон гарсан өөр богинохон үзмэрийг нээв. Бодвол энэ нь эрдсийн тасаг бололтой, гэнэт хэрчим хүхэр үзэнгээ надад дарь хийх тухай бодогдов. Гэвч би ямар нэг азот хүчлийн давс юм уу, догшин шүү хайгаад олсонгүй. Олон зууны туршид ууршиж алга болсон гэдэгт эргэлзэх юмгүй. Гэхдээ хүхэр миний толгойд бодогдож, хэд хэдэн санаа төрүүлэв. Бусад бүх үзмэр миний сонирхлыг төдий л татсангүй, ерөнхийдөө л энэ тасаг юу юунаас арай дээр хадгалагдан үлджээ. Би эрдэс судлалын мэргэжилтэн биш болохоор анхны орж ирсэн үзвэрийн танхимтай зэрэгцээ байрлах хагас нурмал дээвэртэй барилгаар дамжиж цааш явлаа. Бодвоос, энэ шинэ тасаг нь байгалийн түүхийг багтаасан байх, гэхдээ эндэх бүх юм дэвэн галавт мэдэгдэхээ больжээ. Амьтдын чихмэл байсан бололтой хэд хэдэн дүрсүүд харлаж, спирт нь ууршсан шилэн саванд хорчийн хатсан зарим амьтны дүрс, гандсан ургамал дээрх бараан тоосноос өөр би юу ч олж үзсэнгүй. Энэ талаар харамсаж, надад тэр аажим, тэвчээртэй хүчний нөлөөгөөр амьтан ургамлын ертөнцийг даван туулсан тэр амжилтад хүрсэн уг арга замыг сонирхох нь чухал байв.

	Эндээс бид муухан гэрэлтэй үзмэрийн өрөөнд орлоо. Бидний зогсож байсан тэр хэсэгт шал нь доошоо өнцөг гаргаж орсон байлаа. Тодорхой хэмжээний зайнд дээврээсээ цагаан бөмбөлгүүд өлгөгдөж зарим нь хагарч бутарсан байсныг бодоход энэ хэсэгт анхнаасаа хиймэл гэрэлтүүлгээр гэрэлтүүлж байсан гэж үзлээ. Тэнд би ихэнхдээ өөрийн орчиндоо байж зарим нь ч гайгүй зарим нь ихээхэн эвдэрсэн асар их машины араг бие миний хоёр талаар өрөгдсөн байв. Машины талаар би мэдлэг нимгэнтэй юм чинь сонирхмоор шинэ маягийн янз бүрийн зориулалттай машиныг үзээд тэр дунд аль болохоор удаан байж хамгийн тодорхойгүй таавар хийж болох байв. Хэрэв би энэ зорилтоо шийдвэрлэж чадвал Морлокуудтай тэмцэж чадах хүчирхэг зэвсгийг эндээс олж авч болох юм шиг надад санагдлаа.

	Уина гэнэт надад наалдлаа. Гэнэтийн ийм тохиолдолд би цочирдлоо. Хэрэв тэр байгаагүй сэн бол би магад шалаар гулсаж үзмэрийн нөгөө талд хүрч газраас дээш өргөгдөж, нарийхан цонхоор гэрэлтэж байгаа тус газар хүргэх байсан юм. Үзмэрийг даган цаашилсаар толгодын налуу гаднаас цонхонд ойртон аажмаар цонх таглаж, цонх бүрээс доошоо гүнзгийрсэн худаг шиг юм үлдэж, дээрхээс нарийхан зурвас гэрэл үзэгдэх төдий болж өнгөрч байв.

	Би машинуудыг сонирхон харсаар урагшаа аажим хөдөлж байлаа. Би энэ бүхнийг бодон бодсоор байв. Уинагийн айх улам ихдэж миний анхаарлыг таттал гэрлийн хүч аажмаар саарахыг ч мэдсэнгүй. Тэр үед үзмэрийн газар харанхуй руу орохыг би ажиглалаа.

	Тээнэгэлзэн, эргэн тойрноо ажиглатал, энэ хэсэгт тоосны зузаан нимгэн харилцан адилгүй байв. Цааш нь харанхуй гүн рүү хартал тоосонд дарагдсан шалан дээгүүр жижигхэн хөлийн мөр гарсан үзэгдэнэ. Миний ойролцоо морлокууд байгаа юм шиг санагдаж байв. Би машиныг судлах гэж цагаа дэмий нөхцөөж байгаагаа ойлгож байсан ба дорхноо үд өнгөрч, би ямар ч хоргодох байр үгүй, гал гаргаж чадахгүйгээ ойлголоо.

	Үзмэрийн тэр алс харанхуй булангаас худгийн гүнд сонсогдож байсан өнөөх өвөрмөц чимээ, тэр л аймаар дуун гарч байв.

	Би Уинаг гараас нь хөтлөв. Гэвч гэнэтийн бодолд автан, би тэр даруйхан Уинаг орхиж, замын дохионы гэрлийг эргүүлдэг тийм хөшүүрэгтэй төстэй бариул харагдаж байгаа машины зүг явлаа. Тавиур дээр авиран гарч хөшүүргийг хоёр гараараа барин, өөрийнхөө жингээр дарж уналаа. Уина байшингийн төв жигүүрт ганцаараа үлдэж уйлж эхэллээ. Би хөшүүргийн эсэргүүцлийг зөв тооцоолж, түүнийг хугарахаар нь замд тааралдах ямар ч Морлокийн тархийг хага цохиж чадах тэр бороохойг гартаа барьж, Уина руу эргэн ирлээ. Ядахдаа тэдний ганцыг ч гэсэн алах юм сан гэдэг хүсэлд би автлаа! Өөрийн удам судрын аль нэгийг алах гэсэн энэ хүсэл та бүхэнд хүний ёсноос гадуур юм шиг бодогдож болох юм. Гэвч энэ ой гутмаар амисуудтай яагаад ч юм хүн шиг харьцахын аргагүй байлаа.

	Үзмэрээс доошоо бууж, язганалдаж байгаа амьтдаас сөнөөж эхлэхэд бэлхэн байсан боловч, намайг болиулж, морлокуудыг нанчиж эхэлбэл миний Цаг үеийн машин хэлмэгдэх байсан ба бас Уинаг орхиж явж зүрхэлсэнгүй. Баруун гартаа бороохойгоо барьж, зүүн гартаа Уинаг хөтөлсөөр би энэ үзмэрээс өнгөрч, өөр нэгэн том үзмэр рүү ортол навтархай болсон туг өлгөсөн цэргийн бунхан шиг юм надад санагдав. Гэвч удалгүй хоёр талаар нь өлгөсөн тэрхүү хүрэнтэж нүүрсэжсэн өөдөснүүдийг ажиглаад, өгөршсөн номын үлдэгдэл болохыг мэдлээ. Аль эрт урагдаж, хуудсан дээрх хэвлэлийн үсэг нь алга болжээ. Зөвхөн энд тэнд хавтаснууд нь хөглөрч, төмөр хавчаар байхыг харахад өнгөрсөн үеийнх болох нь илт байлаа. Хэрэв би зохиолч байсан сан бол энэ бүхнийг үзээд, элдэв нэр алдар хөөсөн тухай цэцэрхэж болох байсан. Гэвч би тийм хүн биш болохоор энэ уул овоо шиг өгөршсөн цаасыг хараад агуу их хөдөлмөр алга болсонд нь сэтгэл гонсойж билээ. Тэр үед «Гүн ухааны нийгэмлэгийн бүтээл»-ийн тухай санахын зэрэгцээ, оптикийн талаар бичсэн арван долоон өгүүллийнхээ тухай бодож байснаа би хүлээх ёстой.

	Өргөн шатаар өгсөж, бид хавсарга химийн үзвэр байсан газар орж ирлээ. Энд ямар нэгэн нээлт хийх ёстой гэсэн найдвар төрөв. Дээврийн нэг булан цөмөрснөөс бусад газрын үзмэр нь бараг тэр аяараа хадгалагджээ. Би шилэн тавиур руу яаран очиж, нэгэн битүүлэн түгжсэн тавиураас хайрцаг чүдэнз оллоо. Тэсэж ядахдаа би нэгийг асааж үзлээ. Чүдэнз норсон ч юмгүй, сайн асаж байв. Би Уина руугаа эргэлээ.

	Би тэдний хэлээр «Бүжиглээрэй!» гэж дуу алдав. Одоо бид аймшигт амисуудаас хамгаалах юмтай боллоо, Энэ үзмэрийн газрын зөөлөн шороон дээр «Шударга хүмүүсийн орон» гэдэг дууг хөгжилтэй аялан исгэрч, төвөгтэй нэгэн бүжгийг хийж гарлаа. Ийнхүү хэд хэдэн бүжгийн төрлүүдээс оруулан, бас өөрийн зохиосон эвтэйхэн хөдөлгөөн ч хийж байна. Би энэ ялдамд төрөлхийн зохион бүтээгч байснаа та нарт хэлмээр байна.

	Энэ хайрцаг чүдэнз хэмжээгүй олон жилийн туршид хадгалагдаж, цаг үеийн задралын нөлөөнд оролгүй ер бишийн онцлогоо хадгалж үлдсэн нь надад хамгийн их хувь тавилантай тохиолдол боллоо. Бас нэг өөр бодис гавар олдсон нь надад бас санаандгүй гайхал төрүүллээ. Би түүнийг гайгүй сайн битүүмжлэгдсэн шилэн савнаас оллоо. Эхлээд би лааны тос гэж бодоод, савыг нь хага цохисон билээ. Гэсэн ч гаврын үнэр гарцаагүй мөн байв. Энэ ууршдаг бодис олон мянган зуун жилийг туулжээ. Нөгөө миний харсан малтмалын бэлдмэлээр хийж, хүрэн өнгийн будгаар будаж, сая сая жилийн өмнө хийсэн учир өнгө нь үхэж, чулуужсан юм шиг надад санагдаж байв. Тэр гаврыг золтой л хаясангүй. Түүнийг хайлдаг бас сайхан тод дөл бадруулж асдаг болохыг санаж, гайхамшигтай лаа болгон хэрэглэх санаа гэнэт төрлөө! Би түүнийг өвөртөө хийлээ. Гэвч би хүрэл хаалга эвдэж тэслэх өөр бодис, ямар нэгэн багаж хайгаад хаанаас ч олсонгүй. Миний төмөр царил ямар ч гэсэн надтай тааралдсан бүхнээс хамгийн ашигтай нь байв. Ийнхүү би үзмэрийн газраас баяртай нь аргагүй гарлаа.

	Энэ урт өдрийн турш юу үзсэнээ би ярьж чадахгүй нь мэдээж. Энэхүү эрэл хайгуулын тухай бүгдийг дэс дараалан ярих юм бол ой ухаан хүрэхгүй. Зэвэрсэн зэр зэвсэгтэй урт үзмэрийг санаж, өөрийнхөө царилын оронд сүх юм уу сэлэм олбол яасан юм бэ? гэж саналаа. Би тэр бүхнийг хэрэгцээгүй гэж үзээд, төмөр царил маань хүрэл хаалгыг эвдэхэд арай илүү тохиромжтой юм шиг бодогдов. Энд гар буу, винтов зэрэг олон зэр зэвсэг байлаа. Тэдний ихэнх нь зэвд идэгдэн, шинэ төмрөөр хийгдсэн нь тэр хэвээрээ шахуу хадгалагджээ. Хонгио, дарь зэрэг нь аль хэдийн хумхын тоос болжээ. Үзмэрийн түлэгдсэн булан бүр нурчихсан байгаа нь энд байсан сумны дэлбэрэлтээс болжээ гэмээр.

	Өөр нэг буланд полинез, мексик, грек, финийн болон дэлхийн бусад орны онгодыг үзүүлсэн том цуглуулга байлаа. Намайг онцгой хачин байдалд оруулсан Өмнөд Америкийн чулуугаар сийлсэн нэг булай амьтны хамар дээр яагаад ч юм би нэрээ биччихэв.

	Орой тийшээ миний сонирхол буурав. Би цаг үеийн эрхээр доторх нь зэвэрч бөөн хүрэн нүүрсний өнгөтэй болсон үзэсгэлэн дамжин явлаа. Нэг газар гэнэт би уурхай руу орж, бас битүү тагласан үзмэрээс хоёр ширхэг тэсрэх сум огт санамсаргүй олов.

	«Эврик» гэж бахдан хашхирч, баярлан цонхны шилийг хага цохив.

	Гэвч надад тээнэгэлзэл төрлөө. Би бодлогошрон зогслоо. Хажуугийн жижигхэн үзмэрийн газрыг сонгон авч туршилт хийлээ. Тэр тав арван минутын хугацаанд дэлбэрэлт болохыг хүлээсээр ямар ч үр дүнд хүрээгүйдээ урам хугарч билээ. Энэ нь гарцаагүй загвар байсныг би гаднах хэлбэрээр нь төсөөлж тааварлаж чадсангүй. Хэрэв энэ бүхэн тийм биш байсан бол би тэрхэн даруй Цагаан Ховдос тийш гүйж очоод, түүнийг боронзон хаалгатай нь хамт нэг дэлбэрэлтээр хоосон агуй болгож (эцэст нь юу болох байсан) өөрийнхөө бүх боломжийг ашиглан Цаг үеийн машиныг буцааж авах байсан гэдэгт итгэж байв.

	Үүний дараа миний санаж байгаагаар бид гол барилгын доторх онгорхой жижиг үүдээр гарлаа. Ногоон зүлгэн дунд жимсний гурван мод ургажээ. Энд бид амарч, бас тэнхэрцгээв. Нар шингэх дөхөж, би цаашид яахаа бодож боловсруулж эхлэв. Шөнө болох гэж байхад би хоргодох байраа олоогүй л байв. Гэвч энэ бүхэн намайг тийм ч их зовоосонгүй. Морлокуудаас хамгаалах хамгийн сайн хэрэгсэл чүдэнз миний гарт байлаа! Хэрэв их гэрэл гаргах хэрэг тохиолдвол миний өвөрт бас гавар ч байна. Гадаа задгай галын дэргэд шөнийг өнгөрүүлэх нь юу юунаас илүү их ашигтай юм шиг надад санагдлаа. Өглөө болонгуут Цаг үеийн машинаа эрж хайх нь зүйтэй гэж би үзлээ. Одоохондоо энэ ажлыг хийхэд надад ганцхан төмөр царил л байв. Гэвч байдлыг танин мэдсэн учир би хүрэл хаалгыг эвдэх тухайд бүр өөрөөр төсөөлж байв. Би нөгөө талд нь чухам юу байгааг мэдэхгүй болохоор түүнийг эвдэхийг хүссэнгүй. Хаалгыг тийм ч бөх гэж огтхон ч санасангүй, төмөр царилаараа түүнийг эвдэж болно гэж итгэж байсан юм.

	 


12. ХАРАНХУЙД

	 

	Нарны тал нь уулын цаагуур орж байх үеэр бид Ногоон шаазан ордноос гарлаа. Маргааш нь өглөө эрт би Цагаан Ховдос руу эргэж очихоор шийдэж, харанхуй болохоос өмнө, түрүү нөгөө түрүүчийн ойг гаталж, цаана нь гарах санаатай байв. Энэ орой аль болохоор урт зам туулж задгай галын хамгаалалтад унтахаар тооцоолов. Би замдаа тэвэр дүүрэн хуурай мөчир, хагд өвс түүж явлаа. Тийм ачаатай болохоор аажуухан урагшилж Уина маш их ядарлаа. Би ч гэсэн унтмаар санагдав. Биднийг ойн зах хүрэхэд хав харанхуй болов. Уина харанхуйгаас айж өмнө ойн захад хүрэнгээ толгодын хажууд үлдэхийг хүссэн боловч, ирэх аюул намайг урагш нь түлхэж байв. Би шөнөжин унтсангүй, хоёр бүтэн өдрийн турш уур хүрсээр явлаа. Нойртоо аажимдаа дийлдэж, түүний хамт Морлокууд намайг зовоож байгааг би мэдэрч байв.

	Бид тээнэгэлзэн зогсож байгаад, эргэж хартал, бутны дундаас нуугдсан гурван дүрс үзэгдэв. Бидний эргэн тойронд өндөр өвс, жижигхэн бут сөөг байсан учир энэ ойртож буй тэр аюулаас хамгаалах аргагүй байв. Ойг гарахад миний тооцоогоор мил хүрэхгүй зай үлдсэн байлаа. Бид бэлд нь хүрч очвол, тэнд амрах таатай байр олж авах юм шиг надад бодогдоно. Би өөртөө байгаа чүдэнз, гавраар замаа гэрэлтүүлэхээр тооцоолж байв. Гэвч гэрэл гарахад тэвэрч яваа гишүү модоо хаях хэрэгтэй байв. Дуртай дургүй ч байсан би тэгэх хэрэгтэй боллоо. Гэтэл тэдэнд гэрлэн чимэглэл үзүүлж, тэднийг зугаацуулж юу магад гэж надад гэнэт бодогдов. Чингэвээс ямар аюултай юм болох байсныг би сүүлд нь ойлгосон ба гэхдээ тэр үедээ энэ нь бидний ухралтыг хааж хамгаалж чадах хамгийн ухаалаг зохицуулалт юм шиг бодогдож байв.

	Хэрэв сэрүүн уур амьсгалд дөл нь хүний гараар асахгүй бол ямар ховорхон зүйл болохыг та нар хэзээ нэгэн цагт бодож үзсэн эсэхийг би мэдэхгүй юм. Нарны халуун элч, дулаан оронд хэзээ ч шүүдрийн дусалд туяаг бөөгнөрүүлэн галт шил мэт ямар нэг модыг ноцоох нь ховорхон тохиолдол юм. Аянга юмыг гэмтээж, устгадаг ч гэсэн ихээхэн гал түймэр гаргах нь ховор байдаг. Ялзарч буй ургамал доторх химийн ялгарах дулаанаасаа хааяа уугин асах үзэгдэл байдаг. Энэ үед ч газар дээр гал аргаж авдаг урлагийг мартжээ. Овоолсон хуурай мөчрийг долоох мэт галын дөл нь Уинад цоо шинэ, жигтэйхэн хачин юм шиг санагдаж байгаа бололтой.

	Тэр бээр галд ойртон очиж, тоглохыг хүсэж байв. Хэрэв намайг барьж аваагүй сэн бол гал руу үсрэн орох байсан байх гэж бодлоо. тэр бээр хэдийгээр эсэргүүцсэн боловч би барьж аваад, мод руу орлоо. Асаж байгаа задгай галын гэрэл бидний замыг тэрхэн зуур гэрэлтүүлж байв. Тэгээд галын дөл бут сөөгийг дамжин, могой шиг хэл нь толгой өөд авирч буйг модны завсраар харж билээ. Морлокуудад зориулсан тэр сонин үзэгдлийг хараад, би инээд алдан, харанхуй мод руу орлоо. Тэнд хав харанхуй байсан болохоор Уина намайг тэвэрч, миний нүд ч харанхуйд дасав бололтой. Би мод мөргөчихгүйгээр овоо юмыг ялгаж үзэх боллоо. Орой дээр таг харанхуй нөмөрч, хааяа бидний дээр тэнгэрийн өчүүхэн хэсэг гэрэлтэж байв. Миний гар сул биш байсан болохоор би чүдэнз зурсан ч үгүй. Зүүн гар дээр минь бяцхан Уина сууж, баруун гартаа төмөр царилаа барьсан байв.

	Хэсэг хугацаанд миний хөлд хугарах мөчир, зөөлөн салхи намуухан сэрчигнэх, өөрийн амьсгаа, зүрхний цохилтоос өөр юу ч би сонссонгүй. Дараа нь ард хөлийн чимээ сонсогдож, би алхаж эхэллээ. Хөлийн чимээ улам бүр ойртож, түүний хамт нөгөө л газар доорх ертөнцөд сонсогдож байсан аймаар дуу гарч байв. Бодвоос бидний араас Морлокууд хөөж байгаа бололтой. Удалгүй миний хувцаснаас нэг юм татаж, гараас чангаалаа. Уина чичирч, чив чимээгүй боллоо.

	Чүдэнзээ зурах боллоо. Түүнийгээ гаргаж авах гэж, Уинаг газар тавих хэрэгтэй байлаа. Тэгээд л өврөөсөө чүдэнзээ гаргатал, миний хөлийн дэргэд харанхуйд тэмцэл өрнөлөө. Уина юу ч дуугарсангүй, гагцхүү морлокууд хоорондоо бувтнана. Хэнийх нь ч юм жижигхэн, зөөлхөн гар миний нурууг даган, хүзүүнд хүрлээ. Чүдэнз зурангуут шажигнав. Чүдэнз астал мод руу зугтаж байгаа Морлокуудын цайвар нурууг ажиглав. Өврөөсөө нөгөө гавраа аяархан гаргаж, чүдэнзээ унтрангуут асаахаар бэлтгэв. Би Уинаг харлаа. тэр бээр миний хөлийг тэвэрч, түрүүлгээ харан, хөдөлгөөнгүй хэвтэнэ. Би айсандаа түүн рүү тонгойв. тэр бээр дөнгөж амьтай байв. Би хэсэг гавар асааж газар хаятал аажимдаа гэрэл тодрон шөнийн харанхуйтай хамт Морлокуудыг хөөн зайлуулав. Би явган сууж, Уинаг дээш нь авав. Модон дотор бидний ард шуугиан чимээ гарч, үй олон хүний ярилцах сонстоно!

	Уина ухаан алдсан бололтой. Би түүнийг болгоомжтой мөрөн дээрээ тавиад цааш алхаж явахдаа энэ байдлаас гарах аргагүй боллоо гэдгээ сайн ойлголоо. Уина, чүдэнз хоёроос болж би хэд дахин эргэлт хийсэн болохоор одоо хаашаа явахаа ч мэдэхээ болилоо. Магад ч үгүй би дахиад л Ногоон шаазан ордон руугаа явж байгаа юм уу бүү мэд. Миний духнаас хүйтэн хөлс гарна. Цаг алдаж болохгүй ямар нэгэн оновчтой шийдвэр гаргах хэрэгтэй байв. Би задгай гал түлж эндээ байхаар шийдэв. Ямар ч хөдөлгөөнгүй байгаа Уинаг хөвдтэй хожуул дээр тавьж, гавраар асаасан гал дээрээ бургас, навч түүж нэмлээ. Гэнэт энд тэндээс Морлокуудын мундастай төстэй нүд харанхуйгаас гэрэлтэв...

	Гавар сүүлчийн удаа гялс хийн унтарлаа. Би чүдэнз зурж харсан чинь хоёр цагаан дүрс Уинад ойртон ирж явснаа яаран зугтлаа. Тэдний нэг нь гэрэлд цохиулсан бололтой надтай мөргөлдөхөд нь би зангидсан атгаараа цохисон чинь яс нь хугараад явчих шиг болов. тэр бээр айсандаа хашхиран, хэд ганхан алхсанаа унаад өглөө. Би нөгөө гавраа асааж, задгай гал түлэх хуурай мөчир цуглуулав. Миний ирснээс хойш долоо хоногийн туршид ганц ч удаа бороо ороогүй болохоор навч ч хуурай болохыг би ажиглав. Би модны хооронд ойчсон гишүү түүхээ байж, модны доод талын мөчрийг хугалж эхлэв. Утаа баагьж байсан задгай гал шинэ мод, хуурай гишүү нэмсэн чинь дорхноо дүрэлзэн асаж, би үлдсэн гавраа хадгалав. Миний төмөр багажтай хамт хэвтэж байгаа Уина руу би эргэж харлаа. Түүнийг сэхээх гэж бүх хүчээ дайчилсан авч, тэр маань үхсэн юм шиг л хэвтэж байв. тэр бээр амьсгалж ч байгаа юм уу, үгүй юу гэдгийг надад мэдэх арга ч байсангүй.

	Задгай галын дөл миний нүүр рүү үлээж, гаврын үнэр, утаанаас болж миний толгой эвгүй болж байв. Задгай гал цаг илүү асах ёстой байв. Ажлын дараа маш ядарч байсан болохоор би суулаа. Ойгоор үл мэдэг шивнээн сонсогдоход би учрыг нь тайлж чадахгүй байлаа. Түр үүрэглэж тэрхэн даруй нүдээ харах шиг надад санагдав. Эргэн тойрон хав харанхуй, миний биед Морлокуудын гар хүрч байв. Би тэдний хурууг өөрөөсөө зайлуулж, өврөөсөө яаран хайрцаг чүдэнзээ хайтал байсангүй! Тэд нар намайг хүрээлэн, дахин барьж авлаа. Тэрхэн зуур би юу болж байгааг ойлголоо. Үүрэглэж байхад минь гал маань унтарчээ... Намайг үхлийн аюул нөмөрлөө. Ой мод тэр чигээрээ угаарын үнэрээр дүүрчээ. Намайг хүзүүдэн үстэж, гар хөлөөс чангаан газар унагаах гэж оролдож байна. Харанхуйд энэ нялцгай биет амисууд надад хүрч, багшран шавах нь аймаар байв. Ямар нэг ер бишийн аалзны шүлсэнд орооцолдсон юм шиг надад бодогдов. Тэд намайг хүчээр давамгайлж, чирч унагав. Хэн нэгний нь жижигхэн шүд миний хүзүүнд шигдлээ. Эргэлдэнгүүт миний гарт төмөр хөшүүрэг таарав. Ингээд л би хүч авч эхэллээ. Энэ шоргоолж шиг хүн дүрст оготнуудыг биеэсээ татан зайлуулж, босонгоо царилаараа ширвэж, миний тооцоолсноор нүүр орчимд нь тэднийг цохиж авав. Ийнхүү ширвэхэд тэдний бие нь зөөлрөн, яс нь хугарч байгааг сонслоо. Хормын хэртэй би амрав.

	Тулалдааны үед олонтоо учирдаг аймшигт байдал намайг эзэмдлээ. Уина бид хоёр үхэж байгаа ч гэсэн Морлокуудын хоолыг өндөр үнээр өгөх юм шүү гэж би ойлгож байв. Би модонд нуруугаа нааж, төмөр царилаа эргүүлж байв. Ой тэр чигээрээ Морлокуудын дуугаар дүүрчээ. Минут өнгөрөв. Тэдний дуу дээд хэмжээндээ хүрч, хөдөлгөөн нь улам бүр хурдсав. Гэвч тэдний хэн нь ч надад дөхөж ирж зүрхэлсэнгүй. Би байраасаа хөдлөлгүй зогсож, харанхуйд юм ажиглах гэж хичээж байв. Морлокууд үнэхээр айсан болох нь мэдэгдэж, миний сэтгэл амрав бололтой.

	Гэтэл тэнд ер бишийн юм тохиолдлоо. Харанхуйд гэгээ орж эхэллээ. Би Морлокуудын дүрсийг бүдэг ялгаж, гурав нь миний хөлийн дэргэд хэвтэж, бусад нь ойн гүн рүү алга болов. Тэдний нуруу нь цагаан ч биш, харин улаавтар байлаа. Аль ч учраа олж ядан зогсож байхдаа оддын гэрэлд модны мөчир хоорондуур гүйж байгаа улаан цэгүүдийг ажиглав. Би Морлокуудын аймшигт орилоон, улаан цайм зугтаж байгаа зэргийг үзээд, угаарын үнэр, нэгэн жигдийн шивнээн тэр бүхнийг тэрхэн даруй ойлгов. Эргэж хартал модны хоорондуур ойн түймрийн гал үзэгдлээ. Миний анхны задгай гал намайг гүйцэж ирж байгаа нь энэ дээ. Би Уинаг эрээд олсонгүй. Ар талд исгэрч, шивнэлдэх, мөчир шатаж дуугарах зэрэг нь надад бодож сэтгэх цаг хугацааг өгөхгүй байлаа. Би төмөр царилаа шүүрэн авч, Морлокуудын араас гүйлээ. Түймрийн гал ч миний араас дагав. Намайг гүйж явтал, түймэр баруун талаар гүйцэж түрүүлэхэд би зүүн тийшээ эргэлээ. Тэгээд би хэсэгхэн ил газар гарав. Морлокуудын нэг нь гэрэлд нүд нь гялбан надтай тааралдсанаа миний хажуугаар гал руу ороод явчхав.

	Энэ бүхний дараа, би ирээдүйн зуунд зөндөө юм үзсэний дотроос хамгийн их сэтгэл догдлуулсан үйл явдлыг харах боломж олдсон юм. Гэгээ орсоор өдөр

	боллоо. Их галын дунд байгаа толгой ч юм уу, эсвэл овооны оройд хагас хатсан долоогоно ургажээ. Ар талын ойд түймрийн шар өнгийн дөл улалзаж бүх талбайг галын дөл хашаалан хүрээлжээ. Толгойн хажууд галын гэрэлд юм үзэхээ байсан гуч дөчин Морлок түлхэлцэж, бие биетэйгээ мөргөлдөн бахардан сандарч байв. Эхлээд би тэдний юм үзэхгүй байгааг мартаж царилаараа цохиж гарлаа. Би нэгийг нь алж, нэлээдийг нь бэртээж орхив. Гэвч долоогонын мөчрийн час улаан гэрэлд тэмтчин байгаа нэг морлокийн дохиог харж, тэдний гаслах дууг сонсоод би тэдэнд дахиж хүрсэнгүй.

	Тэдний зарим нь хааяа надтай мөргөлдөж, хаашаа ч гарч чадахгүй тэвдэж байгаа нь илт байв. Галын дөл саарч эхлэхэд, энэ жигшүүртэй амисууд удахгүй намайг харах байх гэж бодоод аюул нөмрөх шиг боллоо. Галын дөл дахин тодорч миний дотор уужрахаас өмнө заримыг нь би алчих нь дээ гэж би бодож ч байв. Би тэдэнтэй дайралдахгүйг хичээн Уинагаа эрж толгодоор нэлээд явлаа.

	Гэвч Уина алга болжээ.

	Би тэгээд толгойн оройд сууж, галын дөл улалзах төдийд энэ ер бишийн сохор амисуудын тэмтчих, хүнээс өөр дуу хоолойгоор бие биетэйгээ ойлголцох тэр бүхнийг сонирхон харлаа. Тэнгэрт асар том уул утаа хөөрч, хааяа тааралдах цоорхойгоор гэрэлтэх одод улаан өнгөтэй харагдах нь өөр эрхэс тэнгэрийн юм шиг санагдана. Хоёр гурван Морлокууд надтай мөргөлдөхөд би сандрахдаа тэднийг зангидсан гараараа цохиж зайлуулав.

	Шөнийн ихэнх хэсгийг аймшигт зовуурь эдэлж өнгөрүүлсэн юм шиг надад санагдав. Би гараа хазаж, сэрэх гэж хашхирч үзлээ, бас гараа зангидан газар балбаж, босож дахин сууснаа, үүгээр түүгээр хэсэг явснаа дахин газарт суулаа. Би нүдээ арчиж, намайг сэрээгээд өгөөч гэж бурханд залбирав. Морлокууд толгойгоо унжуулан галын дөл рүү амь давчдан дайрч байхыг би гурван удаа ч үзлээ. Эцэст нь түймрийн унтарч байгаа гал, хар утаан үүл, шатсан мод, шөнийн энэ амисуудын өчүүхэн хэсэг дээр үүрийн анхны туяа тусан гэрэлтэв.

	Би Уинаг дахин эрж, хаанаас ч олсонгүй. Бодвол түүний хариугүй жаахан бие ойд үлдсэн байх. Ямар ч байсан тэрхүү аймаар зүйлээс зугтаж зайлсан байх. Тийнхүү намайг хүрээлэн байгаа ой гутмаар тэр хариугүй амьтдыг би зодох гэснээ арайхийн биеэ барив. Дов маань миний хэлснээр ой доторх нэгэн арал шиг болж үзэгдэнэ. Түүний оройгоос харанхуй утаан дундаас Ногоон шаазан ордон харж байсан ба Цагаан Ховдос хүрэх замыг ч тодорхойлж болох байв...

	Бүр гэгээ орсон хойно энэ ёолон тэмтчин тэнүүчлэх заналт амисуудыг орхин хөлөө өвсөөр ороож, гал сүүмэлзэж байсан хар модны хажуугаар халуун нурам дундуур Цаг үеийн машин нуусан тэр газар руу сажилсаар очлоо. Миний хамаг тэнхээ тамир алдран хөөрхий Уинагийн аймшигт үхлийг санан дурсан хувь заяагүйдээ гутарч, доголж явлаа. Сэтгэл ихэд зовнин байна. Одоо энэ хуучин өрөөндөө сууж байхдаа би Уинаг алдаж жинхэнэ хохирол үзсэнээ юуны өмнө нойрноосоо болж гэж бодлоо. Гэвч тэр өглөө би дахин ганцаардмал байдалд орж айхавтар өнчрөв. Гал голомтоо санаж, нөхдийнхөө тухай, та нарын заримын тухай бодож суухад, намайг тэсгэлгүй зовуурьтай уйтгар гуниг эзэмдэв.

	Гэхдээ би утаа дүүгсэн үнсэн дээгүүр өглөөний тунгалаг тэнгэрийн дор алхаж явсаар нэг нээлт хийв. Өмднийхөө халаасанд хэдэн чүдэнз байхыг оллоо. Одоо бодох нь ээ намайг дээрэмдэхийн өмнөхөн хайрцаг нь эвдэрсэн байж дээ.

	 


13. ЦАГААН ХОВДОСЫН ЗАНГА

	 

	Өглөөний найм, есөн цагийн үед би, анх ирсэн оройгоо эргэн тойрны байгаль орчныг ажиглаж байсан шар төмрөөр хийсэн нөгөө сандалд хүрч ирлээ. Би тэр орой ямар бодлогогүй дүгнэлттэй ирснээ санаад, биеэ барьж чадалгүй өөрийнхөө итгэлд харуусав. Харин одоо миний өмнө нөгөө л хачин зураг дэлгэгдэж, тэр сайхан ургамал тийм л гайхамшигтай ордон, гойд сайхан эвдэрхий балгас, тэр л үржил шимтэй эргээр алсыг зорин урсах голын мөнгөлөг мандал үзэгдэнэ. Энд тэнд модон дотор дур булаам үзэсгэлэнтэй жижигхэн хүмүүсийн тод өнгийн хувцас жирс жирс хийнэ. Нөгөө Уинаг уснаас авардаг газар тэдний зарим нь усанд орж байхыг би үзээд, зүрх минь өвдөх шиг болов. Энэ бүх гайхамшигт, үзэсгэлэнт байгалийн дээгүүр газар доорх ертөнц рүү нэвтэрдэг бөмбөгөр оройнууд толбо мэт харлан үзэгдэнэ. Энэ бүхэн нь Дээд ертөнцөд амьдрагчдын гоо үзэмжээр халхлагдаж байгааг би одоо л ойлголоо. Тэр өдөр ямар хөгжилтэй байсан гэж санана! Бэлчээрт бэлчиж яваа мал л гэлтэй. Тэд дайсан гэж хэн болохыг ч мэдэхгүй, ямар нэгэн хэрэгцээний төлөө санаа тавихаа ч мэдэхгүй мал шиг л амисууд байв. Тэдний төгсгөл мөн иймэрхүү байв.

	Хүний оюун ухааны ялалт яасан ч богинохон байж, өөрөө өөрсдийгөө устгаж байгааг нь бодоход дэндүү харуусмаар байж билээ. Хүмүүс сайн сайхан амьдрахын тулд тэр хангалуун нийгмийн байгуулалт, сайн сайхан амьдрал руу цуцалтгүй тэмүүлэн, тэр зорилгодоо хүрсэн мөртөө, нөгөө төгсгөлийг үзэхийн төлөө гэхэд... Хэзээ ч юм хүн төрөлхтний амьдрал, хувийн зүйл нь бүрэн аюулгүй байдалд байх тийм үед хүрчээ. Баячуул амьдралын сайн сайхан, тохилог бүхэн нь хангагдсаныг мэдэж, ядуучуул амьдрал, хөдөлмөр нь өрнөж байгаадаа сэтгэл нь ханасан байдаг. Ийм ертөнцөд ажилгүйдэл, нийгмийн шийдвэрлэгдээгүй асуудал гэж байгаагүй нь эргэлзээгүй. Ийм болохоор агуу их тайвшрал эхэлсэн хэрэг.

	Оюун ухааны уян байдал нь амьдралын аюул, санаашрал, өөрчлөлтийг нөхөж чаддаг гэсэн байгалийн хуулийг бид мартдаг юм. Орчны нөхцөлтэй уялдаж зохицон амьдарч буй амьтад энгийн зохион байгуулалттай машин болж хувирчээ. Байгаль одоохондоо түүнд үйлчилж буй заншил, төрөлх авьяас байгаа цагт хэзээ ч оюун ухаанаас түрүүлж чадахгүй. Өөрчлөлт байхгүй, өөрчлөлт хийх шаардлагагүй тийм газар оюун ухаан үйлчлэхгүй. Харин бүх боломжийн хэрэгцээ, аюултай тулгарч байгаа амьтад л түүнийг эзэмшинэ.

	Ийнхүү Дээд ертөнцийн хүн өөрийн арчаагүй гоо сайханд, Газар доорх ертөнцийн хүн дан механик хөдөлмөрөө дагнаж байдаг тийм нөхцөлд шилжжээ гэж надад бодогдов. Гэлээ ч гэсэн ийнхүү хөдөлмөр боловсронгуй болсон үед юмсын тэнцэтгэлийн нөхцөлд бүрэн хувиралтгүй гэсэн нэг зүйлд хүрч чадсангүй. Урсан өнгөрөх урт удаан хугацаанд газар доорх ертөнцийн хоол хүнсний нөөц барагдаж байв. Тэгээд л хэдэн мянган жил үргэлжлэхэд хүрэлцэж байсан хэрэгцээний-Эх дахин бий болж, ажлаа доороос эхэлсэн байна. Газар доорх ертөнцийн амьдрагчид газрын гадарга дээрх амьдрагчдыг бодвол нарийн бүтэцтэй машинуудыг эзэмшихийн зэрэгцээ, хэрцгий санаандаа өөрийн эрхгүй хүний санаачилгыг нэмүү ашиглаж байлаа. Жирийн хоол нь дуусаад ирэхээр хуучин зуршлаа дагасан хэвээрээ байв. Би найман зуун хоёр мянга долоон зуун нэг оны ертөнцийг сүүлчийн удаа ажиглахад энэ бүхэн надад яаж ойлгогдож байгааг хэлэхэд ийм байна. Хүн алдаж болдог болохоор миний яриа алдаатай ч байж болох юм. Гэвч миний санаа бодол ийм л байсан болохоор би энэ тухай та нарт өөрийнхөө ойлгосноор ярилаа.

	Айдас хүрч сэтгэл түгшиж ажилласан сүүлчийн өдрүүдэд хөөрхий Уинагаа алдаж ихэд уйтгарласан боловч энэ сандал, амгалан байгаль, илчтэй нарны гэрэл бүхэн надад үзэмжтэй сайхан санагдана. Би үхтлээ ядраад, нойр хүрч, элдвийг эргэцүүлэн бодсоор удсан ч үгүй үүрэглэв. Ийнхүү би ширэгтэй хөрсөн дээр тэрийн хэвтэж, бөх унтаж билээ.

	Оройн нар жаргахын өмнөхөн сэрлээ. Морлокууд намайг нойрон дунд баривчилна гэж одоо айх юмгүй боллоо. Биеийн алжаалыг тайлж, толгодын оройгоос бууж Цагаан Ховдосыг чиглэв. Би нэг гартаа царилаа барьж, нөгөө гараараа халаасанд байгаа чүдэнзээ тэмтэрч үзлээ.

	Гэвч тэнд огт санамсаргүй юм надтай учирлаа. Цагаан Ховдост дөхөж иртэл хүрэл хаалга онгойж, хоёр хавтас нь нэлээд завсар гарчээ.

	Би орж чадалгүй айсандаа нэлээд зогслоо.

	Дотор нь жижгэвтэр өрөө байсан ба буланд нь Цаг үеийн машиныг өндөрлөг газарт байрлуулсан байв. Жижиг хөшүүрэг нь миний халаасанд байв. Тэгээд л Цагаан Ховдос руу дайран ороход ямар нэгэн гэнэтийн тохиолдлоос болгоомжлон биеэ бэлтгэх хэрэгтэй байв. Надад хэрэгцээгүй гэж бодоод төмөр царилаа шидэв.

	Хаалгаар орох гэж бөхийж байх зуур надад гэнэт өөр нэгэн бодол төрлөө. Морлокуудын төвөггүй санааг дорхноо ойлголоо. Инээдээ арай ядан барьж, хаалганы хүрэл хүрээг харайн гарч Цаг үеийн машин руу очлоо. Нямбайлан зүлгэж, тосолсныг нь би гайхан ажиглалаа. Морлокууд машиныг хэсэглэн задалж чухам юунд зориулагдсан болохыг ойлгох гэсэн оролдлого байсан бол уу гэж надад сүүлд нь бодогдов.

	Тэгээд би түүнийг ажиглаж, механизмд нь нэг удаа гар хүрч баярлаж байтал бүх юм миний бодож байснаар боллоо. Хүрэл хананцар дээшээ өргөгдөж, хүрээндээ тулж цохилоо. Би харанхуй торонд хоригдов. Морлокууд ингэж л намайг барихаар бодож боловсруулсан бололтой. Ийм санаа бодлыг тунгаан үзээд, би инээд алдав. Тэд хачин инээж над руу гүйлдэж ирлээ. Би самбаачилж чүдэнзээ асаав. Хөшүүргээ бэхэлж аваад л сүүтгэнэл шиг л тэднээс зайлж одох л хэрэгтэй байв. Гэвч би нэгэн учир шалтгааныг саналгүй орхигдуулсан байв. Зөвхөн хайрцагтаа хавирч асахаар зориулагдсан тийм л чүдэнз байв.

	Хоромхон зуур намайг тайвширсныг бодоод үз л дээ. Жижигхэн амьтад аль хэдийн намайг хүрээлжээ. Нэг нь миний биед хүрлээ. Би харанхуйд тэднийг сул шилбээр цааш нь түлхэж суудалдаа суухыг хичээв.

	Нэг гар над хүрч дараа нь бусад нь барьж авлаа. Тэдний гараас машины хөшүүргийг салгаж, голын нэг үзүүрийг тэмтэрч олоод түүнийг хийх хэрэгтэй байлаа. Тэгснээ Морлокууд надаас хөшүүргийг булааж авах шахлаа. Миний гараас гулсаж унахад нь би харанхуйд шалан дээрээс олж авах гэж тэднийг толгойгоороо ёворч зайчлав. Тэгэхэд Морлокуудын гавалын яс нь тас хийн бяцарч байв. Ойн тулалдааныг бодвол энэ сүүлчийн мөргөлдөөн улам ч ширүүн боллоо.

	Эцсийн эцэст хөшүүргүүд бэхлэгдэж, эргүүлэгдсэн байв. Атгасан гар нь миний биеэс гулсан мултарлаа. Гэгээ орлоо. Та нарт ярьж байсан нөгөө л сааралдуу өнгийн гэрэл, шуугианаас өөр юу ч үгүй боллоо.

	 


14. ШИНЭ ХИЙ ҮЗЭГДЭЛ

	 

	Би та нарт Цаг хугацаагаар аялахад тохиолдсон зарим эмзэг, бүүр түүр мэдрэхүйн тухай ярилаа. Энэ удаа би түүнээс гадна хажуугаараа өлгөгдөж муу суусан болохоор тэнцвэр муутай байлаа. Ийм маягаар удаан дүүжлэгдсэн үү бүү мэд, миний машин яаж чичирч савчиж байсныг огтхон ч анзаарсангүй. Би ухаан оронгоо заалтын тоо руу дахин хартал миний оршин байгаа Цаг хугацаа намайг цочирдууллаа. Нэг тоо нь өдөр зааж, нөгөө нь мянгыг, гурав дахь нь саяыг, дөрөв дэх нь тэрбум жилийг зааж байх юм. Хөшүүргээ гэдрэг нь татахынхаа оронд би машинаа урагшаа хурдлахаар залгачихжээ. Би заалтуудыг ажигласан чинь мянган өдрийг тэмдэглэж заадаг зүү нь Ирээдүйн замаар секундийн зүүний хурдаар эргэж байдаг байна шүү.

	Миний хөдөлгөөний аясаар эргэн тойрны бүх юм ер бишийн төрх байдалтай болж ирлээ. Эмх замбараагүй байдал харлаж эхлэнгээ: дараа нь би улам ч гайхалтай хурдаар хөдөлгөөнөө үргэлжлүүлсээр, өдөр шөнө түргэн түргэн солигдох нь мэдэгдэж ирэхэд машины хөдөлгөөний хурд тийм ч их биш байгааг ойлголоо. Энэ солигдох үзэгдэл улам улам удааширсаар ялгагдаж эхлэв. Эхлээд би маш гайхлаа. Өдөр шөнө хоёр солигдох нь удааширч, өдөр шөнө хоёр бүтэн зуун жилээр үргэлжилж, нар ч гэсэн тэнгэрт удаан хөдөлж байв. Эцсийн эцэст газар дээр гэгээ тасрах нь юм уу гэмээр бүүдгэр гэрэл тогтож, харанхуй тэнгэрт хааяа хурц гэрэлтэй солир харвах нь үзэгдэнэ. Нарыг тэмдэглэх гэрлийн бүслүүр хэдийнээ үзэгдэхээ байж, нар дахин жаргахаа больж, баруун зүгт улаан өнгөөр улам томорч нэг эргэж дээшилснээ доошлон байдаг боллоо. Оддыг ажиглахад дугуйрсан замаар аажим хөдөлж, тэр аяараа туузлан гэрэлтэж байснаа аажим хөдлөх тусгай цэгүүд болон үзэгдэнэ.

	Эцэст нь миний зогссоноос хойш удалгүй цусан улаан өнгөтэй том гэгчийн нар тэнгэрийн хаяанд тогтлоо. Тэр нь аварга том бөмбөлөг хэлбэртэй болж гал асаж байгаа юм шиг үе үе агшин зуур бүр унтарч байгаа ч юм шиг болж байв. Нар нэг хэсэг хурц шарж байснаа, баргар улаан гэрэлтэй болов. Нар мандаж, жаргаж байгааг би ажиглаад, дэлхийн эргэлтийг удаашруулах түрэлт таталт эцэст нь өөрийн үйлчилгээг дуусгаж байгаа юм байна гэдэг дүгнэлтэд хүрлээ. Сар, дэлхий рүү нэг талаар хардаг шиг дэлхий, нар руу нэг талаараа харж байгааг үзлээ. Түрүү хүчтэй унаснаа санаад би ихээхэн болгоомжлон Машиныхаа хурдыг сааруулж эхэллээ. Заалтуурын зүүнүүд улам бүр аажуухнаар хөдөлж, эцэстээ мянган өдрийг заадаг зүү ч одоохондоо хөдөлгөөнгүй болсонгүй, харин өдрийг заадаг нь нэлдээ манан шиг байхаа больжээ. Би хөдөлгөөнөө улам сааруулсаар миний нүдний өмнө хов хоосон эрэг хавийн газар нутгийн дүрс бүдгэрэн зурагдаж эхэллээ.

	Тэгээд зогсож, Цаг үеийн машиндаа сууж байгаад орчноо ажиглалаа. Тэнгэрт нөгөө түрүүчийн номин өнгө байсангүй. Зүүн хойно тэр нь бэх шиг харлан, тэр харанхуйн гүнээс оддын бүдэг гэрэл гэгээ үзэгдэж байв. Толгой дээр тэнгэр хүрэн улаан өнгөтэй нэг ч одгүй бөгөөд баруун өмнөд зүгт тод хондон улаан өнгөөр гэрэлтэн, тэнгэрийн хаяанд огтлолцсон шугамын тэнд цусан өнгөтэй хөдөлгөөнгүй аварга том уул мэт нар үзэгдэж байв. Намайг хүрээлэн байгаа хадан хясаанууд хар хүрэн өнгөтэй үзэгдэж, анх эхлээд миний үзсэн хясааны баруун өмнийг тэр чигээр нь хучсан, хамар хошууны хар ногоон өнгийн ургамал л цорын ганц амьдралын шинж тэмдгийг илтгэн харуулж байв. Энэ өтгөн их ногоо нь модны хөвд юм уу, агуйд ургадаг хаг өвсийг санагдуулна.

	Миний Машин эргийн хэвгийдүү газар тавигдсан харагдана. Баруун өмнөд чигт, цайвардуу тэнгэрийн доор тэнгэрийн хаяаны зах хүртэл үргэлжлэх далайн ус мэлтийнэ. Сэвэлзэх салхи ч үгүй учир далайд давлагаа ч үгүй, дэлсгээ ч үгүй байв. Зөвхөн далай намуухан амьсгалж байгаа юм шиг зөөлхөн тогтуун ирлэж нэг өргөгдөж нэг бууж байгааг харахад тэнгисийн амьдралын зарим нь бас үлдсэн бололтой гэж бодогдоно. Ус нь хүрэхгүй байгаа эргийн дагуу нар тусаж гялтганан үзэгдэх давсны царцдас улаан өнгөтэй үзэгдэнэ.

	Миний толгой тугалга цутгасан юм шиг хүндэрч, би өөрийгөө дэндүү хурдан амьсгалж байгаагаа ажиглав. Энэ бүх байдлаас уул дээр авиран гарах гэсэн ганцхан оролдлогыг минь санагдуулж, үүнээс урьд өмнөхийг бодвол агаар ихээхэн сийрэг болж гэдэг дүгнэлтэд би хүрлээ.

	Манан татсан алсын эрэг хавиас би цангинах дуун сонсож, том цагаан эрвээхэй ч юм уу гэмээр амьтныг үзлээ. Эрвэн дэрвэн ниссээр хэд хэд дахин дугуйрч, намхан толгодыг даван алга боллоо. Түүний ёрлон чарлах дуугаар би гэнэт цочирдож, суудал дээрээ шигдэн суулаа. Дахин сайтар ажиглатал түрүүчийн миний харсан улаандуу өнгийн хадан хясаа маань над руу аажмаар дөхөж байлаа. Энэ бол наймаалжтай төстэй аймаар том амис байж билээ.

	Наймалж энэ ширээний хэртэй том агаад удаан хөдөлгөөнтэй, олон хөлтэйгөөс гадна газраар чирсэн асар том хавчууртай, урт гэгчийн тэмтрүүлтэй юм. Бас түүний гэрэлтэх төмөр духны хоёр талаас нь шилбэн нүд гялтганаж түүний нуруу нь тэр аяараа нугалаастай зарим газраараа ногоовтор өнгөөр гэрэлтэнэ. Би түүний тэр төвөгтэй амны олон тооны тэмтрүүл салгалан хөдлөхийг харж байв.

	Одоохондоо над руу мөлхөх муу ёрлосон хий үзэгдлийг зэвүүцэн харж байтал хацар дээр ялаа суух шиг гижигдэх юм. Түүнийг гараараа үргээн хөөх гэтэл тэрхэн даруй бас л чихний ойролцоо гижигдэх шиг болов. Гараа ширвэтэл утас шиг юм миний гарт баригдаж агшин зуур гараас мултрав. Айснаасаа болж чичрэн эргэж хартал миний ард байсан өөр нэг муухай наймалжны тэмтрүүлийг барьж авсан байв. Түүний хурц нүд ухархайдаа эргэлдэж олз олох гэж баярласан ам нь учиргүй хөдлөн, замгийн залхгаар будагдсан болхи хавчаарууд над руу чиглэж ирэв! Миний гар хөшүүрэгт хүрэнгүүт тэр аймшигт амьтдаас намайг цаг үеийн бүтэн сараар холдуулчихлаа. Гэхдээ би тэр л эрэг дээрээ байж, тэр аймшигт амьтдыг үзлээ. Тэдгээр аймшигт амьтад хар ногоон хөвд, хаг өвсөн дундуур урагш хойшоо мөлхөж байлаа.

	Дэлхийг нөмөрсөн тэр аймаар эзэнгүйдлийн тухай би та нарт итгүүлэх арга үгүй. Дорно зүгт час улаан тэнгэр, хойд зүгт харанхуй, давст тэнгис тэгээд хадан хясаан дээр энэ бузар булай, аймшигт амьтад аажуухан мөлхөж байлаа. Нэг төрлийн хортой хаг өвс, уушги хорсгох шингэрсэн агаар, энэ бүхэн надад бөөн дарамт үзүүлж байв! Би зуун жилийн өмнөх цаг үе рүү ирсэн чинь арай том улаавтар нар, нөгөө л сөнөж буй тэнгис, тэр л хүйтэн агаар, нөгөө улаан, ногоон хаг өвсөнд нь хавч шиг олон арван амьтад үзэгдэнэ. Харин тэнгэрийн баруун талд сая гарч байгаа сартай төстэй цайвардуу матигар шугам харагдана.

	Ингэж би цаг үеэр мянган жилээр тооцогдох том том алхаж явахдаа газар дэлхийн сүүлчийн өдрүүдийг сонирхон, тэнгэрийн баруун хэсэгт нар улам томорч, илчгүй болж, өнө эртний газар нутаг дээр амьдрал яаж саарч байгаа зэрэг ер бусын зүүд шиг үзэгдэл үзэж явав. Эцэст нь гучин саяас илүү жил болоход аварга том нар нь пөмбөгөр орой бүдгэрч байгаа эрхэс тэнгэрийн арваад хувийг халхлав. Дахин хартал мөлхөж байгаа нөгөө олон арван хавчийн нэг нь ч үзэгдэхээ байж, үнсэн өнгөтэй хөвд, хаг өвсийг тооцохгүй бол улаавтар эрэг орчмоор ямар ч амьдрал алга. Зарим газраар цасан толбо үзэгдэнэ. Нэг мэдэх нь ээ зөндөө даарчихсан байв. Цасны том том ширхэг газар унах нь үзэгдэнэ. Зүүн хойно оддын гэрэлд цас гялтганаж, цагаан толгодын орой долгиотон үзэгдэнэ. Далайн эрэг мөсөөр хучигдсан боловч бөөн бөөн мөс түрэгдэн хөвнө. Давст тэнгисийн ихэнх хэсэг нь оройн нарны туяанд улааран харагдах бөгөөд хараахан хөлдөөгүй байв.

	Би амьтны ямар нэгэн ул мөр байж магадгүй гээд эргэн тойрныг харлаа. Машиндаа болгоомжилж суухаас аргагүй байлаа. Гэтэл тэнгэр, газар, далай усны алинд ч амьд юм гэж огт үзсэнгүй. Хадан хясааны ногоон замаг л дэлхийн амьдрал сөнөөгүй гэдгийг нотолж байв. Далайн ус хуучнаасаа нэлээд татарчээ. Энэхэн харгиа дээр нэгэн сүүмгэр юм хөдөлж байгааг сайн ажаад, хөдлөхгүй болохоор нь тэр хар юм чулуу байсныг нь би буруу харж гэж бодлоо. Тэнгэрт одод хачин хурц гэрэлтэхэд нь харин мяралзахаа больж байгаа юм шиг санагдлаа.

	Намайг гэнэт хартал баруун талд байгаа нарны дугуй хүрээ өөрчлөгдөж байв. Түүний захаар ан цав юм уу, эсвэл хотгор үүсэв. Тэр нь улам ихсэж байв. Нарыг халхалж буй харанхуй сүүдрийг минут хэртэй айн харж, тэгээд энэ бол хиртэлт эхэлж байна гэдгийг би ойлгов. Сар юм уу, Буд гариг нарны өмнүүр өнгөрч байх ёстой. Эхлээд би сарны тухай бодож байтал, үнэндээ нарны наагуурх гаригийн аль нэг нь дэлхийтэй тун ойрхон өнгөрч байна гэдэг дүгнэлтэд хүрснээ ойлгов.

	Дорхноо л харанхуй боллоо. Зүүнээс хүйтэн салхи сэр сэр үлээж, агаарт хөвсгөр цас эргэлдэнэ. Далайн эргээс долгионы цалгиж шуугих нь надад сонсогдоно. Энэ дуу чимээнээс өөр ямар ч амьдрал үгүй бөгөөд дэлхий тэр чигээрээ чив чимээгүй байв. Чив чимээгүй гэж үү? Үгүй. Тэрхүү анир чимээгүй байдлыг бичих боломжгүй юм. Хүний амьдралын бүх дуу чимээ, хонь майлах, шувуу жиргэх, шавж дуугарах бүх л тэр хөдөлгөөн, хөл үймээн нь бидний өөрсдийн амьдралын орчин байдал нь болж байсан чинь одоо тэр чигээрээ өнгөрсөн рүү явчихжээ. Харанхуй болох тутам цас орох нь ихсэж, хөвсийсөн цагаан ширхэг миний нүдний өмнө эргэлдэж байв. Хүйтний эрч нэмэгдлээ. Алсын толгодын цагаан орой харанхуйн дунд үзэгдэхээ болилоо. Зөөлөн салхи цасан шуургаар солигдов. Хиртэлтийн хар сүүдэр газраар гүйж над руу хүрч ирэхийг би харлаа. Дараачийн агшинд тэнгэрт дан бүүдгэрхэн одод түгэх нь үзэгдэв. Эргэн тойрон хав харанхуй болов. Тэнгэр ч пид харанхуй болов.

	Энэ аймшигт харанхуй намайг тэр чигээр нь аваад

	явчих шиг боллоо. Хүйтэнд нэвт хөрж, амьсгалахад бие өвдөж намайг тэсэхийн аргагүй зовоож байв. Миний бүх бие чичирч, бөөлжис хутгав. Дараахан нь ув улаан болтлоо улайссан дугариг наран тэнгэрт мандах нь тэр. Би машин дээрээсээ бууж, жаахан ухаан оров. Миний толгой эргэж, буцаж аялах тухайгаа бодох чадал ч байсангүй.

	Ингээд бие өвдөж аль ч учраа олж ядан зогсож байхдаа далайн усан дундах харгиа дээр нөгөө л хөдөлж байгаа юмаа үзлээ. Харин одоо энэ юм үнэхээр хөдөлж байна гэдэгт эргэлзэх юм байсангүй. Тэр юм ердөө л хөл бөмбөгний чинээ бөөрөнхий мөртөө, түүний сүүлнээс урт тэмтрүүлүүд унжиж, хүрэн улаан усны долгионд харлаж харагдах агаад, үргэлж л үсэрч хөдөлнө. Би ухаан алдаж байгаагаа ойлголоо. Гэвч алслагдсан энэ харанхуйд ямар ч тусламж авч чадахгүй яана даа гэдэг аймшигт бодол намайг суудал дээрээ дахин гарах хүч өглөө.

	 


15. ЭРИН ЗУУНААР АЯЛАГЧ БУЦСАН НЬ

	 

	Ингээд л би буцаад явлаа. Машиндаа нэлээд удаан хугацаанд ямар ч мэдээгүй хэвтжээ. Дахин өдөр шөнө ээлжлэн жирэлзэж, дахин нар алт мэт гялтганан, тэнгэр өөрийн номин өнгөө дахин олж авсан юм шиг үзэгдэнэ. Амьсгалахад арай дээр боллоо. Доошоо харсан чинь дэлхийн дүрс өөрчлөгдөж байв. Тоон заалтуурын зүү эсрэг зүг рүүгээ эргэж байв. Би хүн төрөлхтний уналтын үеийн барилга байгууламжийн бүүдгэрхэн дүрсийг дахин олж харлаа. Тэр бүхэн өөрчлөгдөн алга болж, дахин өөр шинэ юм гарч ирж байв. Саяар тоологдох өдрийн тоон заалтуур тэг зааж эхлэнгүүт Машиныхаа хурдыг саав. Би тэгээд л манай жирийн барилга байгууламжийг үзэж эхлэх нь тэр. Мянган өдрийн заалтуурын зүү явах үеийн цаг руу буцан эргэж, өдөр шөнө солигдох нь улам улам удааширч байв. Лабораторийн хуучин хананууд миний эргэн тойронд дахин нийлж байв. Би улам болгоомжлон, механизмын хөдөлгөөнийг удаашруулав.

	Гэтэл би жигтэй хачин юм үзлээ. Анх аян замд гараад их хурдтай явж амжаагүй байхад Уотчет хатагтай сансрын хурдаар өрөөнөөс өрөө дамжин гүйж байсныг би та нарт ярианыхаа эхэнд дурдсан билээ. Гэтэл тэр хатагтай лабораторийн өрөөгөөр явж өнгөрсөн яг тэр цаг үеийн тэрхэн мөчид мөн л тэр замаараа эргэж ирлээ. Харин тэр хатагтайн хөдөлгөөн бүхэн нь ухарч байгаа юм шиг түрүүчийнхээ эсрэг явагдаж байх юм. Тэртээ булангийн өрөөний хоёр дахь хаалга дахин онгойлоо. Уотчет хатагтай анир чимээгүй гулсан араараа ухарч явсаар нөгөө нэг дэх хаалгаар ороод явчхав. Үүний өмнөхөн би Хилльерийг үзсэн авч, тэр бээр агшин зуур гялс хийн алга боллоо.

	Би Машинаа зогсоож, эргэн тойрноо ажиглатал, өөрийнхөө дуртай нөгөөх сорилт туршилтынхаа өрөөнд байж байдаг юм байна. Миний анх аялалд явахдаа орхиод явсан багаж хэрэгсэл, бүх юм маань тэр чигээрээ байж байв. Үхтлээ ядарсан амьтан Машинаасаа бууж, арай хийж сандал дээр суув. Миний бие тэр чигээрээ чичирч эхлэв. Гэсэн ч аажим аажмаар бие маань хэвдээ орж байв. Миний засварын газар урьдын адил байдаг янзаараа л байж байлаа. Өнгөрсөн бүхнийг нэхэн санахад яг л зүүдлээд сэрээ юу даа гэж бодогдмоор байлаа.

	Гэвч тийм биш ээ! Бүх юм хуучин хэвээрээ байсан гэхэд бас ч хаашаа юм. Би, Цаг үеийн машинаар анх лабораторийнхоо өрөөний зүүн өмнөд булангаас гарч эсрэг талын баруун хойноос эргэж ирж билээ. Тэр нэгэн шалбаагаас, Морлокууд миний машиныг нуусан нөгөө Цагаан Ховдосын тавиур хүрэх яг л ийм хэмжээний зай байж билээ.

	Хэчнээн хугацаанд би аялал хийгээд ирснээ мэдэх, бодох ч чадал алга байв. Эцэст нь босож, доголсоор хонгилоор өнгөрч энд ирлээ. Миний тавхайн өвчин намдаагүй ба өмдөө хүртэл шавхай болгочихсон байв. Хаалганы хажуугийн ширээн дээр «Пелл Мелл газетт»-ын ээлжит дугаар тавьсан байхыг үзлээ. Тэр сонин өнөөдрийн дугаар байв. Цагаа хартал хэдийн найм болжээ. Та нарын шуугиан, тавгийн чимээ хоёрыг юу юунаас өмнө сонслоо. Би сульдаж ядарсан болохоор шуудхан орж зүрхэлсэнгүй! Гэвч өдрийн хоолны сайхан үнэрийг авангаа өөрийн эрхгүй хаалга онгойлгов. Дараачийн болсон бүх л үйл явдлыг та нар надаар хэлүүлэх юу байх вэ. Би гар нүүрээ угааж, хооллосныхоо дараа та нарт өөрт тохиолдсон үйл явдлыг ярьж байгаа нь энэ шүү дээ.

	 


16. ТҮҮХ АЛЬ ХЭДИЙН ЯРИГДСАН ХОЙНО

	 

	Та нар болсон энэ бүх адал явдалд итгэмээргүй байгаа гэдгийг би мэдэж байна гэж тэр бээр яриагаа тасалснаа цааш нь үргэлжлүүлэн,

	— Өнөө орой би энд, энэ хуучин танил өрөөндөө та нарынхаа дотно царайг харж суугаад, адал явдалт аялал жуулчлалынхаа тухай ярьж байгаадаа огтхон ч өөртөө итгэмээргүй байгаа юм гэв.

	Тэр Доктор руу харав.

	— Та нарыг надад итгэнэ гэдэгт ердөө ч үнэмшихийн арга байхгүй. Миний ярьсныг худал хуурмаг юм уу, эсвэл... санаанаасаа зохиосон юм байна гэж бод л доо. Энэ бүхнийг лабораторидоо зүүдэлсэн зүүд нь юм байна гэж ч бодож болох юм. Намайг одоохондоо ийм үлгэр зохиогоогүй байгаа энэхэн мөчид ирээдүйн хүний хувь заяаны тухай зөгнөн ярилаа гэж та нар өөрсдөө дүрслэн бодно биз ээ. Энгийн ямар нэгэн арга заль шиг түүний магадтай үнэмшлийг үгүйсгэлгүй сонирхохын эрхээр надтай харьцацгаа л даа. Гэвч жирийн өгүүллэг шиг миний үгийг эргэцүүлэн сонсоод, та нар энэ тухай юу гэж бодож байна?

	Тэр амнаасаа гаансаа авч, хуучин заншлаараа задгай галын хаалтын ирмэг дээр тэвдэнгүй тоншив.

	Хэсэг зуур чимээгүй боллоо. Дараа нь сандлын шаржигнах дуу дуулдаж, шалан дээгүүр гуйвсан хөлийн чимээ сонсогдов. Би, Эрин зуунаар Аялагчаас нүдээ салгаж, түүний яриаг сонсож байсан хүмүүсийг ажиглалаа. Тэд нар бүгдээрээ л харанхуйд суувч, задгай галын гэрэл нүүрийг нь гэрэлтүүлж байв. Доктор ярьж байгаа хүний нүүрийг ажиглан сууж бодлогоширно. Редактор өөрийн зургаа дахь янжуурынхаа ишийг ширтэнэ. Сэтгүүлч гар дотроо цагаа эргүүлж сууна. Бусад нь бүгд л хөдөлгөөнгүй сууж байсныг санаж байна.

	Редактор гүн амьсгалснаа, босож Эрин зуунаар Аялагчийн мөрөн дээр нь гараа тавиад:

	— Өгүүллэг бичдэггүй тань ямар харамсалтай юм бэ гэж хэлэв.

	— Та үнэмшихгүй байна уу?

	— Үгүй, мэдээж...

	— Би тэгж л бодсон юм.

	Эрин Зуунаар Аялагч маань бидэн рүү эргэв.

	— Чүдэнз хаана байна? гэж асуув. тэр бээр чүдэнз зурж, тамхиа асааснаа:

	— Үнэнийг хэлэхэд би өөрөө ч түүнд итгэхэд хэцүү боловч, ямар ч гэсэн... Түүний нүд ширээн дээрх цагаан өнгийн гандсан цэцгүүд рүү гайхсан байдлаар чиглэв. Дараа нь тэр бээр гаанстай гараа эргүүлэн, хуруун дээрх хараахан эдгэрээгүй шархаа ажиглахыг би харлаа.

	Доктор босож, дэнгийн дэргэд очиж цэцгүүдийг үзсэнээ,

	— Энэ чинь цэцгийн ямар сонин сав бэ гэв.

	Сэтгэлзүйч урагшаа бөхийн, тэр цэцгүүдээс нэгийг нь авах гэж гараа сарвайв. Сэтгүүлч,

	— Хөөе бүр арван хоёр цаг арван таван минут болж байна. Яаж гэр гэртээ харих юм бэ? гэж хэлэв.

	— Буудлын ойролцоо хөлсний тэрэг бишгүй тааралдана гэж Сэтгэл зүйч айлдав.

	— Гайхмаар юм. Би энэ цэцэгт нэр өгч чадахгүй байна. Үүнээсээ нэгийг надад өгч болох сон бол уу? гэж Доктор дуугарав.

	Эрин Зуунаар Аялагчийн хэсэг тээнэгэлзсэнээ:

	— Мэдээж болохгүй гэж дуугарав.

	— Үгүй, та үүнийг чухам хаанаас олж ирсэн юм бэ? гэж Доктор асуув.

	Эрин Зуунаар Аялагч духан дээрээ гараа тавив. тэр бээр бодол анаагаа төвлөрүүлэх гэж буй хүний дүр үзүүлнэ.

	— Намайг Цаг үеэр жуулчилж явах үед Уина миний халаасанд тэр цэцгүүдийг хийсэн юм. Тэр эргэн тойрноо ажигласнаа,

	— Бүгд л миний нүдний өмнө эргэлдэж байна. Энэ өрөө, та бүхэн бас энэ ердийн орчин миний толгойд нэг л багтаж өгөхгүй байна. Нэгэн үе би Цаг үеийн машиныг юм уу эсвэл түүний загварыг зохион бүтээсэн гэж үү? Магад ч үгүй энэ бүхэн зүүд байсан юм уу? Амьдрал гэдэг чинь зүүд мөртөө, хариугүй өрөвдмөөр, богинохон байх юм. Зүүдэнд өөрөөр үзэгдэхгүй ч гэсэн, энэ бол бодолгүй зүйл. Энэ зүүд хаанаас гарч ирдэг байна аа?.. Би өөрийнхөө Машиныг дахин харах хэрэгтэй болж байна. Тэр маань тэгээд байна уу, Үгүй юу?...

	Тэр дэнлүүг яаран шүүрэн авч, хонгилоор явлаа. Дөл нь үе үе сүүмэлзэж, улаан гал бадарч байв. Бид түүнийг дагалдан гарлаа. Бидний өмнө дэнгийн сүүмэлзэх гэрэлд намхан, матийсан, үзэмж муутай юм харагдсан нь нөгөө Цаг үеийн машин маань яах аргагүй мөн байлаа. Түүнийг хүрэл, хар хүрэн зандан, зааны яс, гялалзсан тунгалаг болроор урлаж хийсэн юм. Би түүнийг гараараа тэмтэрч үзлээ. Тэр үнэхээр хатуу, бодит зүйл байв. Хар бараан бүслүүр, мөн толбыг зааны ясаар бүрж, түүний доод хэсэгт ногоо хаг өвс өлгөгдөж, нэг төмөр бүс нь яльгүй тахийсан байв.

	Дэнгээ сандал дээр тавингаа, Эрин Зуунаар Аялагч маань эвдэрсэн бүслүүрийг гараараа тэмтэрч үзээд,

	— Одоо л ойлголоо. Та нарт миний ярьсан бүхэн бүгд үнэн байна. Та нарыг энэ хүйтэн хонгилд авчирсанд, намайг уучлаарай... гэв. Тэр дэнгээ авлаа. Бидний хэн нь ч үг дуугарсангүй явсаар тамхины өрөөндөө эргэж ирлээ.

	Тэр бидэнтэй хамт үүдний тасалгаанд оронгоо, редакторыг пальтогоо өмсөхөд нь туслав. Доктор түүний нүүр рүү харснаа,

	— Таныг ажигласаар байгаад өөрийгөө ядаргаанд оруулчих шиг боллоо гэж тээнэгэлзсэн янзтай хэлэв.

	Эрин Зуунаар Аялагч маань чанга гэгч хөхрөв. Тэр хаалган дээрээ зогсож, салах ёс гүйцэтгэнгээ: «Тайван нойрсоорой!» гэж хэд дахин хэлснийг нь би санаж байна.

	Би хөлсний тэргээр Редактортай хамт зам нийлж явлаа. Түүний үгээр бол тэр өгүүллэг «Үр ашигтай санаа» гаргажээ. Миний хувьд гэвэл би ямар нэгэн дүгнэлтэд хүрч чадсангүй. Өгүүллэгийн утга агуулга ер бишийн, үнэмшмээргүй боловч түүнийг дамжуулан хэлж буй оролдлого нь үнэхээр үнэний хувьтай... болохоор би шөнийн ихэнх цагийг унталгүй юм бодсоор хэвтэж өнгөрүүлэв.

	Маргааш нь би Эрин Зуунаар Аялагчтай уулзахаар дахиад л явлаа. Түүнийг лабораторийнхоо өрөөнд байгаа гэж хэлэв. Би тэдний гэрээр орж, байхгүй болохоор нь ажил руу нь явлаа. Гэвч түүний лаборатори эзгүй байлаа. Цаг үеийн машины өмнө минут хэртэй зогсоод, гараа сарвайн хөшүүрэгт хүрч үзлээ. Тэрхэн зуур түүний лүглэгэр том бие нь салхинд хөдлөх мөчир шиг найгана. Түүний тогтож ядаж байгаад ихэд сонирхон, хүүхэд ахуй цагт намайг элдвийн юманд хүргэдэггүй байсан хөгийн дурсамж гэнэт санаанд орлоо.

	Би буцаж явлаа. Хонгилоор өнгөрч өрөөнд нь ортол хажуугийн өрөөнөөс Эрин Зуунаар Аялагч гарч ирэв. Нэг гартаа жижгэвтэр фото зургийн аппарат, нөгөө гартаа цүнх барьжээ. Тэр намайг үзэнгээ инээж, мэндчилэхээр тохойгоо сунгав. Тэр бээр,

	— Надад ямар ч зав алга, тэнд ийм юм хийж байна гэв.

	— Мэхлэн төөрүүлэх гээгүй биз! Та үнэхээр Цаг үеэр жуулчилдаг юм гэж үү? гэж би асуув.

	— Тиймээ, үнэхээр маргаангүй гэж хэлээд, яг миний нүд рүү харав. Түүний нүүрт тээнэгэлзсэн царай тодров.

	— Надад ердөө л хагас цаг орчим хугацаа хэрэгтэй байна гэж хэлээд, тэр цааш нь,

	— Таныг яах гэж ирснийг би мэдэж байна. Энэ бол таны талаас сайн хэрэг. Энэ «хэдэн сэтгүүлийг сонирхож суу. Хэрэв та өглөөний унд хүртэл саатвал, маргаангүй Цаг үеэр аялж болох боломжийн тухай хэлж өгье. Би танд загвар болон бусад хэрэгтэй бүхнийг авчирна. Та энд түр байж байна уу?

	Би түүний хэлсэн сүүлчийн үгийн нэн чухлыг муухан ойлгосон хэр нь зөвшөөрөв. Тэр над руу толгой дохин, хонгил тийш яваад өглөө. Би түүний лабораторийн хаалга хаагдахыг сонсонгоо, сандал дээр сууж, сонин уншиж гарав. Өглөөний унд хүртэл тэр юу хийх юм бол оо? Нэг зарлал харж байснаа хоёр цагт хэвлэлийн асуудлаар Ричардсонтой уулзахаар тохирсныгоо би гэнэт саналаа. Цагаа харсан чинь одоохон гарвал амжмаар байв. Би босож, энэ тухайгаа Эрин Зуунаар Аялагчид хэлэхээр хонгилоор алхан явлаа.

	Хаалганы бариулыг барьтал дотор нь тасалдсан халаглах дуун, тас хийх чимээ сонслоо. Хаалга онгойлготол урдаас агаар хүчтэй үлээж, шалан дээр унаж хагарч байгаа шилний дуу сонсогдлоо. Эрин Зуунаар Аялагч маань лабораторийнхоо өрөөнд байсангүй. Хоромхон зуур миний өмнө хар хүрэн өнгийн зандан, хүрлээр хийсэн том юм эргэлдэж, бас дээр нь хүн суусан юм шиг надад санагдав. Тэр дүрс нь ер бишийн тунгалаг болохыг түүний арын сандал дээр тавьсан зургийг харж уншихад төвөггүй байснаар мэдэж болох байв. Нүдээ арчингуут харин энэ хий үзэгдэл алга болов. Нөгөө Цаг үеийн машин ч сураггүй боллоо. Лабораторийн өрөөний алсын булан хов хоосон болж, шалан дээр хөнгөн үүл шиг тоос тунаран үлдсэн байв. Дээврийн доод талын нэг цонх дөнгөж сая хагарсан бололтой.

	Би бүр гайхаж хоцорлоо. Хачин гайхмаар сонин тохиолдол болж, чухам юу болсныг би ойлгож чадсангүй. Намайг гайхан зогсож байтал, цэцэрлэгийн хаалга онгойж, босгон дээр нь түүний зарц зогсож байхыг үзлээ.

	Бид, хоёр биеэ ажиглав. Миний толгойд гэнэт нэгэн бодол гялсхийн орж ирлээ.

	— Ноёнтон... энэ хаалгаар гарав уу? гэж би асуув.

	— Үгүй шүү. Эрхэм ээ, эндээс хэн ч гарсангүй. Би түүнийг эндээс олохоор боллоо.

	Одоо л би бүгдийг ойлголоо. Ричардсоныг уурлуулахаар шийдэж, би Эрин Зуунаар Аялагчийг эргэж иртэл нь хүлээх болов. Учир нь түүнийг шинэ, магад ч үгүй улам сонин өгүүллэг мөн надад үзүүлэх нөгөө загвар, фото зураг авчирна байх гэж найдсан юм. Тэгээд л одоо болтол би түүнийг бүх насаараа хүлээх болсондоо төвөгшөөж эхэллээ.

	Алга болсон тэр цаг үеэс хойш даруй гурван жил өнгөрсөн болохоор түүнийг хэзээ ч эргэж ирэхгүй гэж хэн бүхэн бодно.

	 


17. ТӨГСГӨЛ

	 

	Одоо бидэнд ганцхан таавар л үлджээ. Тэр маань хэзээ нэгэн цагт эргэж ирэх гэж үү? Тэр хүн өнгөрсөн Цаг үе рүү яваад эртний чулуун зэвсгийн зэрлэг махчин хүмүүст баригдсан ч юм уу, аль эсвэл ёроолгүй шохойн далай руу живсэн ч юм уу, үгүй бол Юрийн галавын газар усны аймшигт махчин, аварга том гүрвэлийн аманд ч орчихсон байж юу магад! Тэр зоригт нөхөр одоо янз бүрийн мөлхөгчид явгалах чулуун зэвсгийн нэн эртний үеийн шүрэн хадаар юм уу, эсвэл Триасын үеийн давст далайн хоосон эргээр тэнэж ч яваа юм билүү? Эсвэл Ирээдүй тийш хөлөглөж, хүн арьстны цэцэглэн мандалтын нэгэн үед хүрч, хүмүүс хүн хэвээрээ үлдэж, манай цаг үеэс уламжлагдан тэнд хүрсэн, хүний бодол санаанд тулгамдсан хамгийн хүнд бэрх нийгмийн зорилтуудыг аль хэдийн шийдвэрлэчихсэн энхжиний гэхээр хүний ертөнцөд хүрч оччихсон ч юм уу?

	Шинжлэх ухаан, амьдралын үндсэн асуудлаар дөнгөж сая эхэлсэн эрдэм шинжилгээний сорилт туршилт, зарим онолын болон бүх нийтийн санал зөрж байгаа манай зуун хүн төрөлхтний хөгжлийн дээд туйлын оргил цэгт хүрнэ гэдэгт би хувьдаа итгэдэггүй! Адаглаад тэгж л би бодож байна. Тэр нөхөрт хамаарагдах зүйлийн тухайд гэвэл тэр бээр өөр санаа бодлыг баримталдаг хүн. Бид, Цаг үеийн машин хийгдэх хүртэл энэ тухай олон дахин маргадаг байсан ба тэр бээр дандаа л хүн төрөлхтний ирээдүйн хөгжил дэвшилд ямар ч итгэл найдваргүй ханддаг байж билээ. Өсөж буй соёл иргэншлийг тэр бээр замбараагүй баригдсан барилга эцэстээ нурж, барьсан барилгачдаа дарахтай адилтган ойлгодог байв... Гэвч энэ бүхэн үнэний хувьтай юм гэж бодвол ирээдүйн хүмүүс амьдралаа цаашид яаж үргэлжлүүлэх болж байна.

	Би, түүний гайхамшигт өгүүллэгийг сонсоод, ирээдүйн тухай зарим нэг төсөөлөл авсан боловч, надад ирээдүйн тухай ойлголт тодорхойгүй, бүрэг харанхуй хэвээрээ байлаа.

	Би, өөрийгөө тайтгаруулах гэж тэр гайхмаар хоёр ширхэг цагаан цэцгийг хямгадан хадгалдаг юм. Хүний оюун ухаан, хүч чадал тэр нэгэн цагт хомсдож барагдлаа ч гэсэн баяр баясал, нинжин сэтгэл энэрэл хүний зүрх сэтгэлд үргэлжид амьдарсаар байх болно гэдгийг үнгэгдэж хатсан, хэврэгхэн тэр цэгүүд надад шивнэн өгүүлдэг юм даа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Шоо дөрвөлжин (ЦБ)




	[←2]
	 1 фут - 30,48 см




	[←3]
	 Англи мөнгө.




	[←4]
	 25 мм орчим, ямх




	[←5]
	 7420 м, бээр




	[←6]
	 0,91 м

